
        
            
                
            
        

    
	ЛИВИУ РЕБРЯНУ 

	ИОН - 3

	“УЛСЫН ХЭВЛЭЛИЙН ГАЗАР” Улаанбаатар хотноо 1988 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

X бүлэг : ДҮҮЖЛҮҮР

	Херделя хямдхан, тохилог, тагт, цэцэрлэг бүхий байр Армандийд шүүхийн бичээч Гицэ Попын байшинд олж, Загалмайн баярын дараа бүх эд хогшилтойгоо, гэрийн эзэгтэйн хэлснээр «Уранхай цоорхой хувцас хунараа хүнд харуулахгүйн тулд» орой нүүжээ. Припас дахь байшин нь үл таних хүний өрөвдөлтэй хүүр шиг өнчрөн үлдэв.

	Шинэ байрандаа дасах хүртлээ Припасын тухай байнга ярилцаж, мөрөөдөн дурсаж, хүний байшинд нойрноос сэрээд л гуниглацгаана. Армандийд ирэхдээ тэднийхээр заавал ордог Припасын тариачид ойр дотно болов. Тэднээс шинэ сонин шохоорхон лавлаж, намар цэргээс халагдаж ирсэн Трифон Тэтаругийн том хүү эхнэр авах гэж байгаа, Тома Булбукын Жеорже, Максим Опрягийн бэлэвсэн гэргийн охин Флорикад сүй тавьсан, Штефан Илинагийн хүү хаалганы дэргэдэх мөсөн дээр гулгаж байгаад хөлөө булгалчихсан, шинэ багш сурагчдаа зөвхөн мажараар ярихыг тулган шаардаж, румынээр ярихыг сонсвол айхтар зоддог, хөөрхий хүүхдүүд сургуулийн хашаан дотор хурга шиг зогсоцгоон үг хэлэхээсээ ч... айцгаадаг гэх зэргийг сонирхон сонсоно. Жирийн хүмүүстэй хутгалдах дургүй Херделя хатагтай хүртэл тэднийг хүндэт зочин мэтээр халуун дотно хүлээн авч, хамт инээлдэн, тэднийг хамгийн сайн сандалдаа суухыг урин, шавар шавхай наалдсан бохир арьсан шаахайгаараа шалыг нь бохирдуулахыг хараач үгүй хүн болон Армадийг хараан зүхэж бас Припасын амгалан, тавлаг амьдралаас салгасан хүмүүсийг ч зүхнэ.

	Херделя ажил ихтэй ч байсан баяр баясгалантайгаар хөдөлмөрлөж байсан бөгөөд Грофшору цалингаас нь гадна аар саар жижиг орлого оруулах тул ажлаасаа баяр хөөртэй ирж, олсон мөнгөө ширээн дээр шидэн

	— Эмгэн, май! Сэтгэл хангалуун байна уу? гэж бардмаар хашхирахгүй өдөр бараг үгүй.

	Гэвч тэдний хамгийн их баяр нь Грофшору өөрөө байлаа. Энэ хорвоогийн хамгийн сайн хүнд тийм муухай аашилсандаа Херделя байнга сэтгэл зовно. Чингэсээр Грофшору хүртэл өвгөн багшийг нягт нямбай, хичээнгүй ажилтан болохыг ойлгон итгэж, үнэлж эхлэв. Гэвч заримдаа тоглоом шоглоом болгон өнгөрснийг нь дурсан зэмлэх шиг «урвагч» гэнэ.

	— Ноён өмгөөлөгч өө, тэгж хэрэггүй. сонгууль удахгүй болно! Би таныг депутат болтол амьд мэнд явна шүү! гэж Херделя гэмшингүй амлана.

	Тэгэхэд нь Грофшору сэтгэл хангалуун инээмсэглэх бөгөөд үнэндээ ирэх сонгуульд их найдвар тавьж байв. Тэр бээр өгөөмөр ивээлт хүн агаад багштай ойртон танилцсаны дараа түүний зовлон сэтгэлийг нь ихэд хөдөлгөжээ. Тэрээр багшид тохиолдсон сүүлчийн золгүй явдлыг элдвээр чимэн гоёж, үндэсний амьсгал оруулан бүх хүнд ярина. Удалгүй Херделя зон олны төлөө «зовлон эдлэгч», «тариачдын зоригт хамгаалагч», «мажарын өшөө хорсолд хохирогч» болон хувирав. Олон хүн багшийг зогсоон гарыг нь чанга атган,

	— Таны хэрхэн зовж зүдэрснийг Грофшоругаас би сонссон. Ээ дээ, нохойнууд, ёстой нохойнууд! гэж шивнэнэ.

	Тэр хэдийгээр баярлах авч гунигтайгаар толгой сэгсэрнэ. Энэ бүхэн түүнийг багшийн ажлаас зайлуулсныг, өөрийнхөө орон сууцыг хувь заяанд нь даатган орхисныг, зүсэм талхны төлөө хамаг хүчээ шавхан ажилладгийг өвгөн насныхаа айван тайван байдлыг алдагдуулсныг өөрчилж чадсангүй.

	Белчугтай шинээр заргалдах хугацаа болоход хариуцагч Херделя өвчний учир шүүхэд очиж чадахгүй гэсэн эмнэлгийн магадалгаа авахыг хүсжээ. Загалмайн баяраар тохиолдсон ичгүүргүй явдлыг сонссон Горфшору эсрэгээр нь зөвлөж,

	— Бид шүүхдэх ёстой! Мартахгүй санаж явтал нь дугтчаад өгье! гэж хашхирчээ.

	Үнэхээр ч Грофшору шүүхэд ламын зүрх уушгийг амаар нь гартал эргэлдүүлж Белчугийн царай нэг үе цайж, нэг үе улайж байснаа эцэст нь гомдлынхоо өргөдлийг буцааж авлаа гэж мэдэгдэв. Дараа нь өмгөөлөгч, зарга мэдүүлэгч нь өшөө хонзон өвөрлөн ариун санваартныхаа үүргийг хөсөрдүүлж, ариун загалмайтайгаа үнэнч бишрэлтний гэрт ороогүйн учир сүм хийдийн соёрхолт мяндагтны өмнө хариуцлага хүлээх ёстой гэхэд Херделя хатагтай үлэмж хөөрөн биеэ барьж чадалгүй шүүгчийн өмнө «Туужуу!» гэж шивгэнэжээ.

	Чингээд Грофшору тойргийн шүүхийн шийдвэрт санаа зовох хэрэггүй гэж Херделяг ятгаж эхлэв. Тэрээр шүүхийн шийдвэрийг хамгийн ашигтай хэлбэрээр эргүүлнэ гэж амлалаа. Тушаалаас зайлуулна гэдэг бол юу ч биш. Энэ нь харин ч зовсон тариачныг хамгаалахын тулд үндэсний үүргээ биелүүлэхээс татгалзсан гэсэн үг учир бүр нэр төртэй үйл. Шүүгчийн аз болоход тэр хэдийн Армадийгаас нүүжээ, тэгээгүй сэн бол түүнд ямар ч өршөөл байхгүй учир нь өөдгүй хүн болохоороо өөрийгөө мажар хүн гэдэг халхавч дор шууд давран давшилжээ. Херделя хал үзэж, хашир суусан учир үл итгэн эргэлзэхэд Грофшору уурлан «Хэрэв би бүх шийтгэлийг хүчингүй болгож чадахгүй бол сахлаа хусаж хаяна» гэж тангараглав. Энэ нь том амлалт билээ. Армадийнхан цөмөөрөө Грофшору сахлаа нүдний цөцгий мэт хайрладгийг, өдөр бүр тэдний гэрт үсчин очиж сахлыг нь угааж, тосолж, засаж, буржийлгадгийг мэдэх бөлгөө.

	Хердоляг Армадийд нүүж ирснээс хойш сарын дараа Вирягад байсан Гиги ч эгж ирлээ. Лаура охин төрүүлжээ. Гиги хөндий хоосон үлдсэн Припасын байшингаа санаж бага зэрэг уйтгарласан авч удалгүй тайтгарлаа. Энд, Армадийд өдөр бүр найз бүсгүйчүүдтэйгээ уулзан, тэднийхээрээ зочлон, тэд нь айлчлан ирж, бас залуучууд түүнийг харан шохоорхох болж, найрсаг ялдамхан үг урсган, дуу хуур өргөх болов. Хоёрдугаар сарын эцсээр болсон бүжигт үдэшлэгт хөгшчүүлийнхээ хамт очиж, гайхамшигтай сайхан наргижээ. Зэгряну түүнийг сүүдэр мэт цаг үргэлж дагахад эхлээд Гиги гэр бүлд нь тохиолдсон золгүй явдлын буруутны нэг гэж үзэн хөндий байснаа, соёлч, эелдэг найрсагт нь удалгүй итгэв. Үүнийг хатагтай Херделя ч хүлээн зөвшөөрчээ.

	Гигийг буцаж ирсний дараа Зэгряну сургуультай холбоо бүхий хэргээр зөвлөгөөн, заавар авахаар багшийнхаар ирэх нь улам олширч, явахынхаа өмнө Гиги авхайтай ярилцахаа үл мартах бөгөөд тэр үедээ дүнсийн байн байн санаа алдах бөлгөө.

	Гиги эгчийндээ байх хугацаандаа мэдэгдэхүйц өөрчлөгдөн хэдийгээр хорь хүрээгүй ч гэсэн өсөж торнижээ. Тэр өндөр болж, махлан, хүүхдэрхэг аашаа гээсэн ба зөвхөн дагаж баясан хөгжилтэй зан нь хэвээрээ үлджээ. Түүний цэнхэр нүд нь үл тайлагдах хүсэл нуусан мэт улам хурцаар цог жавхаатай гялалзана. Лаура, Пинтя хоёрын аз жаргалтай, өвтэгш амьдралын тухай эцэг эхдээ баяр хөөр болгон хүүрнэнэ. Дөрвөн сар хагасын дотор тэр хоёрыг ганц ч удаа ам мурийж, санал зөрж байхыг харсангүй. Жеорже тун эелдэг бөгөөд Лаура ч түүний үгнээс гардаггүйгээр барахгүй нөхрийнхөө бодлыг ч таадаг болжээ. Охинд нь Бая-Марегийн их лам загалмай зүүлгэж, Херделя хатагтайн нэрээр Мария гэж нэрлэжээ. Тэд зун болохоор Армадийд заавал ирж, дараа нь румынээс Жеоржегийн төрөл садан нь ирэхээр тохиролцсон Сынжеорзийн рашаанд бүгдээрээ явахаар бодож буй ажээ.

	2

	Ямар ч ялан дийлэгч шиг Ион бардам, хангалуун байвч сэтгэл нь нэг л хачин хөндий хоосон болсныг мэдэрч байв. Эдлэн газартаа хэрхэн ажиллахаа бодож төлөвлөхийн зэрэгцээ сэтгэл нь энэ бодлыг нь эс хуваалцан ямар нэг зүйл эрэн бэдэрч түүнийг зэмлэн, ямар нэг түгшүүрийг... зөгнөж байлаа. Флорикаг Жеорже Булбуктай сууна гэсэн яриа түүний сонорт хүрэхэд харамссандаа чичирхийллээ. «Яагаад эрд гарах болов? Юунд?» гэж бодон хэн нэг этгээд түүний хамгийн үржилтэй хэсэг газрыг нь авчихсан мэт уурсав.

	Газрын төлөө амь тавин хөөцөлдөж байхдаа хорвоогийн хэнийг ч, юуг ч эс хайхарсан аж. Бүх тосгон байрандаа хөшин зогсож, түүний аймшиггүй догшин тэмцэлд оролцох буюу ядаж ажиглаж байхаас өөр ямар ч өөрчлөлт гарч болохгүй мэтээр дүрслэн боджээ. Эдүгээ хүмүүс түүн шиг л өөрсдийнхөө ажил хэргийг үргэлжлэн эрхэлж, гэрэлт хорвоо дээр түүнийг байгаагүй мэтээр амьдрал өөрийн хэмээр урагшилж байгааг харж гайхан уур хилэн нь буцлав.

	Зүүднээсээ сэрсэн мэт давхийв. Урьд Флорикад хайртай байснаа дурсан түүнийг энд дэргэд нь байхад, үргэлжлэн хайрласаар байхад тэр бүсгүй яах гэж өөр хүнтэй суух гэж байгааг Ион ойлгохгүй байлаа. Хуримынхаа үеэр хүртэл зөвхөн түүнд хайртай байгаагаа хэлж байсан хийгээд дараа нь уг бүсгүйг газрын ангал залгичихсан юм шиг дахин дурсалгүй таг мартсанаа санав... Гомдох сэтгэл түүнийг эзэмдлээ. Флорикад гүйн очиж, түүнд хайртай хэвээрээ байгаагаа хэлж хүнтэй суух хэрэггүй гэж тушаах бодол ухаан санаанд нь буув... Гэвч ичих сэтгэл түүнд сэхээ орууллаа. Эхнэр, хүүхэдтэй хүн хаачих бил ээ? Хүмүүс түүнийг шоолон инээж, Флорика хөөх нь мэдээж. Ээ дээ, хэрэв Ана байгаагүй бол... Найз нөхөд, андууд нь түүнийг хуримд урихаар ирцгээхэд заавал очно гэдгээ баяртайяа амлажээ.

	Томагийн хүү гар хоосон ядуу хүүхэнтэй суух гэнэ гэсэн яриа дуулиантайгаар Припаст дэгдэв. Нэн ялангуяа урьд өмнө өөрсдөө ядуу зүдүү байснаа бэлжсэн хүмүүс Жеоржег ядуу хүүхэнтэй суух гэж зэмлэж, эцгийнхээ хөрөнгийг нүд ирмэх зуур цөлмөх нь гэж ам мэдэн муулцгаана. Энэ цуу яриаг Тома сонсоод түүнд хариулт болгох мэтээр хүн бүхэнд,

	Би энэ хэрэгт оролцохгүй! Би тэр бүсгүйтэй нэг дор амьдрах юм уу? «Хүү минь чи өөрийнхөө дуртайгаа, зүрхнийхээ юу гэж тушаасныг л хийж бай! Бид хөрөнгө мөнгө харахгүй, Бурхны авралаар бидэнд идэх хоол байна, өлсгөлөнгөөр л үхэхгүй... » гэж Жеоржед байнга зөвлөдөг. Хэрэв тэр бүсгүй түүнд таалагдаж, хүүхэн нь сэтгэлтэй бол гэр бүл болог! Шулам гэртээ оруулсанд орвол Сомеш голд унаж үхсэн нь дээр... гэж ярина. 

	Жеорже омог бардам, цээжиндээ багтаж ядан ханхалзана. Флорикагийн зүрх сэтгэлийг эзэгнэсэндээ ер бусаар баясан түүнтэй гэр бүл болох нь урьд өмнө байгаагүй ялалтын титэм нь болж байв.

	Ионыг Анатай суух ёслол хийсний дараа Жеорже залуучуудын тэргүүн болсон нь тэр үед ялагдсаныг нь бага зэрэг боловч тайтгаруулжээ. Хэдийгээр эхнэр авах цаг болсон ч гэсэн тэр хэнийг авахаа шийдэж чадахгүй байлаа. Эцэг нь түүнийг яаруулавч тэр залуучуудыг сайн, мууд ч, баяр наадам, зодоон цохионд хошуучилж явах тааламжит ажлаа үргэлжлүүлэхийг хүсэж байнга хойшлуулна. Түүнтэй эн зэрэгцэх хүүхэн тосгонд алга хэмээн ид хав болгон ярина. Хэдийгээр тэр өөрөө бүрэн ухаарахгүй байсан боловч энэ үг нь ортой бөлгөө. Бүсгүйд дурлахын тулд тэр хүүхэн өөр хүний хайрыг татсан, түүнтэй суух нь өөр хүнд хорсол, гомдол төрүүлнэ гэдэгт итгэх хэрэгтэй байжээ.

	Залуучуудын толгойлогчийн хувьд биеэ тоосон түүний нэр хүндэд өнгөрсөн намар нэлээд цохилт болов. Тэр үед биерхэг, харахад ширүүн боловч, зөөлөн сэтгэлтэй Трифоны хүү Николае Тэтару цэргээс халагдаж иржээ. Тэр ямар нэгэн хэмжээгээр мэдлэг боловсролтой, Армадийгийн дунд сургуульд гурван жил сурч, хоёрдугаар ангидаа хоёр дахин улирсан тул төгсөж чадаагүй билээ. Гэвч сургуульд байхдаа номд дуртай болсон тул том болсон хойноо «Ардын хуудас» хэмээх долоо хоног тутам хэвлэгддэг сониныг захиалан ням гараг бүрд эцэг эх хийгээд хорвоо дэлхий дээр юу болж байгааг сонирхсон хөршүүддээ уншиж өгнө. Цэргийн албанд дэслэгч хүртэл дэвшсэн бөгөөд ахмад нь өөрийн биеэр улиран суухыг санал болгож байсан гэж тэр гайхуулна.

	Цэргийн алба түүнийг нүүрэмгий, байнга тушаал өгч байгаа мэт огцом огцом ярьдаг, биеэ эгц шулуун авч явдаг болгож, түүний ярианд «alsо», «mаrsch» буюу «ruhig»1 гэсэн үг байнга гарч залуучуудыг, тэр ч байтугай тосгоныхоо харчуулыг мэгдүүлнэ.

	Мачедон Черчеташу ням гараг бүр уушны газар түүнтэй учран түүнийг тэвэрч, хүү нь гурван удаа цэргээс оргож хүний элэг доог болголоо гэж гомдоллоно. Хэдийгээр ийм авч Николае тохитой, төлөв, хэрсүү агаад үе тэнгийнхэн нь гэр бүл үр хүүхэдтэй болсон учир удахгүй эхнэр авах тухай бодно. Гэвч зургаан дүүтэй учир инжтэй хүүхэн олж, хүргэн орж, эцэг эхийнхээ дарамтыг хөнгөлөхийг бодох ажээ. Хүсэлт ханиа олтол Максимын охин Флорикаг эргүүлж байсан бөгөөд сайх бүсгүй хэдийгээр хөл нүцгэн ядуу боловч царайлаг, цовоо учир зугаалгад хамт явахад сэтгэл сэргэх ажээ.

	Удалгүй Жеоржегийн од Николаегаас болон бүдгэрэн сүүмийж байгааг мэдрэв. Түүнийг Флорикатай зугаалдгийг мэдэж, эхнэрээ болгох гэж байгаа гэсэн дам яриа сонсоод түүнийг хэлмэгдүүлэхийг бодож гэнэт Флорикад сүй тавин доор нь хэлцээ хийн тохирч, бүсгүйг булаан авсандаа баясан хөөрчээ.

	Флорика ч аз жаргалдаа бахдан хөөрч байв. Тома Булбук шиг ийм чинээлэг айлын бэр болно гэж хэзээ ч зүүдэлсэнгүй байтал гэнэт хүү нь эхнэрээ болгон авчээ. Бүсгүй хэдийн хорь хүрсэн боловч уранхай ноорхой хувцаснаас өөр юу ч үгүй учир өөрийн гэсэн байшинд суухын тулд хэнтэй ч хамаагүй баяртайгаар ханилах байв.

	Хуримыг Жеоржед зориулж барьсан шинэ байшинд хийлээ. Гэрлэлтийн ёслолыг гурван лам үйлдсэн агаад Тома тэднийг хурим найрт урьж Сэрэкуцийн ламыг хүндэт зочдодоо зориулан авсан гурван торх шар айрганаасаа согттол нь дайлжээ. Мөргөсөн эцэг нь хэдийгээр еврей ч гэсэн бичиг хэргийн эрхлэгчийн хувьд Штоссель болсон нь Томад хамгийн хүндэтгэлтэй хүн болжээ. Штоссель өөрийнхөө шив шинэхэн, хөнгөн шар сүйх тэргээрээ эхнэр, хүүхдийнхээ хамт ирж шөнөжин хамт наргиж, Сэрэкуцийн лам шиг сохор мөнгөн зоос өгчхөөд түүний сүм Сомешийн хөндийд хамгийн ядуу нь гэж уйлагнасан шиг юм болсонгүй, хуримын бэлгийн тавиур дээр зуун крон шидэв. 

	Жеорже тун хөгжүүн, бардам байсан бөгөөд Николае Тэтаруг хэчнээн гуниглаж байгааг харахын тулд түүний зүг хааяа нэг хяламхийнэ. Хүндэт зочдоо эргэн тойрон харсаар Ион Гланеташу, Флорикаг нүд салгалгүй гөлрөн ширтэж байгааг олж үзэв. Энэхүү ичгүүргүй, догшин, сүүмийсэн харц Жеоржег сандаргаж эндээс л аюул заналхийлж байна гэж хэлэх мэт болов. Түүнийг Флорикатай суусанд Ион атаархаж байна гэж баярлахыг оролдон, Ионоос болж амссан зовлонгийнхоо хариуг авлаа гэж бодохыг хичээнэ. Гэвч айдсаа аяга архи уусныхаа дараа ч сарниулж чадсангүй. Харин эрд гарч буй бүсгүй хүний ёсоор уйлсан нүдээрээ газар ширтэж, харин нимгэн, улаан уруул дээр нь инээмсэглэл тодорч байгаа Флорикаг хараад бага зэрэг тайвшрав. Тэр бээр анхаарлаа Ионд хандуулахыг хүсээгүй ч өөрийн эрхгүй түүнийг дахин ажиглана.Ион хорвоо дээрх ямар ч хүчин салгаж чадашгүй тачаангуй үнсэлтээр наалдсан мэт Флорикагаас нүд салгалгүй ширтэнэ. Хатангир шаргал царайтай Ана нөхрийнхөө дэргэд, зүүн дээр сууж байгаа мэт ичингүйрэн инээмсэглэж суугааг Жеорже бас харлаа. Ана Жеоржетой харц тулгараад, Ионы чихэнд нэгэн зүйлийг шивнэхэд тэр нь түүнийг тоож ч харсангүй, архирч байгаа нохой шиг шүдээ ярзайлгасан нь зууж авах гэсэн мэт. Нүд ирмэх зуур хүүхний нүүрэн дээрх мишээл алга болсноо дахин улам зовуурьтай инээмсэглэл тодорлоо.

	Хуримын ёслол эхлэхээс аваад л Ион, Флорикаг хүсэмжилж байгааг Ана мэдэрчээ. Хуучин бол гомдсондоо үхэх байсан авч одоо бүх зочид түүний хэрхэн доромжлогдож байгааг харж байгаа мэт санагдан тэсгэлгүй ихээр ичих сэтгэл түүнийг нөмрөв. Ягуухан тэрхүү ичингүйр нь амьсгалж боломгүй бөөлжис цутгалт болон хувирлаа. Түүний хавь ойрынхон нь түүнтэй хамт туйлын бохир булингартай усанд живж, дээгүүр нь хортон мангас хөвж яваа юм шиг санагдана. Ана нүдээ анивч өөрийнхөө өмнөх тэр усыг л харсаар ямар нэгэн хүчит гар бүх мөр, зовлон зүдүүрийг арчин арилгах эцсийн хоргодох байр луу хөөх мэт түүнийг түлхэнэ.

	Ана үүрээр хүйтэн жаварт хатуурсан цасан дээр тугалга шиг хүндэрсэн хөлдөө шинэхэн гутлаа чахруулан, голд нь ортол дааруулсан тэсгим хүйтнээр гэрийн зүг явлаа. Ион том том алхлан, ховдог бух шиг хамраараа амьсгалан, азарган тахианы залааг санагдуулсан малгайгаа хэлтгий тавин явна. Тэр танихгүй хүнтэй цуг яваа юм шиг эхнэрээ харах ч үгүй алхална... Анаг хорсол гаслан боомилно. Тэр өөрийн мэдэлгүйгээр,

	— Ион, би амиа хорлоно! гэж гэнэт хэлчхээд өөрийнхөө дууг сонсоод гайхлаа.

	Ион түүнийг харсан ч үгүй, харин амтлаг сайхан зүүднээс нь гэнэт салгасан мэт уурлан догшров.

	— Үх л дээ, чөтгөр чамайг аваг! Тэгвэл чамаас хагацаж магадгүй! гэж хэнэггүй хэлэхэд хилэгнэсэн луу мэт хамар амнаас нь уур савсав.

	Ана дагжин чичирлээ. Амьсгал авахаар хоромхон зуур зогслоо. Газар дэлхий эргэлдэн, найгах шиг санагдав. Бас дахиад л бөөлжис цутгам бохир ус эргэн тойрны нь хучин түүнийг хаман авч, ёроолгүй гүн эргүүлэгтээ авч одохоор хуйлрах шиг болоход живэхээс айж, аврах түшиц эрэн гараа алдаллаа. Тусламж гуйн хашхирахыг хүсэвч,

	— Амиа хорлоно оо... гэж шивгэнэв. Тэр өөрийнхөө дууг ч таньсангүй.

	3

	«Би хэргээ авах байсан, бүр хялбархан шоронд хийлгэчих байсан. Гэвч би яаж чавганцтай эн зэрэгцэх бил ээ? Ухаан алдтал нь айлгасан минь боллоо, ухаан сууг» гэж Херделя хатагтайтай заргалдсаны дараа Белчуг өөртөө өгүүлээд хэдийгээр дийлдсэн боловч уурлаагүй байгаагаа мэдрэв.

	Херделягийнхийг Армадийд нүүсний дараа тэднийг үзэн ядах хорсол нь буурч, харин үл ойлгогдох ноомой байдал сэтгэлийг нь эзэмджээ. Эдүгээ хүртэл багшийн бүх гай зовлон амсвал зохих зүй ёсны хэрэг мэт санагдаж байснаар барахгүй тэр бүгдийг нийлүүлэн нэгтгэж туйлд нь хүргэж бурхны шавийн эсрэг далдуур хуйвалдаж байсан байшинд ариун загалмайтайгаа орохоос татгалзсан нь нэг ёсондоо тэднийг сүмээс бүрмөсөн хөөсөнтэй адил цохилт өгсөн ба үүндээ бахархаж явжээ. Гэвч тэдний хооронд түнжин хагарсан нь шал дэмий, бараг хүүхдэрхэг өчүүхэн зүйлээс болжээ гэж эдүгээ ухамсарлаж эхлэн багшийн шийтгэл нь үйлдсэн хэрэгт хэт хатуудсан мэт санагдана. «Би хэтэрхий ширүүн догшин байсан ч байж магадгүй, гэвч сургамжлах ёстой байсан» гэж өвлийн урт шөнө нойр нь хүрэхгүй орондоо хөрвөөж байхдаа өөрийгөө тайвшруулна.

	Хэдхэн жилийн өмнө багшийнхантай хамт оройг ямар тааламжтай сайхан өнгөрүүлж байснаа лам дурсан санав. Херделя тэднийд ирж, хөзөр тоглох буюу ах дүү нар шиг орой болтол энэ тэрийг ярилцан суудаг сан. Заримдаа тэр Херделягийнд очиж, шөнө дөл хүртэл сууж бүх гэрийнхэнтэй нь хамт хушгаар лото тоглон ром архи нэмүүхэн хийсэн цай уудаг сан. Бөөрөндөө мэс засал хийлгэн Клуж хотоос бие султай эргэж ирэхэд нь Херделя хатагтай, тэр үед жижигхэн охин байсан Гигигээр тахианы тунгалаг шөл болон өөр амтлаг хоол өдөр бүр явуулдаг байсан билээ. Энэхүү сайхан дуртгал нь Херделягийнхий далдын өдлөгт ч арилсангүй, харин Белчуг удалгүй «Шударга тариачны хар санаат, итгэлийг эвдсэн хүү»... гэж хочилсон шинэ багшаас л болж байв. Ламтан хэд хэдэн удаа Зэгрянутай ярилцсан авч өөрийнхөө аргад оруулж чадсангүй. Залуу багш түүнтэй ярихдаа тоохгүй байх шиг инээмсэглэнэ. Белчуг, Херделятай шашны хичээлийн бүх цагийг ганцхан өдрийн үдээс хойш хийж байхаар тохиролцон, хэрэв завгүй байвал хуучин сурагчдын хэн нэгээр катехизисийг2 чанга дуугаар уншуулж, ангийн дэг журмыг сахиулдаг байв. Шинэ багш ирсний дараах анхны лхагва гарагийн үдээс хойш Белчугийг сургуульд иртэл өмнөө цаг тавьсан Зэгряну ширээний ард сууж «Гэгээн ламтан гуай та нэлээд сайн хожигдов оо» гэсээр угтжээ. Дараа нь Зэгряну бүх л хичээлийн турш шалгалтаар ирсэн байцаагч шиг түүний ард зогсон хичээлээ хэрхэн заахыг нь сонссон аж. Лам уурлаж, царайгаа барайлган бүр хөлс нь дааварлаж байсан агаад Зэгрянуг заамдан авч, чирч гаргахыг хүсэвч биеэ барив. Харин явахдаа түүнтэй гар барьсангүй. Хэдэн долоо хоногийн дараа шинэ сүмийн уран барилгачтай уулзах ёстой байсан учир шашны хичээлийг таг мартжээ. Орой нь Зэгряну тэдний гэрт ирж, хичээл дахин таслахгүй байхыг их ёсорхуу хүсжээ... Энэхүү гийчин, хүүхдүүдийг зөвхөн мажараар ярихыг албадан, хүүхдээ сургуульд ирүүлээгүй эцэг эхийг давж давшгүй их хэмжээгээр торгож байгааг сонсоод Херделяг явсанд харамсаж эхлэв. Гэвч Зэгряну, Херделя хоёрыг зөвхөн хийх ажилгүй уйдсан үедээ л дурсах агаад ламтан аз жаргалтай амьдарч байлаа. Их гудамжинд тосгоны хамгийн үзэсгэлэнтэй газар, түүний гэрийн ойролцоо шинэ сүмийн хана барих ажил хавар эхлэх гэж байгаа агаад үүгээр ламын хүсэл бүрэн хэрэгжих билээ. Тэр болтол урт, өтгөн сахалтай, бурхны хөргийн тавиур, сүмийн дотор талыг яаж чимэглэхийг өөрөөс нь илүү мэддэг хэмээн сэтгэж байгаа уран барилгачтай олонтоо уулзан зөвлөлдөж, заримдаа бүр маргалдаж хэрэлдэх л дутаад байв.

	Бурхны ид шид шиг, хүнд бэрх цагт хуучин сүмийг нь худалдан авч нүүлгэн аваачих Сескуцийн тариачдын төлөөлөгчид иржээ. Шинэ сүм барихад зарцуулах хөрөнгөнөөс илүү орлого олох болсондоо Белчуг жигтэйхэн баярлав.

	— Би ч хүч хөдөлмөрөө хайрлалгүй зориулсан, Бурхан намайг орхисонгүй! гэж тэр сүсэглэн залбираад, — Ээ, хэрэв бүгд над шиг чармайж хичээдэг сэн бол, хүн бүр ядаж ийм зүйл хийвэл манай ард түмэн дэлхийн болон аугаа их хүчит бурхны өмнө дээдлэгдэн мандах бил ээ! хэмээн шивнэв.

	Белчуг цогт румын авч үүгээрээ гайхуулан магтаал эрдэг хүн биш. «Би өөрийнхөө үүрэнд л үүргээ биелүүлж байна» гэж санваартан хүний даруухан байдлаар ярих авч түүний цаана харамсал нуугдаж байж ч болох юм. Засаг захиргаатай маргалдан муудалцахаас эмээж, өөрийнхөө бодол санааг сэтгэлдээ л хадгална. Зөвхөн нөхөрсөг наргиан наадам дээр хааяа нэг чөлөөтэй ярих авч маргааш нь бурхны номд бичсэнчлэн амаа барьж чадсангүй гэж гэмшинэ.

	Сүмийн барилгын ажил эхлэх хүртэл, шинэ сүмээ ариутган тахисны дараа сэтгэл амар үхнэ гэж ярьдаг заншилтай байв. Одоо болохоор «Бидний хүсэл мөрөөдлийн эх болсон Румыныг үзэх хувь тавиланг Бурхан заяавал тайван үхнэ» гэсэн амны уншлагатай болжээ. Үхлийг хүлээж байхдаа Армадийд очих бүрдээ биеийнхээ хүндийг жигнэж үзэх агаад хэн нэг хүнд удаан наслахгүй гэж гомдоллоод, хэрэв үгийг нь дэмжих юм бол уурлах бөлгөө. Хэрэв түүнийг эрүүл чийрэг байна, өөрийнхөө ээлжийг иртэл бүх тосгоныхныгоо оршуулж амжина гэвэл царай нь гэрэлтэн баярлана. Тэр үедээ үнгэгдсэн сахлаа илэн тэнгэр ширтэн санаа алдаж,

	— Хоосон горьдлого, ээ дээ хоосон, хэт хоосон! Ирээдүй бурхны гэрт... Бид зөвхөн өнөөдрийг л харж байна! гэнэ.

	Түүний өнөөдөр нь сүмийн тухай уран барилгачтай хийх тооцоо, аж ахуйн аар саар ажил, хурал мөргөл, Зэгряну Херделя, тосгоныхон... билээ.

	Тэрээр Херделягийн тухай олонтоо бодож буйгаа мэдэж харамсах авч хэрэв багш аз болж Припаст буцаж ирвэл хэрхэн эвлэрэхээ ч бодно.

	Энэ бодлоо хөөхийн тулд «Эдүгээ энэ л надад дутаад байх шив! Харж байна уу, энэ дутаад байна гэнэ?.. Өнөөдөр эвлэрэх тухай бодох ёстой юм шиг... » гэж бодно.

	Зөвхөн замын зардлын мөнгө хуримтлуулах хүслэн Титуг Мэгурад тогтоож байв. Иймээс явахаа түргэвчлэхийн тулд гар хумхилгүй шамдан ажиллана.

	Уулын хавчиг хөндийд байрласан, энгэрээр нь энд тэнд байшингууд нь цацагдсан алсын бөглүү энэ тосгонд өөр хийх юм түүнд байсангүй. Удалгүй Кэлдэрарутай сэтгэл санааны ямар ч холбоо тогтоох боломжгүйд тэр бүрэн итгэв. Армадийн сургуульд нэг ангид суралцан, нэгэн ширээнд хамт сууж байсан тэр цагаас хойш бараг уулзсангүй. Эдүгээ Кэлдэрару бичиг хэрэг хөтлөгч, эхнэртэй, чинээлэг амьдралтай болсон байхад Титу мөрөөдөгч, ухаан төгс боловч халаас хоосон байв. Үүнээс гадна Кэлдэрару танигдашгүй өөрчлөгджээ. Угаас пагдгар үзэмжгүй биетэй учир тариачдад хүндлэгдэхийн тулд ихэмсэг, буурь суурьтай харагдахыг хичээнэ. Сахлаа ургуулахын тулд өдий төдий тос хэрэглэвч харамсалтай нь угаас үс багатай учир армаг тармаг үс энд тэнд ургажээ. Төрөлхийн туранхай ч гэсэн гэдсээ цүдийлгэж явах агаад бүдүүн харагдахын тулд хантааз, өмд захиалахдаа зориуд өргөн хийлгэнэ. Жижигхэн, сэргэлэн хар нүд нь хэрмийн нүд шиг тал тал тийшээ эргэлдэнэ. Тэр чанга дуугаар зуунги ярих бөгөөд хүний дэргэд инээхээс туйлаас болгоомжилно. Хэдийгээр бичиг хэргийн эрхлэгчээр сонгогдох эсрэг талынхан нь настай улс байсан бөгөөд тэднийг тосгоны ахлагчийн туслах, хувраг Кицэ өөрөө дэмжсэн ч уг сонгуульд Кэлдэраруг сонгоход үлэмж хүчин тусалсан баян тариачны охинтой саяхан гэрлэсэн ажээ. Түүнийг хадмын гэр бүл, төрөл саднууд үлэмж ховор хүн хэмээн харж, газар, сайгүй хүргэнээ магтан «Хорин зургаахан настай ч гэсэн бичиг хэргийн эрхлэгч болчихсон» гэж дор хаяад дээд түшмэл болохоор заяагдсан мэт шогширцгооно.

	Титу түүнтэй уулзсан анхныхаа өдөр Румынд явахыг хүсэж байгаа, энд зөвхөн замын зардлаа олохоор ирснээ хэлжээ. Кэлдэрару ийш тийшээ явах гэсэн тэнэг бодлоо орхиж, түүнтэй хамт байж, ажлын арвин туршлагатай болж, дараа нь шалгалт өгч их сургуулийн дэргэдэх бичиг хэргийн эрхлэгчийн курст орохыг удтал ятгав. Дараа нь тосгоны бичиг хэрэг эрхлэгчийн ажлыг тэнгэрт тултал магтахдаа хөдөлмөр зүтгэлээрээ ийм сайхан болсон өөрөөрөө жишээ авахаа мартсангүй. Анд нөхрөө асрамжлан хамгаалагчийн дүр олохыг чармайж байгаад Титу доромжлогдсон мэт сэтгэвч түүнийг зэмлэсэнгүй, аль болох хурдан явах шийдвэр нь улам лавширчээ.

	Түүний сэтгэлийн бүх түгшүүр горьдлогоор тайтгарав. Явах бүүр түүр хүсэл нь эрмэлзэл болон хувирахад амьдрал хөнгөрөн аар саар, булай муухай бүхэн нь балран арилах мэт санагдана.

	Өчигдрийг хүртэл түүний сэтгэлд буцлан оргилж, дэврэн гарахыг эрэлхийлж байсан бодит байдлыг өөрчлөн, өнөр олныг өөрийнх шигээ гал халуун эрмэлзэлд дагуулахыг хүсдэг мөрөөдөл нь аугаа хүчит ид шидэд номхорсон мэт сэтгэлийн нь хамгийн халуун дотно өнцөгт ноомойхон хургав. Бодолд автсан мөчид түүнийгээ илэн таалж, эрхлүүлэн үл ойлгогч хүний харцнаас нандигнан халхалмуй. Ийнхүү хүсэл эрмэлзэл нь үнэлж баршгүй эрдэнэ мэт улам үнэ цэнтэй, улам дотно болно.

	Нэг удаа түүнийг зожиг, дүнсгэр байгааг Кэлдэрару хараад юунаас болсныг сонирхоход,

	— Чи юу ойлгох юм бэ? Чиний туйлын эрмэлзэл чинь юу байна? Чи эхнэр авч, бичиг хэргийн хөтлөгч болж, чамд өөр юу хэрэгтэй байна? Хүүхэд үү? Энэ тийм хэцүү ажил биш, хүүхэдтэй болно... Дараа нь? Чиний эрмэлзэл чинь тосгоны даргад л үнэлэгдэх явдал. Үүний тул чи бямба гараг бүр бэлэг илгээж, нэрээ хүртэл «мажар» маягаар гарын үсэг зуран, эхнэрээ хэл сурахыг шахан шаардаж, удахгүй хөгшин эцэгтээ ч тэгж тулгахаас буцахгүй байна... гэж Титу улайм цайм хэлж орхилоо.

	— Үгүй хө, чи аядаж үз! Би тохитой томоотой хүн! гэж тэр гомдон өгүүлэв.

	— Чи юунд уурлана вэ?.. Би энэ тухай л ярьж байгаа бус уу? Чи хэтэрхий тохитой учраас л энэ бүхнийг хийж байна... Энэ чинь зөв ч байж болно. Би, чи болон чам шиг мянга түмэн хүнтэй адил ингэж чадахгүй гэж үү? Би тэгж чадахгүй!.. Эрхэм минь... чадахгүй!.. Тийм ч учраас надад энд ч, өөр хошуунд ч, энэ орны хаана ч байх газар үгүйг чи сайн харж байна. Би гэрэлд гарах хэрэгтэй.

	Иймэрхүү ярианы дараа өөрийг нь хүндлэхийг мэддэггүй, ойворгон хүнтэй орооцолдсондоо харамсана. Тэр ямар нэгэн өө сэв олж, түүнээс яс салахыг хүсэвч Титу долоон хүний ажлыг хийж, ажлын хамаг хүндийг өөртөө үүрч байгаа тул орны хүнийг олоход амаргүй байв.

	Хаврын өмнөхөн Лаураас Титу захиа авч баяр хөөр боллоо. Уг захианд зун Жеоржегийн румынд байдаг төрлүүд Сынжеорзийн рашаанд заавал ирнэ гэж бичжээ. Тэрээр аз жаргал нь хэчнээн ойрхон байгааг мэдрэн тэвэрч авахаар гараа сунгамаар санагдлаа.

	Жеорже Булбукийн хуримаас хойш хүрээлэн тойрч байгаа бүхэнд жигшин зэвүүцэх сэтгэл Анагийн мах цусанд шингэжээ. Өдөр хоног гэдэг түрүүчийн дур булаан татсан, амьсгал давхцуулсан үнэр нь хамарт нь хоногшин шингэж, үлдсэн булингартай ус шиг эцэс төгсгөлгүй, баргар бүрэнхий мэт санагдана. Ямар нэгэн юм байнга дуудаж байгааг мэдэрч, зөвхөн нам тайван байхыг Ана улам бүр хүснэ. Ажлаа умартан орхиж, гараа сул унжуулан юу ч харахгүй, юу ч сонсохгүй, хий гөлрөн ширтэж алмайран зогсоно. Ийм үед Зенобия тааралдаж зогсоогоороо унтлаа, явсан газраа залхуугаар утлаа гэж загнах бөлгөө.

	Ана амьдралын ямар ч баяр баясгаланг үл эдэлнэ. Хүүхэд нь шулганаж, Ионтой улам адилхан болно. Нөхрөөсөө зөвхөн айх учир хуримын шөнө өөр хүүхнийг нэвт цоргин ширтэж байсан нүд шиг харцыг нь харахгүйн тулд хүүхдээ ч харахаас эмээнэ. Бас Петришор нь хорсолтой хүүхэд учир хөхөртлөө уйлж, хөхөө амлуулахад хурдан авсангүй гэж хонзогносон мэтээр хөхний толгойг буйлаараа хазна. Бүүвэйлэн хөхүүлж «Ионоос л болж байгаа юм» гэж Ана олонтоо бодох болжээ.

	Тоомсоргүй явуулын хүний замын хажууд хаясан хоосон түрийвч шиг сэтгэл нь хоосорч хатсан мэт түүнд санагдана. Тэгсээр ухаан нь мөхөж, зөвхөн ийш тийшээ сэлгүүцэгч хүнд зовлонт аварга том, тод томруун байдлаа алдаагүй байгаа хоёр хүний дүр төрх эзэгнэхэд зориулагдан өнцөг булан бүр нь хоосорсон мэт болж тэр хоёр л түүний өмнө хэрэн тэнэж, ижилдэн дасахыг шаардаж байсан нь Аврум, Думитру хоёр бөлгөө. Тэр хоёр байнга, эцсийн удаа харахад л ямар байсан хэвээрээ, уушны газрын эзэн хүзүүндээ дүүжлүүрийн олстойгоо, үс нь хөлсөндөө норж саравчны шатан дор өвдгөө нугалан хэвтэж байгаагаар өвгөн Думитру тэнийлгэсэн тонгоргоороо нүүрээ исгэчихгүйн тулд дээш өргөн барьж, нүүрэндээ савангийн хөөстэй хэвээр хэвтэж буй нь харагдана. Энэ хоёр хүний дүр түүнийг айлгаж, үгээр илэрхийлэх байтугай, сайн ч тайлбарлаж чадахгүй асуултыг сэргээнэ. Ана цорын ганц зүйлийг сайн ойлгож байсан бөгөөд өөр шиг нь адилхан зовон шаналж ядарсан хүмүүсийн тайван, эвлэрэнгүй хүйтэн харцаа хадгалан үлдсэн тоомжиргүй, тайван байдлыг авч чадахгүйдээ харамсаж байв.

	Хавар болмогц Ана өдөр бүр эцгийндээ очдог заншилтай болжээ. Яагаад ингэж очиж байгаагаа өөрөө ч мэдэхгүй, хэн ч асуухгүй. Ион хүүхдийн уйлах чимээнээс бага ч гэсэн салж чихээ амрааж, гай зовлон зөгнөсөн мэт байнга уруу царайлан байдаг Ана нүдэнд нь ад болон харагдахгүйд баярлана. Василе Бачу охинтойгоо ховорхон ярих бөгөөд харин хамаг хөрөнгө зоорь нь түүнээс болж өнөө маргаашгүй гэрээс нь хөөн гаргахад бэлхэн байгаа дээрэмчний гарт орсонд охиноо олонтоо хараан зүхнэ.

	Гланеташугийнхаас эцгийнх нь гэр хүртэл нэлээд зайтай бөгөөд Ана хүүхдээ тэврэн, ийш тийшээ харалгүй хий гөлрөн, хажуугаараа өнгөрсөн хүмүүстэй мэндлэх ч үгүй, ямар нэгэн юм амандаа бувтнан өнгөрнө. Хүмүүс түүнтэй дайралдахдаа загалмайлан мөргөж өнгөрөх агаад хөөрхий бүсгүйг ухаан муудсан гэж тосгоноор ярилцан, нинжин сэтгэлтэй зарим нь Ион, Бачу хоёр зодсоор байгаад бүр галзууруулсан гэж зэмлэнэ. Ана гэртээ орж, аль дивангарын гээчихсэн зүйлээ эрэх мэт жаахан эргэлдсэнээ вандан дээр сууж, хүүхдээ хөхүүлж таг дуугүй, ийш тийш гөлийн харж сууснаа гэнэт босож, ирсэн шигээ яваад өгнө.

	Нэг удаа эцгийндээ очихоор явж байтал

	— Ана!.. Ана!.. Зогсооч!.. Нааш ир! гэсэн ээрүү мөхөс дуу түүнийг гүн бодлоос ангижруулав.

	Хүүхэн хирдхийн зогслоо. Трифон Тэтаругийн хашааны хаалган дээр зэрэмдэг Сависта суугаад аргаа барсан байртай гараараа дохиж байна. Нар төөнөсөн халуун өдөр байв. Гудамжны шавар хүртэл хатжээ. Жимсний модны өвлийн хатсан гандсан мөчир хурын усанд угаагдаж ногоорон гөлөглөнө. Савистаг харсан Ана гайхан,

	— Чи эндээ хүрээд ирсэн юм уу? гэж асуув.

	— Энд... Чиний төлөө зориуд ирсэн юм аа... Чамд... хэлэх... гэж... хэмээн өгүүлээд зэрэмдэг хүүхэн догшин нүдээрээ ширтэн, хатанги нарийхан хөл дээрээ өндийн босох гэж оролдох мэт гараа хөдөлгөнө.

	Флорика эрд гарахдаа Савистаг гэртээ аваачсаныг Ана мэдэх бөглөө. Түүгээр ч барахгүй зэрэмдэг хүүхэн гэр оронд аз жаргал авчирдаг гэж Жеорже хүмүүст сайрхан ярьж байсан нь Флорика, ямар ч инжгүй болохоороо Савистаг гэртээ авч гудамжаар зорчигчдоос гуйлга гуйлгах гэж байгаа юм гэж элдвээр муучилдаг хүмүүст хариулт өгсөн хэрэг гэдгийг ч сонсжээ. Ана түүнд ойртож явахдаа «Энэ зэрэмдэг амьтан яагаад Трифон Тэтаругийнд буцаж ирсэн юм бол?» гэж бодов. Замын цаад талын суваг дотор хашааны шонгоос дээсээр хөлөөсөө аргамжигдсан бодонгоос, өөр хүн амьтны бараа ойр хавьд харагдахгүй байхад Сависта амаа ангалзуулан дуугаа зориуд нам болгон ямар нэг юм хэлсэн авч Ана юу ч ойлгосонгүй.

	— Сависта чи жаахан удаан яриач! гэж аргадангуй гуйлаа.

	Зэрэмдэг хүүхэн дахин хоёр үг хэлээд ээрч, улам хурдан ярив. Түүний нүд улам хурц гялалзан, завжинд нь шаргал хөөс цахарна.

	— Ион ирэх хэрэггүй!.. Гай болно... Флорика үгүй... Жеорже ална! гэж нэг амьсгалаар маш хурдан, нударгаараа заналхийлэн, нүдээ цагаанаар нь эргэлдүүлэн өгүүлэв.

	Ана үргэлжлэн шулганаж, мурилзан татганаж байгаа Савистагийн яриаг гүйцэд сонсолгүй гэнэт эргээд явчихлаа. Анагийн чихэнд «Ион, Флорика, Жеорже» гэсэн үг бүрэн бүтэн сонстсон нь хангалттай байв. Түүнийг холдон одож байгаад эрэмдэг хүүхэн улам уурлаж нударгаараа занан даллаж,

	— Бас чамайг ална, янхан аа... Чамайг Ионыг явуулбал... хэмээн хашхирав. Анаг гүйцэх гэж бүхий л хүч чадлаа шавхсан авч бэртэнгэ хөл нь газраас ховхорсонгүй учир нүүрээ газарт шүргэтэл хүзүүгээ сунган,

	— Ион Флорикад санаархаад байна... Жеорже ална... Бүгдийг ална... Бүгдийг... бүгдийг гэж чангаар хашхирав.

	Ана зөвхөн «Ион, Флорика, Жеорже»... гэдгээс өөр юу ч сонссонгүй. Тэрээр урьдын адил бага насаа өнгөрөөсөн гэрээ чиглэн эгц урагшаа явлаа. Эцэг нь гэртээ байсангүй. Эцэг нь түлхүүрээ хийдэг ялуу доороос түлхүүр авч хаалгаа онгойлгон орж, вандан дээр суулаа. Хүүхэд нь гиншин уйлна. Түүнийг жаахан бүүвэйлж байснаа хөхөө амлуулав.

	Толгой нь тугалга шиг хүнд болсон мэт санагдана. Ана хүүхдээ өөрийн эрхгүй цээжиндээ наалдуулан тэвэрч, хүүхэд нь хөхөө ховдоглон сорно. Гэр доторхоо анх удаа буюу эцсийн удаа харж байгаа мэт гайхан ширтэнэ. Юу ч өөрчлөгдсөнгүй. Ор, ширээ, вандан, сав суулганы эргэнэг, усны хуу, таазнаас дүүжилсэн дэнлүү... цөм урьдын адил. Зөвхөн том амтай зуух шулам хар болсон мэт. Пийшингээ хартал гэнэт түүний ухаан санаанд гялбаа цахилах шиг, зовлон шаналгааныхаа замд дахин эгж орох шиг боллоо... Тас харанхуй болох шиг.. Пийшин дээр гартал паалантай хүйтэн тоосго хөлийн улыг нь гижигдэн зүрх нь цээжээ дэлбэлэх шахан цохилно. Цамц нь сэрчигнэн чимээ гаргаж орон дээрээ шал согтуу унтаж байгаа эцгээ сэрээх вий гэж болгоомжлон аяархан авирна... Хэвтэр дулаахан. Нэг гар зөөлнөөр тэмтэрсээр шагайд нь хүрэхэд энэ нь Ионы гар гэж мэдрэх бөгөөд тэр пийшин дээр авиран гарч дэргэд нь хэвтэхэд үе мөч нь шаржигнана... Зүрх нь үргэлжлэн цохилно... Яаж цохилно гээч... 

	Гэнэт бие нь зарсхийн сэргэж, хуримын дараа Ион, Жеорже хоёр хүж барьсан ах дүү хоёр шиг төө зайгүй үерхэж, тэднийхээр байн байн орж, үргэлж зөвлөлдөн, уушны газар хамт ууж, Жидовицаар хоёулаа тэнэх... болсныг Ана өөрийн эрхгүй дурсан санав.

	Энэ бүхнийг бүсгүй хаанаас мэдэв? Харин нэг хүн хэлснийг л санавч чухам хэн хэлснийг үл санана. Ион өөрөө Зенобиягийн гэрт Жеоржег магтан ярьж байсан... 

	Чингэтэл пийшингийн ам улам том ангайн түүнд ойртох шиг болов. Хөх нь хүүхдийн амнаас мултрахад хүүхэд уйллаа. Ана үсрэн босож, гүйн гараад хаалгаа түгжиж, түлхүүрээ байранд нь хийв. Араас нь зуухны асар том, өлсгөлөн ам заналтай ангалзахыг мэдрэн эргэж ч харах зүрх хүрсэнгүй.

	Сависта нөгөө л газраа байж байв. Түүний өмнүүр гарахад нулимж, аймшигт дуугаар,

	— Жеорже бүгдийг ална... Ичиг!.. ичиг! Хөө, хөө, хөө... гэж гуаглана.

	Гэрт нь хүн хүлээж байгаа юм шиг Ана яаран алхаж, хуурай гудмаар түүний арьсан шаахай шарчигнан чахарч, нурууг нь нар төөнөнө.

	Хашаандаа ортол явган хаалга зүрх шимшрэм чахрав. Ханцуйгаа шамлан, чиргүүл цавчин, сүхээрээ цохих тоолон уулга алдаж байгаа Ион ажлаа түр орхин Анагийн хойноос ширттэл өөр бүсгүйг янаглан харахад саад болсон мэт нь сүүмийв. Ана түүний хажуугаар эргэж харалгүй өнгөрөв. Пингийн хаалга цэлийтэл нээлттэй харлан харагдах бөгөөд тотгоны доод талаар цэнхэр утаан хөшиг суунаглан зурайна. Гэрт орон дээр Гланеташу дээш харан, амаа ангайн хурхиран хэвтэнэ. Улаан нүдтэй Зенобия зуухан дахь галаа үлээж байснаа бэрээ хармагц цогоо үргэлжлүүлэн үлээнгээ,

	— Чи бүх ажлаа хаячхаад өдрийн турш тосгоноор тэнэх юм, эрд гарсан эм мөртөө пүү-пүү... цыган шиг байх юм... пүү пүү... Ичиж зовохоо өчүүхэн ч мэдэхгүй... пүү пүү... ичих нүүргүй... гэж хараан зүхэж гарав.

	Ана хадам эхийнхээ хэлэхийг сонсовч утга учрыг ойлгосонгүй. Бүх зүйл зүүд нойронд нь болж байгаа мэт. Өрөөний голд түр зогслоо. Хүүхэд нь шулганана. Дараа нь гэнэт санасан мэт Гланеташугийн хөлд хүүхдээ эвтэйхэн тавиад даавуунд сайтар боож гурвантаа залбиран мөргөв. Энэ бүхнийг хийхдээ юу болсноо умартсан мэт асуун лавласан байртай хий гөлрөн ширтэнэ... Чингээд гэнэт сэртэсхийн цочиж хурдан гарч, пиндээ орон өнцөг булан бүрээр нь холхивч эрснээ ололгүй ихэд гуниглав. Хашаанд орохоор явтал хаалган дээр хаврын нарны хурц гэрэл нүүрэн дээр нь гэнэт тусахад сандран нүдээ анивчлаа. Эцэнхий шаргал нүүр, шонхойсон хамар, шувтайсан эрүү нь цөхрөнгөө барсан хүний төрхийг илчилнэ. Гараа савлах гэсэн боловч чадсангүй... Шинэ хүсэл толгойд нь төрж саравч руу гүйв... 

	Тэнд харанхуйд дастлаа тэмтрэн урагшиллаа. Дараа нь инжинд нь ирсэн, ясархаг нуруутай, мөнхөд өлсгөлөн байсан мэт саваа шиг гуятай дэлэнгээ бараг газар шүргэм унжуулсан Середен нэрт үнээгээ ширтэв. Үнээ юу хүсээ вэ? хэмээн асуух мэт том, гунигтай нүдээрээ түүнийг харлаа. Ана ташааг нь илэхэд үнээ нь толгойгоо дургүйхэн эргүүлж хамраараа тургин, тэвшний ёроолын хогийг зайлуулан хошуугаа тэжээлийн үлдэгдэл рүү шургуулав. Түүний дэргэд Ионы Недельн нэрт үнээ хэвж, цаад талд баруун гарт нь хоёр туранхай морь янцаглан зогсоно. Зүүн талд нь шарууд нь нойрмоглон хэвтэнэ.

	Ана удааширсаар байв. Эрж байгаагаа мартан зогссоноо дахин санаж, хоёр алхана. Өмгөөлөгчид мөнгө төлөхөөр Ионы зарсан бяруу байсан саравчинд хүрэв. Үнээ саах үедээ тугал уядаг шив шинэхэн аргамж баганын модон хадаасанд өлгөөтэй байлаа. Ана уг олсыг авч гартаа сунган баярлан инээмсэглэв. Дараа нь эргэн тойрноо харав. Саравчны дээвэр хэтэрхий намхан учир хурууныхаа үзүүрээр бараг хүрэх бөгөөд засаж янзлаагүй бүдүүн дүнзэн дээр тогтоосон аж. Олсныхоо үзүүрийг хаалганы хажуугийн Середен нэрт үнээний дэргэдэх дүнзэн дээгүүр давуулан тооно тушиж уяв. Олсныхоо нөгөө талыг өргөтгөн буулгаж нааш цааш хөнгөхөн найгаж байгааг ширтэнэ. Ийнхүү харж байтал гэнэт Аврум сэтгэлд нь урган ирэхэд боомилон үхэгч түүнийг айлган сандраасангүй, харин даллан дуудах мэт хачин инээмсэглэнэ.

	— Ээ бурхан авар, би бас адил... гэж Ана шивгэнээд бүгчим харанхуйгаас гарахаар шийдэн хаалга руу алхав.

	Хаалганы ангархайгаар шаргал туяа нэвтрэн, тэрхүү зурвас гэрэлд төрөл бүрийн өнгөөр үй түмэн хумхын тоос бүжиглэн бужигнана. Гаднаас сүхний цавчих чимээ, бялзуухайн хэрүүлч, цовоо шогшрол сонстох ажээ. Дахин нэг алхахыг хүссэн авч дохио өгч байгаа мэт чичирсэн гартаа үсний тонгорог барьсан Думитруг зурвас гэрэлд тодхон харав... Айн мэгдэж эргэн харлаа. Олс хүнд ачаанд татагдсан мэт эгц шулуун болж, үл хөдөлнө. Яагаад ингэж сунасныг бодтол түүний зэвүүг хүргэсэн инээмсэглэл бүхий Аврум олсны гогцоонд харагдав.

	Бүсгүй ягуухан, ажил хэрэгчээр толгойныхоо алчуурыг тайлан авч хоёр үнээг зааглаж байгаа шон дээр тавилаа. Чингээд нүднийх нь тушаа унжиж байгаа олсны дэргэд ууртайгаар очив. Тэр өлмий дээрээ босож, олсыг хоёр гараараа барин гогцоог толгойдоо углалаа. Нэг гараараа олсыг нөгөө гараараа гогцоог барин нүцгэн хүзүүндээ олсоо тааруулах гэж удтал зовов. Биеэ хөвчлөн барьж зогссон хугацаанд хөл нь өвдөн хөшиж тэр дорхноо ухаан алдах гэж байгаа мэт санагдлаа... Нүдээ анин олсноос гараараа барихгүйг оролдов. Хөл нь тэнхээ тамиргүй болж өвдөг нь өөрийн эрхгүй нугарна. Гогцоо улам улам чангарлаа. Тэр өвдөхийг мэдэрсэнгүй, гэвч гогцоогоо сайн тохируулаагүй мэт санагдан яарсандаа харамсав. Хүзүүг нь гижигдэх шиг болоход амаа ангайн, нүдээ нээн цавчиллаа. Одоохон үхэх нь ээ гэсэн бодол ухаанд нь буухад айж, хөлөөрөө газар тулан үхлээс зугтахыг хүсэв. Гэвч хөлөө хий дэмий хөдөлгөжээ. Ямар ч тулах зүйл олдсонгүй. Тэрээр айн сандартал амьсгал нь давхцав. Хэл нь хөөж, аманд нь багтахаа байхад хэлээ гаргалаа... Дараа нь бүх биеэр нь шоргоолж гүйх шиг болов. Удаан хүлээсэн амраг нь тачаангуй таалалтаар тэврэх шиг толгой эргэм тааламжит орчинд умбалаа. Хашхирахыг оролдсон авч чадсангүй, хоёр удаа бүдэгхэн хяхтнав... Тэр тэнхээ алдан чөлөөтэй дүүжлэгдлээ. Түүний уураг тархинд шөнийн харанхуй, пийшин, өвдөлт, тааламж... гялбаа шиг жирэлзэн өнгөрөв. Дараа нь бүгд холилдон хутгалдлаа... Бүлтийсэн нүд нь юу ч эс харна. Гэвч хэл нь байнга дооглох мэт томрох нь бүх амьдралынхаа турш дуугүй байхаар яллагдсаныхаа өшөөг авах мэт.

	Середен нэрт үнээ ямар ч хөдөлгөөн гарахгүй болохоор эргэн харж гайхан ширтэнэ. Сүүлээ хөдөлгөн үслэг үзүүрээрээ Анагийн хормойд хүрлээ. Ана огтхон ч хөдөлсөнгүй. Үнээ ногоовтор хэлээрээ эхлээд хамрынхаа нэг нүхийг дараа нь нөгөөг нь чанга даран долоогоод залхуурсан байртай нэг жигд улаанаар хивж гарлаа.

	Нэлээд хугацаа өнгөрсний дараа Зенобиягийн

	— Ана!.. Хөөе Ана!.. Залхуу адасга... Муухай амьтан! Бүхэл өдөржин л гудамж хэмжин, хүүхдээ миний толгой дээр хаячих юм. Хүүхэд нь уйлаад л... Ана! Чамайг миний бэр болгосон тэр хүнийг чөтгөр аваг! Ингэж байхаар үхээд өгөөсэй! Ичгүүргүй амьтан... гэж ууртай хашхирах дуу сонстов.

	— Түүнийг саравчинд орохыг харсан шиг санагдаж байна. Тэнд унтчихсан юм болов уу гэж Ион ажлаа зогсоолгүй бувтналаа.

	Зенобия саравч руу гүйн очиж, хаалгыг цэлийтэл нээв. Илчит гэрэл пингийн дотор талд туслаа. Энэ хоромд Зенобия мэгдэн сандарч, огло үсрэн,

	— Туслаарай! Яадаг бил ээ! Нааш ир, Ион, Ана дүүжилж үхжээ! Ээ бөөн гай! Дүүжилчхэж! гэж тэнхээ мэдэн муухай орилов.

	1

	Ана үхсэнийг хараад Ион тархин дундуураа сүхээр дэлсүүлэх шиг болов. Боомилж үхсэн Анагийн өмнө алгаараа амаа даран, алмайран зогсоход цөхрөнгөө барсан зовлон уураг тархийг нь бул чулуу шиг дарав. Жеорже, Флорика хоёрын хуримын шөнө айлган сүрдүүлж хэлсэн эхнэрийнхээ аймшигт үгийг одоо санав. Үхдэлийн өмнө хэн бүхнийг өөрийн эрхгүй нөмөрдөг аймшиг, гайхал хоёроос төрсөн хачин өрөвдөх сэтгэл, хоромхон зуур түүнийг донсолголоо. Дараа нь талийгаачийн айдас хүрэм өөрчлөгдсөн царайд ягуухан дасаж, яаж ийм хүүхэнтэй жил шахам нэг орон дээр унтсандаа гайхсанаа амиа хорлож үхсэн нь ч зөв гэж бодов. Хэсэг хугацаа өнгөрсний дараа Зенобияд хандаж, өөрийн эрхгүй

	— Хүүхэд хаана байна ээж ээ?.. Хүүхэд хар!.. Хүүхэд рүү оч!.. гэж хашхирлаа.

	Хүүхдээ гэсэн бодол түүний ухаан санааг нь эзлэн, огтхон ч мартсангүй.

	Анаг угааж, хувцаслан цээжин дээр нь гарыг нь зөрүүлэн ширээн дээр тавьсан байхад Василе Бачу орой ирэв. Тэр бээр охиныгоо удтал ширтэн, хоолой нь зангиран хий залгиад Ионтой хэлэн үг солилцсон авч хэн нь ч өөд өөдөөсөө эгцлэн харсангүй. Харин Зенобия тосгоноос Анаг хэрхэн ирсэн, орон дээр хүүхдээ хэрхэн тавьсан, гадагшаа хэрхэн гарсан, хүүхэд уйлаагүй бол бэрээ олох ч үгүй байснаа тун дэлгэрэнгүй ярив.

	Оршуулах ёслолд бараг бүх тосгоноороо цугларсан учир гудамж хүртэл хүнээр пиг дүүрлээ. Үнэн бадралт шашны хиур, арцны үнэрийг алсад хөөн аваачиж, оронд нь алимын цэцгийн анхилуун үнэрийг авчрагч хаврын урьхан салхинд алгуурхан хийснэ. Хааяа л ганц нэг эмэгтэй хэнгэнэн уйлах сонстох агаад Белчуг лам оршуулах уншлагыг гуншин шивнэж, бойпроо байнга савчина. Авсны нэг талд Ион, нөгөө талд Василе сөгдөн, хоёулаа буруутан мэт толгой нүцгэн гудайн сууна. Өвдөг сөгдсөн Зенобия, тэвэрсэн хүүхдээ уйлуулахгүйн тулд бүүвэйлж оршуулгын ёслолын сүр жавхланг гайхуулах мэт ийш тийш байнга харна. Уй гунигт автсан Гланеташу гараараа нүүрээ даран, цурхиран уйлахдаа гаслант дуугаар,

	— Охин минь... Хөөрхий охин минь... гэж үглэнэ.

	Ион, лам, гэлэн хоёрын уншлагыг нойрон дундаа сонсох мэт чагнана. Түүний бодол эргэлдэн хөрвөлдөж, ийш тийш хачирхалтай тэнэн Анагаас хүүхдэд, дараа нь Василе Бачуг, дахиад л нарсан авсан дотор хэвтээ талийгаачийг, тэгснээ гэнэт Флорикаг, чингээд Зенобиягийн гар дээр байгаа хүүхдээ эргэн бодов. Ой тойнд нь хүүхэд бодогдох бүр үл ойлгогдох айдсаас болон чичирнэ.

	Ламыг урт уншлага уншиж байхад шарилыг гэрээс гаргахын өмнөхөн уй гунигт автсан царайтай Жеорже Флорика хоёр ирж бурхан л ингэж таалахыг хүсэж, гэвч хатуужилтай байх хэрэгтэй, энэ хорвоод юм бүхэн ингэж хувирч өөрчлөгдөж байдаг... гэж хэлж байсан нь Ионд санагдлаа. Залуу эхнэрийн харц гунигтай гашуудалтай, зэмлэл дүүрэн байсан ч арай чарай барьж байгаа үлэмжийн их хайраар түүнийг шивэх шиг цоо ширтэнэ. Ион, Жеорже ажих вий хэмээн айж харцаа буруулжээ. Гэвч одоо тэрхүү харцыг ой тойндоо бүрэн мэдэрч, дүрслэлд нь улам захирангуй хүчтэй болон гасланд автсан зүрхийг нь уяраан, шинэ итгэлийг төдхөн төрүүлэв.

	Оршуулах ёслолын төгсгөлд нүдээ дээш болготол авсны чанадаас хэзээнээс эхлэн түүнийг цоо цоргиж байсан Василе Бачугийн харцтай мөргөлдлөө. Ионы царай зэвхийрэн дахин тонгойхыг оролдовч чадсангүй. Хадам эцгийн харц нь олзоо залгихаасаа өмнө сүрдүүлэн ширтэх аварга могойнх шиг байлаа. Түүний нүдэнд Ион эхлээд бүдэг бадат дараа нь гэрэлт өдөр шиг тодоор «Газар хаана байна! Бүх газар газартаа л очдог... » гэсэн асуултыг харав.

	Чингэмэгц хүүхдээ яагаад ийм их бодож байгаагаа гэнэт ойлголоо. Хэрэв хүүхэд байгаагүй сэн бол Анаг үхэхээр хамаг хөрөнгө нь үгүй болж бүхий л тэмцэл нь дэмий өнгөрөх болно. Зөвхөн хүүхдийн амьдралд л түүний хөрөнгө зоорь тээглэж, хүүхэд хэчнээн амьдарна түүний газар эдлэн төчнөөн тэснэ... Хүүхэд тэвэрсэн Зенобияг харахыг хүсэвч Василегийн харц түүнийг тавьсангүй төөнөж, тамлаж байсан агаад хадам эцгийн харцанд өөрийгөө толинд харж байгаа мэт зэвхийж цайсан айж сандарсан, сүрдүүлгээс чичрэн дагжиж байгаагаар... үзэж байв. Харин хадам эцгийн царай нь ялан дийлсэн, дооглон басамжилсан инээмсэглэлээр гялалзах мэт аж.

	Анагийн шарилыг нүхэнд буулгатал Василе Бачугийн харц түүнийг өршөөлгүй мөрдөн, сэтгэлээс нь Флорикагийн ширтэлтийг хөөн, бүхнийг, тэр ч байтугай оршуулах ёслолыг, түүний хамаг хувь заяа нь тээглэж буй хүүхдээс бусдыг умартуулжээ.

	Оршуулгын газраас буцаж ирмэгц Ион хэн нэг хүн хулгайлаад авчихаас айсан мэт Зенобиягийн гараас хүүхдээ шүүрэн авав. Хүүгээ цээжиндээ наалдуулан ясархаг гараараа тэврэв. Петроширыг уйлахад Тэр бээр асар их туршлагатай асрагч эх шиг тайвшруулан, удаан хугацааны чармайлт, оролдлогоороо олсон бүх газраараа тэврэн явахыг л зөвхөн бодож байлаа. Урьд түүнийг хараан зүхэж, түүнээс л болж Ана дүүжилж үхсэн гэж тооцож байсан хүмүүс түүнийг хүүхдээ асран халамжилж байхыг хараад уяран зөөлөрч эхнэрийнхээ үхэлд буруутай биш гэлцэнэ.

	— Хүргэн ээ, ачийг минь өвдүүлчхэв! гэх эвгүй дуу Гол гудамжийг тойртол түүний чихэнд гэнэт сонстлоо.

	Ион тэвдэн Василе Бачугийн харцнаас хүүхдээ хамгаалах мэт цувандаа нуув.

	Талийгаачид зориулан буян үйлдсэний дараа хүүхдээ хэрхэх, яаж арчлах тухай эхтэйгээ удтал зөвлөлөө. Зенобия, тэртэй тэргүй эх нь өнөө маргаашгүй хөхнөөсөө гаргах гэж байсан, одоо ямар ч хоол иддэг болсон учир удахгүй уул шиг том эр болно, зөвхөн бурхан ивээн өршөөвөл нүд ирмэх зуур том болчхоод үхрээ бэлчээрт хариулна гэж итгүүлсний дараа л Ионы сэтгэл сая амрав.

	— Ээж ээ, сайн харж хандаж байгаарай! Петрошир сул биетэй юм шиг санагдаад байна гэж Ион сөөнгөтөн өгүүллээ.

	— Хүүш хүү минь, ямар сайхан борогшсон хүдэр чийрэг байгааг чи харахгүй байна уу?

	— За за сайн байна... Хэрэв өвчин тусаад гай барцад тохиолдвол, Бурхан өршөөг, надтай хамт амьдарна гэж санахгүй шүү! Энэ хүүхэд чинь, миний амьдрал байгаа юм, ээж ээ.

	Ион чи яасан муу амтай золиг вэ, нээрэн шүү! гэж эх нь уурлав.

	— Таныг хожим хэлээгүй гэж хэлүүлэхгүйн тулд энэ бүхнийг ярьж байна... Миний хүүг нүднийхээ цөцгий шиг хамгаалж асраарай!

	— Хүү минь, чи чинь юу болоод байна вэ? Муу юм зөгнөөд байх чинь, бурхан намайг өршөөг! гээд Зенобия загалмайлан мөргөхдөө, хүү нь ил хэлдэггүй боловч эхнэрээ үнэхээр их хайрладаг байжээ. Тэгээд л хүүхдэдээ ингэж санаа зовж байгаа юм гэж дотроо бодов.

	— Румын хүн хүнлэг, мөс сайтай бол яг л миний нөхөр Херделя шиг байдаг! гэж Грофшору даван заалдах өргөдлийг хянан үзэх хугацаа ойртон, Херделяг улам бүр уйтгарлан, итгэл алдрах бүрд улам олон хэлэх боллоо.

	Хэргийг дахин авч хэлэлцэх хугацааг дөрөвдүгээр сарын дундуур Тыргу—Муреш хотын даван заалдах шүүхэд хийхээр нэгэнт тогтжээ. Херделя сургуулийн амралт эхлэх хугацааг хуруу даран тоолох бөгөөд хоног өнгөрөх бүр өөрийгөө зол заяагүй төрсөн амьтан гуч гаруй жил боол шиг хөдөлмөрлөснийхөө тэтгэврийг алдана гэж бодсон зөн билэг нь түүнийг улам хүчтэй зовооно. Хэдийгээр Грофшору сүр бадруулан баталж байгаа боловч эдүгээ жинхэнэ итгэлийг үл төрүүлэх агаад урьд өмнө найдвар итгэлээ хэт догшноор эвдүүлэн хууртагджээ.

	Грофшору өөрийн биеэр шүүхэд очин уг хэргийг бүрэн цагаатгахгүйгээр буцаж ирэхгүй гэж өдөр бүр батлан тангараглана. Эцэст нь түүнийг хэчнээн хүндэтгэж хайрладгаа төгс батлахын тулд, хэргийг авч хэлэлцэхээр тогтоосон хугацаанаас гурван долоо хоногийн өмнө, Армадийн хамаг хүндэт иргэд цугларсан «Рахова» хэмээх шар айргийн уушны газар, бүхний өмнө түүнтэй хундагатай гараа солбин ууж, үнсээд,

	— Эдүгээ чи миний ах болов, согтуу минь! Хэрэв надад итгэхгүй бол, эргэлзэхийг зүрхлэн, наад урвагар царайгаа надад харуулбал надтай ярих юм байхгүй шүү! гэж бадрангуйгаар хашхирав.

	Энэхүү ёслолын үйлийг бүгд алга ташин баяр хүргэн угтаж Херделятай эдүгээ хүртэл ойр дотно болоогүй байсан дунд сургуулийн захирлаас эхлэн тосгоны бичээч хүртэл цөм өмгөөлөгчийн жишээ дуурайлыг давтав.

	Тэр өдөр Херделя үнэхээр аз жаргалыг амталж, мал болтлоо согтсон учир эхнэр нь толгой дээр нь нойтон алчуур тавьж, шөнөжин загнажээ... Гэвч маргааш нь харанхуйд зогстол үл салах сүүдэр шиг мөрдөгч өнөөх гуниг нь эгж ирэв. Ион болон түүний өргөдлийн тухай удтал бодлоо. Ион өөрийнхөө хэргийг хөөцөлдсөөр баяжжээ. Ионы хувьд гэвэл өргөдөл нь эрүүл саруул, амьдралдаа сэтгэл хангалуун мултран гарах хөнгөн гэмтэл байсан. Нэг сар шоронд сууна гэдэг түүнд ямар хохиролтой юм бэ?.. Ясаа амраах тохиолдол гарсанд тэр сэтгэл хангалуун ч байсан байж болох бус уу?.. Харин түүний хувьд гэвэл өргөдөл гэдэг нь түүний амьдралын чиг шугамыг гэнэт өөрчилсөн хүнд цохилт бөлгөө. Өчүүхэн жижиг зүйл хүний хувь заяаг хэрхэн шийдвэрлэж, амьдралын нь хүрдийн эргэлтийг хэрхэн өөрчилнө вэ? Байрнаасаа хөдөлсөн ганц ширхэг элс хадан хясааг нураана. Өчүүхэн, шалихгүй зүйл цаг үргэлж ширүүн догшин доргион үүсгэдэг лугаа адил бардам, өөрийнхөө хүчинд итгэсэн хүн, нууц, аймшигт эзний гарт тоглоом буюу ер нь юу ч биш бөлгөө... 

	Хувь заяагаа шийдвэрлэхийн хэдхэн хоногийн өмнөхөн Анагийихаа нас барсан тухай мэдэгдэж, Быстрицагаас холдуулахгүйгээр ногдсон ялыг нь Армадийн шоронд эдлүүлэхийг гуйхаар Ион дахин Херделягийнд ирэв.

	— Тэгэлгүй яах вэ, Ион минь, би бүхнийг хийж өгье! гэж багш гашуунаар өгүүлээд цухалдлаа нуухаар хумсаа мэрэн, — Урьд ч би бага бус тусалж байсан, одоо чи намайг хаана хүрээд байгааг харж байгаа биз, хөгширсөн хойноо гудамжинд хаягдлаа... Гэвч мэдээж хэрэг, чамд туслалгүй яах вэ... гэв.

	Херделягийн үг удаан хугацаагаар хөндөөгүй байсан сэтгэлийнх нь чавхдасыг хөндөх шиг болж, бүхий л байдлаараа чин сэтгэлийн догдлолоо илэрхийлэн багшийн нүдийг эгцлэн ширтлээ.

	— Загалмай зүүлгэсэн эцэг минь, би чинь үл бүтэх амьтан. Бид хорон, тэнэг улс. Энэ л бидний гай зовлон юм.. Бурхан намайг хатуу догшноор залхаан шийтгэв. Таны өмнө ч би буруутай, би өөрөө түүнийгээ сайн мэдэж байна... Гэвч бурхан сайн хүнд тусалдаг... Миний алдааны төлөө бурхан таныг таалах болно... гэж товчхон өгүүлэв.

	— Ион минь, би яагаад чиний тэнэглэснийг дагаснаа гайхах юм. Уг нь зөвшөөрөхгүй гээд чамайг гэрээсээ хөөгөөд гаргах байсан гэж багш бувтнаад нүдэндээ нулимс цийлгэнүүлэв.

	— Хүний ухааныг бурхан авчихаар дандаа тэгдэг юм гэж Ион бусдын зовлонд уярч, хоромхон зуур зөөлөн сэтгэл гаргасандаа харамссан ширүүн дуугаар өгүүлээд, — Та одоо надад нэг сайн өргөдөл бичээд өг, би хөлсийг нь төлье гэв.

	Херделя өргөдлийг зохих ёсоор нь бичиж өглөө. Өнөөдрийн бүх золгүй явдлыг авчирсан хүнтэй ярилцах нь түүний сэтгэлд итгэл найдварын үрийг суулгав. Тэр «сайн хүнд бурхан тусална» гэж аман дотроо давтах нь энэ үгэнд л ямар нэгэн тайтгарал олох мэт. Гэвч адгуу, тэнэг зан гарган, олон удаа шашин номыг даажигнаж байсандаа харамсан гэмших болов. Түүнээс хойш орой бүр дэнлүүгээ унтрааж, орон дээрээ дээш харан гараа цээжиндээ зөрүүлэн тавиад өөрийнхөө буруугаас болж орсон мухардлаас гаргаж өршөөхийг бурханд сүсэглэн мөргөдөг болжээ.

	Грофшору Тыргу-Муреш рүү давж заалдах өргөдлийг хэлэлцэхэд ганцаараа явахаар зэхэв. Херделя ажил дээрээ, гэртээ үлдэх хэрэгтэй бөгөөд учир нь хуралд өөрийн биеэр заавал байх албагүй, нөгөөтээгүүр үлэмжхэн мөнгийг ямар ч үр ашиггүй зарцуулах байлаа... Хэдийгээр Армадийгаас үд дунд хөдлөхөд орой нь зорьсон газраа хүрчихсэн байх зайтай авч замын бэлтгэл их хийв. Царайлаг, тарган, аж ахуйч хатагтай Грофшору нөхрийгөө замдаа идэг гэж аяны авдрыг идээ будаагаар дүүргэлээ. Түүнтэй сайн найз, болсон хатагтай Херделя ч их туслав. Замын хүнсний тухай саналыг анх Херделягийн гэргий санаачилсан агаад халуун дотноор хүлээн авчээ. Өмгөөлөгчийг явахад сайх хоёр гэр бүлийнхэн үдсэнээс гадна тэдний дотор Грофшоругийн таван хүүхэд оролцов. Тэд ихээхэн нулимс асгаруулсан авч зөвхөн Грофшору биеэ тэсвэртэйгээр барьж, Херделяд айван тайван байж, түүнд болон бурханд итгэхийг тушаалаа.

	Өмгөөлөгчийн гэргий, хатагтай Херделя, Гиги гурав шүүхийн хурлын өдөр мацаг барихаар сэмхэн шийдвэрлэцгээжээ... Орой нь Херделягийнхэн орой болтол сууж Грофшоругийн гэр бүлийг сэтгэл сайтай, ховорхон хүмүүс гэж магтан амжилт ололтынхоо бүх бололцоог нарийвчлан хэлэлцлээ. Бүгд унтахаар хэвтэцгээсний дараа харанхуйд ирж байгаа өдрийг адислан ерөөж, ямар ч гэм буруугүй, хилсээр хэлмэгдэгсдийн тусын тулд бүхнийг эргүүлэхийг аугаа хүчит тэнгэрээс гуйн мөргөж байгаа тэр гурвын шивнээ тодхон сонстоно. Яг энэ үед хатагтай Грофшору, таван хүүхдээ өвдөг сөгдүүлэн, «Херделя өвөөд» зориулж уншлага уншуулсны дараа «Манай эцэг» хэмээх гол уншлагаа хөөрхий сүсэгтний төлөө шивнэж байлаа.

	«Херделя, эмэгтэйчүүдийн санааг мэдээгүй боловч амьдралынхаа хамгийн хүнд өдөр мацаг барихаар шийджээ. Тэрээр үүр цүүрээр сэрээд сэтгэлийн түгшүүр, догдлолоос болоод дахин унтаж чадсангүй. Цаг нөхцөөхийн тулд гансандаа тамхи нэрж асаахаар завдсанаа бурханд нэг өдөр зориулахдаа «чөтгөрийн өвсөөр» бузарлаж болдоггүйг гэнэт санав. Тэр орон дотроо хөлбөрөн зөвхөн муу зөнд автан шанална. Ажилдаа хар өглөөгүүр очсон боловч тэнд бас сэтгэлийн тайвшрал олж чадсангүй. Үдийн завсарлагаагаар хариагүй учир урьдын адил хоол хийчхээд хүлээж байсан хатагтай Херделяг уурлуулжээ.

	Эцэст нь орой цахилгаан утас ирлээ. Ажлынхаа өрөөнд ганцаараа байсан Херделя утсыг задалж чанга дуугаар «Цагаатгалаа, — Ура» гэж уншихыг шуудан хүргэгч сонсов. Өвгөн хүнд ачаанаас салсан мэт сэтгэлийнхээ гүнээс санаа алдсаны дараа гэнэт эхэр татан уйлж эхлэхэд шан горьдон хүлээж байсан шууданч өлмий дээрээ гишгэсээр сэмхэн гарч одлоо. Сэтгэлээ нулимсандаа дэвтээж, тайвширсныхаа дараа Херделя өмгөөлөгчийн гэрт орж, хатагтай Грофшорутай уулзав. Сайх хатагтай инээхийг оролдсон авч баярласандаа мөн уйлжээ. Хэдийгээр хөнгөмсөг зантай ч гэсэн үлэмж хайртай нөхрөө жаахан магтахыг хүссэн авч Херделя түүний үгийг сонсох тэвчээр байсангүй. Таньдаг, таньдаггүй олон түмэнд гайхамшигт сайхан мэдээгээ түгээхээр тэсэж ядан байв. Шар айргийн уушны газар нөхөд нь баяр хүргэн тэвэрч, дараа нь энэхүү гялалзсан ялалтаа сайн архиар мялаах хэрэгтэй гэж ятгахад мацаг барьж байгаагаа бүрэн хэрэгжүүлэхийн тулд татгалзахад асар их хүчин чармайлт гаргах хэрэгтэй байлаа... Шөнө орой болсон хойно баярласандаа үхтлээ ядарчихсан гэртээ ирэв. Хатагтай Херделя үдийнхээ хоолыг идэхээр ирсэнгүй гэж хөмсөг зангидан угтсан боловч цахилгаан утсыг үзмэгц хамгийн ойр дотнын төрөл садан нь нас барсан мэт Гигийн хамт байшин доргитол уйлж эхэллээ. Багш их хүчин чармайлт гарган байж тэр хоёрыг тайвшруултал бүх юм түүний эсрэг эргэж «Яагаад үдийн хоолоороо ирэлгүй өдий төдий хоол ямар ч хэрэгцээгүй муутгав?» гэж эхнэр нь байцааж гарав. Мацаг барьснаа хэлэхэд ч хатагтай Херделя бүрэн эвлэрсэнгүй зөвхөн сэтгэлдээ «бурхан үл шүтэгч» бурханд нааштай хандаж хэмээн баярласан ажээ.

	Тэд унтахаар эрт хэвтэцгээлээ. Гэр оронд аз жаргал бялхана. Гэвч Херделя урьд өмнө хэзээ ч энэ шөнө шиг нойргүй хонож үзсэнгүй. Тэр өлсөж, нэн ялангуяа тамхи татах гэж зовно. Цаг үргэлж халуун хөнжилдөө эргэж хөрвөөн зовхи нь тугалга шиг хүндрэвч нойр нь үл хүрнэ. Зөвхөн үүрээр л ивээлт нойр түүнийг бүрэн эзэмшиж бөх бат унтсан учир өмгөөлөгч эзгүй, бүх ажил түүний толгой дээр байгаа энэ үед ажлаасаа хожигдох вий гэж эхнэр нь хоёр удаа угзчин байж сэрээлээ.

	Үд дунд бүгд Жидовица хүртэл зугаалж, Грофшоруг хүлээцгээв... Хүү эн түрүүн хонхны дууг сонсжээ. Сүйх тэрэг зогсож, баяр жаргалдаа умбасан Грофшору үсрэн буув. Эхнэрийгээ үнсэхээсээ өмнө Херделя руу ухасхийн чанга тэвэрч,

	— Харж байна уу, урвагч аа, румын юу хийж чаддагийг?.. Одоогоос эхлэн намайг ямар нэгэн зүйл амлахад итгэхгүй байгаад үзээрэй! гэж хэллээ.

	3

	Хохигор бичээч Ионы гараас Армадийн шүүхийн шоронд нэг сарын ял эдлэх тухай бичгийг нь авч гартаа эргүүлэн тойруулан, хавтсаа уудлан онгичиж, зэмлэсэн байртай толгой сэгсрэн тоосонд дарагдсан бүртгэлдээ ямар нэгэн юм бичээд шаргал хуудас өгч «хонгилын эцэст олон түлхүүртэй хар самбар байгаа» гэж явуулжээ.

	Хонгилыг өнгөртөл Ион шууд л шоронгийн хашаан дотор орчхов. Тэр дор нь шоронгийн хашааг таньсан агаад урьд Симион Лунгутай будилахдаа мэддэг болсон аж. Тэр үеийнх шиг зүрх нь шимшрэхэд царай нь цонхийн цайв. Давчуу хашаа хоосон байлаа. Элэгдэж гөлийсөн чулуун зам дээр нарны туяа цацран тусна. Нарны гэрэлд бүдүүн төмөр торны цаадах цонхны шил гялалзана. Нэгэн цонхонд үсээ мөлчийтөл хусуулсан хар сахал, үсэндээ дарагдсан толгой хөдөлгөөнгүй харагдах бөгөөд өдрийн гэрлийг залгисаар согтсон амьтан мэт үзэгдэнэ. Ион цочин, загалмайлан мөргөөд дараа нь энд тэнд тунгалаг агаарт нь хөшин зогссон цагаан үүл бүхий хөх тэнгэрийг ширтэв.

	Олон цоож бүхий хаалгыг цохитол дотор талаас нь ууртай, бүдүүн дуу сонстлоо. Чимээ гаргахгүйг хүссэн мэт аяархан гэтсээр оров. Гэгээтэй жижигхэн өрөөнд ортол түүнийг сэжиглэсэн харцаар ширтэж байгаа хуучин танил хуяг болон энд ирж буй хэн ч ийм бичиггүй ирдгийг мэддэг хүн шиг шаргал хуудас руу нь гараа сунгаж байгаа жижигхэн ширээний дэргэд сууж байгаа хуяг хоёр л байлаа.

	— Тавдугаар өрөөнд гэж хуудас авсан хуяг Ионд ойлгуулахын тулд румынээр өгүүлэв. Нөгөө хуяг нь түүний тонгорог, өргөн бүс, эхийнх нь бэлтгэж өгсөн хүнс бүхий уутыг хураан авч,

	— Энд хэн ч гаднаас авчирсан хоол иддэггүй юм маанаг аа! гэж зандарлаа.

	Ион эдлэл, нэн ялангуяа ийм сайхан хоол нь муудчих юм уу, хуягууд идчихнэ гэж харамсан, өгөхгүй гэж хэлэхийг хүстэл хачирхалтай айдас багалзуурыг нь шахаж ганц ч үг хэлж чадсангүй. Тэр хонь шиг номхноор догшин хуягийг даган явтал түүнийг шоронгийн давчуу өрөөнд түлхэн оруулж цэвэрхэн, дуу шуугиангүй байхыг тушаав. Чингээд дөрвөн хоосон хананы хооронд ганцаар үлдэж түлхүүр, цоожноо чих дөжрөм хоёр дахин хяхтнан эргэхийг сонслоо. Хэдэн хором гайхаж алмайран эргэн тойрноо харан зогсов. Зүрх нь байраа олохгүй байгаа мэт булгилан цохилно. Дараа нь торонд орсон араатан шиг нааш цааш улам хурдан алхлахдаа тэртээ алсын алга дарам тэнгэрээс өөр юу ч үл харагдах цонхыг л байнга ширтэнэ.

	Нэлээд хугацаа өнгөрсний дараа гэнэт тайвширч ингэж сандарсандаа ичив. За, ийм л байх ёстой, би ямар мэдэхгүй биш дээ!.. Одоо бурхны тааллаар л болтугай!.. гэж өөртөө өгүүлээд өрөөний голд зогслоо.

	Ион урт дээлээ нямбайлан эвхэж хаалганы дэргэдэх булангийн шалан дээр тавиад дээр нь сунан хэвтэв. Тэргэнд орсон шар шиг ядарсан мэт түүнд санагдлаа. Чингээд нүдээ анин нам унтав.

	Үд дундын орчим гутлынхаа хоншоороор хавиргыг нь ёврон хашхирч байгаа цагдаагийн дуу түүнийг сэрээлээ.

	— Бос, алив босооч! Энд унтдаг газар биш, мал аа! Энд ажил хийдэг юм!.. 

	Бусад гурван ялтны хамт ноён шүүгчийнд түлээ хөрөөдүүлэхээр явуулав.

	Маргаашаас нь дасаж эхэллээ. Ион сэтгэл хангалуун байв. Идэх хоолтой, ханатлаа унтаж, хүний нүүрэн дээр л ажил хийсэн дүр үзүүлэх учир бүх зүйл сайн байлаа... Тэр бээр гэр орноо санах агаад нэн ялангуяа хүүхдийн төлөө сэтгэл нь зовж эхлэв. Бүхэл шөнийн турш Припасыг зүүдлэх боловч хэзээ ч хүүхэдтэй гэр орноо бус, үргэлж Жеоржегийнд Флорикагийн хажууд байгаагаар зүүдэлнэ. Тэр сэтгэлээр унаж, Зенобияг шинэ сонин мэдээ болон хоол авчрах пүрэв гарагийг тэсэж ядан хүлээнэ.

	— Хүүхэд яаж байна? гэж сэжиглэсэн байртай огцом асуув.

	— Сайн байна уу, эрүүл гэж тэр зулбасгын төлөө байнга санаа зовниж байдагт нь үргэлжлэн бухимдаж байдаг дээр нь өнөөдөр хуягууд хоолонд нь Ионыг хүргээгүйд уурласан эх нь хариуллаа.

	Ион өдрийн турш зөвхөн Петришорыг л бодно. Энд цаг хугацаа хангалттай учир тархиа эргэтэл янз бүрээр дүрслэн боддог байв. Сэтгэл санаа нь хэчнээн их шаналан бухимдах тусам хариулахаас эмээх асуултууд төрнө. Анаг оршуулах ёслолын үед хадам эцгийн харцыг мартаж огт чадахгүй байв. «Намайг энд байх хооронд газраа авах гээд хүүхдийг алж ч мэднэ шүү!» гэсэн бодол төрж, түүнийг хутгаар хатгах мэт болно.

	Тэр мөчөөс эхлэн шоронд бачимдаж, өдөр хоног дуусахгүй урт шаналгаатай санагдах болов. Цонхны бүдүүн төмөр сараалж руу ухасхийн угз татан авч хаяад гэртээ байгаа хүүхэд рүү гүйн очиж хамгаалмаар санагдах ажгуу.

	Харин шөнө болохоор зөвхөн Флорикаг зүүдэлнэ. Анаг нас барахаас долоо хоногийн өмнө Жеоржегийнд очиж, түүнтэй газар эдлэн, ажил хөдөлмөрийн тухай ярилцан, өөрт нь ямар ч хамаагүй хэргийг хүртэл сэдэн ярилцаж байсан ажээ. Хэдийгээр Жеоржег өөрийн нь хамгийн үнэт эрдэнийг хулгайлсан дээрэмчин мэтээр үзэн ядаж байсан боловч тэднийхээр байнга очдог байв. Өөрийнхөө эрдэнэд ойр байхын тулд л очно. Флорикатай ганц ч үг солихгүй, бие биедээ харц чулуудалцахгүй ч гэсэн аз жаргал, баяр баясгаланг бүрэн дүүрэн амсана. Өөрийнхөө юу хүсэж байгааг ч мэдэхгүй, юуны ч тухай өөрөөсөө үл асууна. Бүсгүйг ойрхон байгаад сэтгэл нь тайтгарч итгэж найдах ажээ. Анаг нас барсны дараа тэднийхээр очих нь цөөрсөн ч гэсэн зүрхэнд нуугдсан итгэл нь улам нэмэгджээ... Эдүгээ тэднийхээр очиж чадахаа болиод, бүсгүйн тухай бодохыг үл хүсэх авч, тэр түүний зүүдийг тэртэй тэргүй эзэмджээ.

	Нойрноос сэрмэгц тухай бүрдээ баяр баясгаланг амсаж байсан ч өдрийн гэгээнд хүүхдийнхээ төлөө дахиад л санаа зовж эхэлнэ.

	Ийм бодол, зүүд түүнийг тураалд нь хүргэжээ. Түүний царай шаргалтан духанд нь гүн үрчлээс суув. Зөвхөн нүд нь урьд өмнөхөөсөө ч илүү шунал, шийдвэр дүүрэн гялалзах мэт болжээ.

	Арав хоног өнгөрсний дараа Херделя, Бистрицагийн байцаагчаас Припасын сургуульд ажилдаа яаралтай орох тушаалыг цахилгаан утсаар ирүүлснийг хүлээн авлаа. Мөн үүний хамт түүнийг ажлаас нь халсан хугацааны цалинг нөхөн өгүүлэх тухай зааврыг Армадийн албан татварын газраас явуулсан тухай мэдэгдэв.

	— Бурхан шийтгэж, бас бурхан өршөөдөг гэж багш өгүүлээд аз жаргалдаа мансууран Рахова хэмээх уушны газар хоёр шил шар айраг хоослоод гэртээ нэг литр жимсний дарс авчран түүнийг айлган сүрдүүлж байсан ялаас аарагдсанаас дутуугүй тэмдэглэлт өдрийг гэр бүлээрээ ёслон тэмдэглэхээр элсэн чихэр, шанжтай хамт дарсаа буцалгахыг эхнэртээ даалгалаа.

	Хатагтай Херделя ердийн зангаараа бага зэрэг уурлан архичин гэж зэмлэсэн боловч жимсний дарсыг буцалгаж хоолныхоо дараа өгөв. Дарс үнэхээр сайхан болсон тул Херделя Гигид ганцхан жүнз ч гэсэн уулгах гэж оролдовч бүсгүй дарсаар уруулаа бузарлахгүй хэмээн эрс татгалзлаа.

	Баярласандаа, харин Херделягийн хувьд бас дарсандаа согтуурцгаан хоолны дараа гэр бүлийн зөвлөгөөнийг удтал хуралдуулав. Гэнэт ид шид мэтээр тэнгэрээс унаж ирсэн мөнгөний талаар хэлэлцэж, Гигигийн царай хэчнээн улайж байвч тэр мөнгийг инжинд нь зориулахаар тэр дор нь шийдлээ. Дараа нь гунигт нөхцөлд урьд өмнө яригдаж байсан асуудал дахин босож, Припаст нүүж очих уу, эндээ үлдэж зөвхөн Херделя, өглөө очиж орой эгж ирэн Зэгряну шиг байх уу гэдэг талаар ярилцав. Хуучин жижигхэн байшингаа санаж байсан хатагтай Херделя нүүх хэрэгтэй хэмээн шаардаж «Туужуу» Белчуг тэднийг бэрхшээлээ ялан гарсанд хорсон атаархаж, байшин барьсан газрыг нь авчхаж магадгүй гэж шалтаг заалаа. Херделя хэдийгээр зарчмын хувьд зөвшөөрч байсан ч сургуульдаа багшлахын хамт Грофшорутай ярилцан тохиролдож үдээс хойш буюу оройн цагаар тэднийд ажиллаж, авч байгаа цалингаа хэвээр хадгалахыг бодно. Цалин болон бусад нэмэлт орлогоо алдчих нь харамсалтай агаад Гигигийн инжинд санаа тавих нь муу биш билээ. Инжтэй хүүхнийг хүн хоёр дахин илүү шохоорхоно. Лаура муу хүний заяа завагт гэгчээр ховорхон тохиолдох нөхөртэй учирсан. Гигигийн аз ямар байхыг хэн мэдэх бил ээ?

	Бүсгүй уурлаж хэзээ ч эрд гарахгүй гэж тангараглав. Зөвхөн энэ л гэр бүлийн зөвлөгөөнийг улам ширүүн болгоход хангалттай байлаа. Хатагтай Херделя тэр дорхноо охин руугаа хилэгнэн дайрч, Лаура шиг биеэ тоолоо гэж зэмлээд жишээ болгож Зэгрянуд ямар ч анхаарал тавихгүй байна, тэр бол ер бусын залуу, Гигид дурлаж байгаа бололтой гээд гүнж шиг л дураараа загнаж байна гэж зэмлэв. Гиги уйлан эсэргүүцэж «Бидний үгэнд ороод одоо тохитой сайхан амьдарч байна» гэж Лаурагийн тухай ярихыг сонсохгүйн тулд чихээ таглалаа.

	Гиги эцэст нь сэтгэлээр унан,

	— Тэр чинь надтай сууя гэж гуйж ирсэн юм уу? Эсвэл би очиж гуйх хэрэг үү? Чөтгөр түүнийг аваасай гэж хашхирав.

	Зэгрянуг гуйж очих тухай санаа Гигид хачин инээдэмтэй санагдсан тул хоромхон зуур уур нь намдаж инээд алдахад хатагтай Херделя инээмсэглэлээ.

	Чингээд гэр бүл зөвлөгөөн хэдийгээр ямар нэгэн шийдвэр гаргаагүй ч гэсэн хөгжилтэй дуусав. Одоохондоо Херделя, Зэгряну шиг Припас руу очиж ирж байх, дараа нь Грофшорутай ярилцаад яахаа шийдэхээр тохиролцлоо.

	Ганцхан Гиги л сэтгэл зовуурьтай унтахаар хэвтэв. Тэр Зэгрянугийн тухай эдүгээ хүртэл сайн бодсонгүй ажээ. Тэр таалагдаж байсан нь үнэн, гэвч сууна гэж үү? «Хөгшчүүл гэж хачин улс шүү! Юу ч болоогүй байхад гэрлүүлэх тухай бодох юм»... гэж бодсоор нойрсов.

	Энэ шөнө Зэгрянуг зүүдэлж нойрон дундаа чанга инээсэн тул Херделя хатагтай нойрноос сэрэн загалмайлан мөргөжээ.

	Херделя сургуулиа дахин хүлээж авахад бэлтгэн сахлаа хусаж, эхнэр авах гэж байгаа залуу шиг гоёв. Тэр өглөө эрт гэрээсээ гарч, боолттой идэх хүнсээ барьсаар айван тайван алхална. Байгаль хүртэл түүнийг ялгуулан эгж ирж байгаад баярлан тэмдэглэх мэт. Өгөөмөр наран ээн мишээсэн тавдугаар сарын сайхан өдөр байлаа. Припас хүрэх засмал зам шинэхэн тариа, эрдэнэ шиш дамжигч хөөндэйтэй өрсөлдөгч өглөөнийхөө дууг уяхнаар эгшиглэн Ноёны төглийн сүүдэрт сүү шиг цайран зураймуй. Тосгон ойртох тутам багшийн зүрх улам хүчтэй цохилж, догдлол нь нэмэгдэнэ. Ажилдаа явж байгаа тариачид түүнтэй дайралдан инээмсэглэхэд Херделя мөн л хариу инээмсэглэжээ. Чөтгөрийн шандад Тома Булбуктай уулзан бурхан түүнийг умартаагүй тухай ярилаа. Тома толгой дохин баяртайгаар инээмсэглэж,

	— Ноён багш аа, Таныг бурхан хамгаалах болтугай! Та чинь манай хүн, бид өөр өөрсдийнхөө зовлонг сайн мэднэ гэж өгүүлэв.

	Бас Трифон Тэтару, тосгоны ахлагч Флоря Танку, манаач Косма Чокэнаш нартай уулзаж гэнэн бардам зангаар өөрийнхөө ялалтын тухай ярилаа.

	Тосгонд ормогц цагаа харав. Дэндүү эрт ирчхэж. «Би хэтэрхий хичээжээ. За зүгээр! Хөөрхий муу байшингаа харъя. Түлхүүрээ авсан минь яамай даа!» гэж хэмжээгүй аз жаргалдаа умбан бодлоо.

	Тосгоны зүг харсан хоёр жижигхэн цонхтой байшин түүнийг хайрлан ширтэх мэт.

	— Ээ хөөрхий! Ийм удаан хугацаанд яаж хоосон байв даа! Бүр таван сар гаруй болчхож... Тоглоом биш ээ! гэж Херделя уяран шивнэв.

	Хашаагаар нь зэрлэг өвс дураараа ургажээ. Эзгүйрсэн цэцэрлэг ч бас зэрлэгшсэн аж. Шатан доор нь үй түмэн аалзны тор татагдан хананы будаг энд тэндээ ховхорчээ. Түлхүүр нь зэвд идэгдсэн цоожиндоо чахран эргэв. Байшингийн дотор талаас хөгц үнэртсэн, бүгчим агаар нүүрийг нь алгадлаа. Алхам бүрдээ зогсон чагнаж, санаа алдаж, хоосон тасалгаанд гунигтай цуурайтах хөлийнхөө чимээг сонсоно. «Агаар салхи оруулж, жаахан засаж сэлбэх хэрэгтэй. Гэвч хүн ядарсан цагтаа бүхнийг умартах юм даа» гэж бодсоор Херделя тагтан дээрээ гарч алаг цэцэг, ногоон зүлгэн өмсгөл нөмөрсөн тосгоноо ширтэн зогсов.

	Гланеташу өвгөн өөрийнхөө хашаан дотроос урьдын адил түүнтэй хүндэтгэлтэйгээр мэндлэн бүрх малгайгаа ёсорхуу авлаа. Тэнхээ мэдэн чарлаж байгаа ачаа тэвэрсэн Зенобия ч гэрээсээ гарч багшийг ерөөн, буцааж авчирсан бурхны алдрыг магтан, тосгонд эрдэмтэй хүнгүйгээр хэцүү байлаа, лам гэдэг сүмтэйгээ л байх юм гэв. Херделя хэн ч түүн шиг хүүхдийн эвийг олон багшилж чаддаггүй учир нэн даруй сургуульдаа буцаж очих тухай тушаалыг цахилгаан утсаар авсан тухайгаа тэр хоёрт ярьж эхэллээ. Эхлээд Мачедон Черчеташу, түүний хойноос бусад хөршүүд нь уван цуван ирж, гайхан, баясан амаа ангайн Херделягийн яриаг сонсох агаад цөм залуу багшийг хэт дураараа, хэт хатуу гэж гомдоллох бөлгөө.

	— Ион хаана байна, Александр аа? гэж Херделя Гланеташугаас лавлав.

	— Та юу ч мэдээгүй гэж үү? гэж Зенобия хөндлөнгөөс оролцон, нөхрөө хажуу тийш түлхээд, — Та өөрөө л Армадийгийн юунд суух өргөдлийг бичиж өгсөн биз дээ гэв.

	— Бурхан түүнд ч бас туслах болтугай! гэж эм хүнд үгээ булаалгасан Гланеташу хүмүүсийн өмнө царайгаа улайлгахгүйн тулд өгүүллээ.

	— Нээрэн тийм, Александр! Шорон гэдэг хүнд зориулагдсан юм. Эрүүл энх байвал маргааш л гараад ирнэ! гэж багш толгой дохин хэлэв.

	Энэ үед Зэгряну, цэрэг эр буугүй явдаггүй шиг, тэнгэр ямар ч байсан гэрээсээ шүхэргүй гардаггүй багш нарын уламжлалыг үргэлжлүүлэн хадгалж гартаа хэзээ ч салдаггүй борооныхоо шүхрийг эргэлдүүлсээр Армадийгаас хүрч ирлээ. Залуу инээмсэглэн Херделятай мэндлээд цааш сургуулийн зүг явахаар завдав.

	— Нөхөр минь, намайг хүлээж бай, бид хоёрын зам нийлж байна! гэж Херделя түүнийг хөгжилтэйгөөр зогсоолоо.

	— Таалалтай байна, ноён минь! гэж Зэгряну найрсгаар хариулав.

	Херделя гудамжинд гарсныхаа дараа,

	— Сургуулиа надад арга буюу хүлээлгэж өгөх боллоо гэж хэллээ.

	Тариачид таг дуугүй ноёдын яриаг чагнана.

	— Тийм үү? гэж залуу чихнийхээ үзүүрийг хүртэл улайн хэлээд, — Би юу ч мэдээгүй... Надад... хэн ч хэлээгүй гэв.

	Тэр бээр гайхан сандарч ээрэв. Дооглонгуй инээмсэглэж байгаа тариачдын өмнө бүр ч ичгэвтэртэй байлаа.

	— Өчигдөр надад тушаал ирсэн... Цахилгаанаар... Хэрэв би тантай Армадийд уулзсан бол урьдчилан хэлэх байсан! гээд Херделя цахилгаан утсаа гаргаж ялагчийн догшин дүрээр түүнд үзүүлэн, — Хараач! Шинэ байцаагч өөрөө гарын үсгээ зуржээ гэв.

	— За... за... мэдээж... явъя даа... Хүлээлгэж өгье... өөр яах билээ гэж Зэгряну догдолсондоо болон сандарч шивнээд, — Надад мэдэгдээгүйд нь би гайхаж байна... Гэвч энэ ямар ч шаардлагагүй юм. Албан ёсоор мэдэгдэх байх... Зүгээр... яах вэ... гэлээ.

	— Чамд заавал мэдэгдэнэ гэж өвгөн дээрэнгүй дуугаар хэлэв.

	Сургуульд очтол хүүхдүүд Херделяг хармагц нүд нь баяраар гялалзана. Тэр ажлаа хүлээн авч дуустал хүүхдүүдийг хашаан дотор тоглуулахаар гаргав. Зэгрянуг явсны дараа анх удаа хичээл зааж байгаа юм шиг догдлон, сэтгэл нь хөдөлж хичээлээ зааж эхэллээ. Хаврын бүхнийг тэтгэгч цэвэр анхилуун агаар оруулахын тулд хаалгаа цэлийтэл нээв. Гэнэн хүүхдүүд анхааралтай сонсож дуртайяа хариулах нь догшин хойд эцгийн нь оронд нинжин сэтгэлт төрсөн эцэг нь буцаад ирсэн мэт ажээ.

	Херделя хүүхдүүдийг хооллуулахаар завсарлуулж, өөрийгөө бүх тосгоныхонд харуулахын тулд Хажуугийн гудамжаар алхлан хаалга болгоны үүдэнд зогсож энэ тэрийг ярилцсаар Сэрэкуцагийн зүг явдаг нөгөө захад нь хүрэв. Өрлөгийн ажил ид өрнөж байгаа шинэ сүмээсээ дөнгөж сая ирсэн хамаг хувцас нь шохой, шавар болчихсон Белчуг байшингийнхаа тагт дээр зогсож байлаа.

	— Сайн байна уу, Ион? Энх тунх уу? гэж Херделя нөхөрсгөөр хашхирав.

	— Бурхны авралаар сайн, Захария! Чадах ядахаараа зүтгэж байна гэж гэгээнтэн инээмсэглэн хариулаад явган хаалгандаа ойртон ирлээ.

	— Би сургуулиа дахиад авлаа гэж багш баярласнаа огтхон ч нуухгүйгээр өгүүлэв.

	— Захария, буцаж ирсэн чинь сайн, бурхан өршөөг! Зэгряну бүгдэд шийтгэл болж байв гэж Белчуг төв байдлаар чин сэтгэлээсээ хэллээ.

	Тэр хоёр гар барилцсан авч юу ч ярьсангүй. Херделя байшингийнхаа зүг, авчирсан гүнцгээ идэхээр одоход Белчуг түүний хойноос бодол болон нэгэн хором ширтэв.

	Ионыг шоронгоос суллахад гэрийнхээ зүг нисэх шахам одлоо. Муу зөнгийн хавханд орсон зүрх нь түгшин цохилмуй. Жидовицаас Припас хүрдэг замаар гүйж явахдаа «Хүүхдэд л муу юм тохиолдоогүй байгаасай!» гэж үргэлж бодно.

	Хашааныхаа хаалгаар ортол хүүхдийнхээ сөөж суларсан уйлааныг тодхон сонсов. «Хараач... хараач... Бурхан намайг гэсгээж байна!»

	Петришор орон дээр хөндлөн хэвтээд нулимстай нүдээ анин уйлна. Үе үе бяцхан гараа өргөн, ойртуулан чичрүүлэх нь аймшигт өвчнөө авч хаяхыг оролдох мэт... Зенобия зуухнаас халуун цог аваад нүдний хор тайлах эм дом хийхээр зэхэж байх бөгөөд гунигт автсан Гланеташу орны ирмэг дээр сандайлан,

	— Өвөөгийн хүү дуугүй, дуугүй! гэж ачаа тайвшруулахыг оролдож байв.

	Ион юм хумаа вандан дээр хаяад орны дэргэд очив. Хүүхдийнхээ турж эцсэн, өвчтэй царайг хоромхон зуур хараад,

	— Өнгөрчээ, бүгд ямар ч ашиггүй, дуусжээ гэлээ.

	— Одоохон зүгээр болно... Хорвоогийн хүмүүсийн дотор муу хүн цөөнгүй, хэн нэгний нь нүдний хор оржээ гэж зууханд байгаа цогоо үлээж байгаа Зенобия хариуллаа.

	Түүний тайван дуу Ионы бүх айдсыг догшин хилэн болгон хувиргав. Эх нь хүүхдийг санаатайгаар алахаар зэхэж байна гэж тэр бодлоо. Солиотой хүн шиг эх рүүгээ үсрэн очиж үсдэж аваад,

	— Миний хүүхдийг алах нь уу? Зориуд санаатайгаар... аллаа... гэж хашхиран нударгаараа дэлсэж эхлэв.

	Айж мэгдсэн Зенобия орилж ёолохыг ч бодсонгүй, атирч цохилт дор гангинана. Гланеташу түүнийг зодуураас салгахдаа өөрөө хүүдээ хэд сайн цохиулав.

	— Хөөш, дээрэмчин, намайг аллаа! гэж Зенобия хашхиран сэгсийсэн үстэйгээ хашаан дотор үсрэн гарч, — Туслаарай ах дүү нар аа! Туслаач! гэж хашхирна.

	Чингээд толгойныхоо алчуурыг засаж, тайвшран, хүүхдээ ширтэн хутгаар бүлэх лугаа адил сэтгэл шимшрүүлэм, ямар ч арчаагүй уйлаанаас өөр юу ч сонсохгүй, ширээний дэргэд сууж байгаа Ионыг хорвоо дээр байдаг муу бүхнээр хараан зүхсээр гэртээ орж ирэв.

	Хүүгийнхээ занг засахаар, үлэмж их авьяастай гэгддэг хурайлан эм дом хийх ажилдаа орлоо. Худгаас хуугаар ус авчирч, ваарт хийж гал дээр тавив. Дараа нь зүүн гартаа галын хайч барьж, цог аван дүүрэн усандаа хийж, баруун гартаа барьж байсан хутгаараа савны амсар дээр загалмайн дүрс хий тавиад «ес» гэж шивнэлээ. Дахин цог авч хийгээд дахин загалмай дүрслээд найм гэв. Ингэж үргэлжлүүлсээр нэг хүргэлээ. — Хэн нэг хүний тун муухай нүдний хор оржээ. Тэрний нүд нь бүлтрэг! гэж шивнэнэ.

	Босоо зогсож, хутгаараа усан дээр загалмай хийснийхээ дараа улаан сунжирсан, ойлгогдох төдий дуугаар,

	Ариун онгон эх Дагина минь, Петришорт нэг хүний нүдний хор орсон аваас хоёроор тайлагтун, хоёр нүднийх бол гурваар хурайлан, дөрвийнх бол таваар, тавынх нь зургаагаар, зургаагийнх бол долоогоор, долоогийнх бол наймаар, наймынх бол есөөр, есийнх бол загалмайт тугаараа, миний хоёр гараар эм дом хийж хайрлагтун! Тунгаасан алт шиг, гэрэлтэх мөнгө шиг Петришорыг том болгож, эрүүл болгооч!.. Хүрэн нүднээс хар нүднээс, цэнхэр нүднээс бурхны анагаалтаар миний амаар зайлуулан домнож хайрла хэмээн шивнэнэ.

	Домносон уснаасаа хутганы үзүүрээр хэдэн дуслыг хүүхдийн ангайсан ам руу дусаагаад гараа савтай усанд норгож хүүхдийн магнайд гурав, эрүүнд нь гурав, хөлийн ул тус бүрд гурав загалмайлав... Петришор гэнэт уйлахаа зогслоо. Гэвч аймшигт хий үзэгдлээс сүрдсэн мэт нүдээ том нээж улам зовуурьтай гиншинэ.

	— Бүх нүүрс савны ёроолд живлээ гэж Зенобия шивнээд ваартай усаа хаалганы босго руу цацаад, — Хүүхдэд хүний нүдний бузар оржээ, гэмгүй сэтгэлийг амраадаггүй нүдийг газрын хөрсөн доор гурван алд далд оруулахад бурхан туслах болтугай! гэв. Ион гараараа ширээ тохойлдон вандан дээрээ хөдлөлгүй сууж, түүний өмнө эхийнхээ тавьсан хоолонд гар ч хүрсэнгүй. Санаа нь муу бодолд автжээ... Нэлээд хугацаа өнгөрсний дараа цонх руу хартал гудамжаар өнгөрч яваа Херделяг үзэв. Галд түлэгдсэн мэт огло үсрэн бослоо.

	«Бурхан өөрөө надад илгээжээ» гэж тэр бодоод галзуу хүн шиг толгой нүцгэн гүйж гарав.

	Херделя түүнийг хараад баярлан зогсож,

	— Ион минь, чи хэзээ суллагдаа вэ?.. Бурхан чамд тусалсан нь сайн... Би ажилдаа буцаж орсон... Яг одоо сургуулиасаа явж байна. Хүүхдүүдээ хоолонд нь явуулчихсан... гэж ярилаа.

	— Ноён багш аа, миний хүү үхэх гэж байна. Загалмай зүүлгэсэн эцэг минь, бүр өнгөрч байна... Үхчихвэл би яах вэ? Би одоо юу хийх вэ? гэж асуултад хариулахын оронд Ион зовлонтойгоор өгүүлэв.

	— Юу үхэх гэж? Хүүхдүүд өвддөг... 

	— Бүр үхэж байна, загалмай зүүлгэсэн эцэг минь! Үхэж байна, би мэдээд байна гэж Ионыг итгэлтэйгээр дахин өгүүлэхэд Херделягийн инээмсэглэл дорхноо ариллаа.

	— Тэгвэл эмч дууд!

	— Ямар ч ашиггүй... Хэрэв бурхны таалал тийм бол эмч юу хийж чадах юм бэ? гэж Ион санаа алдан айсандаа гал нь унтарсан харцаар багшийг ширтэн,

	— Энэ чинь намайг шийтгэж байгаа юм... Тийм ээ! Би урьд танд хэлээгүй сэн билүү? гэв.

	— Муу байна. Хэрэв тийм бол... муу байна гэж Херделя бодлогошрон өгүүллээ.

	— Загалмай зүүлгэсэн эцэг ээ, би дахиад л гар хоосон үлдэх үү, тийм үү?

	Бүх газар минь ирсэн газраа буцаад очих уу? гэж тариачин эр, Херделягийн амыг ширтэн ид шидэт хариулт хүлээнэ.

	— За юу ч гэж хэлэх билээ дээ, сайн юм алга гэж Херделя эргэлзсэн байдалтай удаан өгүүлээд, — Гэвч чиний айж байгаатай адил тийм муу ч биш. Үхлээ ч гэсэн чи хүүхдийн эцэг. Бурхан өршөөг, чи чинь хөрөнгө өвлөгчийн эцэг... Доор хаяад л би тэгж бодож байна... гэв.

	— Гэвч хадам эцэг? гэж Ион үл итгэсэн байртай ширтэн лавлалаа.

	— Тэр ч... өөрийнхөө үгийг хэлж болно... Тэр чинь өгсөн юмаа охиндоо өгсөн... Охин нь нас бараад одоо хүүхэд нь бас үхвэл өөрийнхөө хөрөнгийг... чамаас буцааж авахаар нэхэж магадгүй... Би яаж мэдэх вэ? Гэвч та хоёр ярилцаж тохирохыг бодох хэрэгтэй, шүүхээр хөөцөлдөнө гэдэг зөвхөн нэрээ бузарлахаас өөр ямар ч ашиггүй гэдгийг чи өөрөө мэдэж байгаа.

	Ион сэтгэл хангалуун үлдэв. Хэрэв тохиролцох тухай л ярих юм бол хэн ч тулалдахгүйгээр түүнээс юу ч авч чадахгүй.

	Гэр дотор Петришор улам шаналгаатай уйлна. Гэвч Ионд түүний уйлах нь урьдынхтайгаа адил зүрх шимшрүүлэм санагдахаа болив.

	Хүүхэд хоногоо хүлээж байна гэж дуулсан Василе Бачу маргааш нь ирлээ. Ион түүний хөдөлгөөн бүрийг ажна. Василе Бачу тайван байж, ачаа энхрийлэн илж, түүний цүндийсэн гэдэс дээр анх тугалласан үнээний халуун сүүнд дэвтээсэн хивгээр жин тавихыг зөвлөв. Зөвхөн явахынхаа өмнө,

	— Ийм хар нялхаар нь хөхнөөс гаргах хэрэггүй байсан юм. Хэрэв одоо өнгөрчихвөл чи яана? гэж Ионд хандаж хэлжээ.

	Василе Бачугийн харцанд ямар нэгэн сонжсон зүйл байлаа.

	Гэвч Ион тоомжиргүйгээр,

	— Яах юу байх вэ, хадам эцэг минь! Оршуулна... Хэрэв бурхан нас л заяагаагүй бол бид өгч чадах уу даа? гэж хариулав.

	Василе Бачу ямар нэгэн зүйл хэлэхийг хүссэн мэт хандсанаа болив бололтой.

	— Тэгвэл баяртай гэж огцом өгүүлээд гарч одлоо.

	Ион хүүхдээ оршуулах тухай бодож эхлэн гарах зардлыг тооцоолоод Анагийн дэргэд аятайхан, зайтай газар байгаа учир тэнд оршуулахаар шийдвэрлэв.

	Петришор цаг тутам муудсаар байлаа. Дөрөв дэх өдрөө бүр уйлж чадахаа болиод хатуу мод хөрөөдөж байгаа мохоо хөрөө шиг хэрчигнэж байв. Энэ үед Ион, Армадийгаас Филипою эмчийг авчрав. Тэр хоёрыг ирэхэд хүүхдийн бие хэдийн хөрчихсөн байлаа. Хүүхдийн хэнгэрэг шиг хөөж, хөхөрсөн гэдсийг хараад Филипою мөрөө хавчин,

	— Ямар нэгэн гайтай хоолоор хордуулчхаж... Гэдсийг нь хөөхөөс өмнө намайг дуудсан бол аварч магадгүй байж гэв.

	Оршуулгын газар баргар, гунигтай царайлсан Василе Бачу түүнийг хүлээж байсан Ион руу ирээд,

	— Хүргэн минь, одоо хоёулаа хүний ёсоор тохиролцъё! гэж шууд өгүүлээд, — Ана, хүүхэд хоёр нас барлаа... Бурхан тэднийг өршөөг, бидний хувь тавилан амьдрал түүний гарт билээ... Ион чамд би хангалттай инж өгсөн. Бас миний өгөөгүйг чи өөрийн дур зоргоор надаас хүчээр булааж авсан. Чи өөрөө үүнийгээ мэдэж байгаа, энэ талаар би юу ч яриагүй, бүгдийг чамд өгсөн. Би хүүхдэдээ л өгч байсан юм... Ион би үнэн ярьж байгаа биз дээ? гэв.

	Ион өөр тийшээ харан дуугүй байлаа. Василе Бачу тайвнаар үргэлжлүүлэн,

	— За яах вэ... Одоо Ана, хүүхэд хоёр насан эцэслэсэн болохоор тэдний юм, дахиад надад буцаж ирэх ёстой. Хууль ёсоор ч, хүний ёсоор ч ийм байна. Дараа нь хэрүүл, маргаан гарахгүйн тулд би өөрөө шууд ирсэн юм аа... гэв.

	— Хадам эцэг ээ, би өөрийнхөө юмыг яагаад танд буцааж өгдөг бил ээ? Яагаад миний юм надад үлддэггүй бил ээ? гэж Ион хүйтнээр өгүүллээ.

	— Чиний юм чинийхээрээ л үлдэнэ. Чи надад зөвхөн минийхийг л өгчих. Газрыг минь буцааж өг... 

	— Та үгээ олж хэл, та чинь настай намбатай хүн шүү дээ, хадам минь! гэж Ион түүний яриаг таслан хөхрөв.

	Хөхрөлт Василе Бачугийн хилэнг бадрууллаа. Гэвч биеэ барин арай өтгөн дуугаар нэлээд шаардангуй байдлаар,

	— Би чамтай хүний ёсоор тохирох гэсэн юм. Гэвч болохгүй нь... Чи яг хуучнаараа үлдэж. Чи луйварчин байсан, луйварчин хэвээрээ л үлдэж. Чи шоронгоос гараад дөнгөж долоо ч хоноогүй байна... гэв.

	— Тийм ээ, хадам эцэг минь, таны хэлдэг зөв, та зөв ярьж байна! Би таныг луйварчин гэснээс та намайг тэгж хэлсэн нь илүү. Тэр нь дээр шүү дээ! гээд Ион хүйтнээр инээлээ.

	— За яах вэ гээд Василе Бачу босож, — Чи хэрэв сайнаар тохиролцохыг хүсэхгүй бол муугаар... ойлголцох болно доо. Хүн болсоор би шүүхээр хэсэж үзээгүй, гэвч чамайг зүгээр орхихгүй, өмсөж байгаа цамцаа ч зараад шүрхэднэ дээ! гэв.

	Ион инээмсэглэсээр хашааны хаалга хүртэл үдэв. Харин ганцаар үлдмэгц өвгөний тайван зөрүүд занг мэдэрч итгэл найдвар нь ганхлаа.

	Херделя горим ёсоор Припасын сургуулийн хичээлийн жилийн эцсийн шалгалт зургаадугаар сарын хоёр дахь ням гарагт болохыг байцаагчид урьдчилан мэдэгдэв. Хэдийгээр Хорватыг тушаал дэвшсэнд баяр хүргэсэн хүндэтгэлийн захидал илгээж амжсан боловч хэзээ хэзээнээс илүү айж байлаа. Түүний бодлоор шинэ байцаагч улсын албан ёсны хэлийг сургах талаар дэвшил гараагүй сургуулиудын шалгалтад өөрийн биеэр байлцах юм гэсэн дам яриаг сонссон тул түүнийг Припаст ирнэ гэдэгт Херделя итгэж байлаа. Жилийн өмнө байцаагч шалгалтаар ирээд анхааруулсан сануулгыг дурсан,

	— Хүний амьдралд жаргал богинохон аж хэмээн сэтгэл түгшин өөртөө өгүүлнэ.

	Түүнийг ажлаасаа халагдсан хугацаанд Зэгряну өөр арга барилаар ажилласан тул хүүхдүүдэд юм ойлгуулахын оронд толгойг нь бүр эргүүлж орхисон ажээ. Иймээс хоёр сар хүрэхгүй хугацаанд нэг жил үзсэн хичээлийг эргэж үзэх хэрэгтэй байв. Цэл залуу ухаан санаанд аль болох олон мажар үг тогтоохын тулд багш хамаг сэтгэл зүрхээ зориулжээ. Шалгалтыг амжилттай өнгөрөөж, байцаагчийн сэтгэлд нийцүүлэхийн тулд... гэгээ ормогц сургууль дээр ирж, үдэш орой болтол суух болов. Хажуугаар нь шинэ сүм дээрээ өдөржин эргэлдэж, шашны хичээлд огтхон ч ирэхгүй байгаа Белчугийн төлөө бас санаа зовно.

	— Ион минь, шалгалт дээр байцаагч ирж бид баларна шүү! гэж сэтгэл зовнисон Херделя тоглоом шоглоом болгон өгүүлнэ.

	— Танай байцаагчийг... бодох тэнхээ алга. Сүмийн өрлөгчид намайг хэчнээн тарчилгаж байгааг чи мэддэг сэн бол байцаагчийн тухай дахин дурсах ч хэрэггүй, нээрэн шүү Захария!

	Тэр хоёр урьдын адил бие биеэ дургүйлхэж байсан боловч дайсагнахаа больжээ. Уулзах гэж эрэлхийлдэггүй ч, дайралдвал тойрч гарахгүй уулзаж, албан ажлын тухай ганц хоёр үг солин, өнгөрсөн хэрэг явдлын тухай ярилцахаас зайлсхийцгээнэ.

	Шалгалтын өмнөх бямба гарагт бүх сурагчдаа дагуулан ойд очиж, ногоон мөчир, цэцэг түүн сургуулиа цэцгийн хэлхээгээр чимэв. Үдээс хойш үхтлээ ядарчихсан, хөлөө арай ядан чирсээр Армадийд байгаа гэртээ очлоо. Хэчнээн их ажилласан тухайгаа эхнэртээ гомдол мэдүүлж суутал гэрийн үүдэнд нь сүйх тэрэг зогсон, айж сандарсан Гиги тасалгаа дотор үсрэн орж ирээд,

	— Аав, аав! Байцаагч! гэж хашхирав.

	— Ээ, бурхан түүнийг ниргэг, чамд амьсгаа ч авах чөлөө өгөхгүй юм! гэж Херделя хатагтай бувтнав.

	Хоёр, гурван минутын дараа багш байцаагчийн хамт гэртээ орж ирлээ.

	— Таныг Припаст эрж сурлаа... Тэнд... суухаа болчихсоныг чинь мэдсэнгүй. Сайн сургуулийг өөр тосгонд суугаа багш удирдана гэж үнэнээ хэлэхэд миний ухаан санаанд орсонгүй. Гэвч маргааш үзэж байж болъё.

	Херделя үл ойлгогдох зүйл амандаа бувтнав. Сэтгэл нь хөдөлж, сандарсан үедээ тэр мажараар маш муу ярьдаг бөлгөө. Сандал авч, бохир байж магадгүй хэмээн болгоомжлон нусныхаа алчуураар арчаад байцаагчид өглөө.

	Улсын сургуулийн багш албан ёсны хэлээр ямар хазгай ярьж байгааг сонсоод бухимдсан байцаагч,

	— Баярлалаа гэж зэвүүнээр өгүүлээд, — Баярлалаа! Таны шалгалтад суухаар... зориуд ирснээ мэдэгдэх гэсэн юм. Өнгөрсөн удаа тийм ч сайн байгаагүй болохоор аль зэрэг сайжирсныг нь үзэх гэсэн юм. Одоо энэ шөнийг өнгөрөөх зочид буудал юм уу, тиймэрхүү юм олохыг хүсье гэлээ.

	— Ноён байцаагч аа, манай энд хоёр байдаг юм. Гэвч Рахова шар айргийн мухлагийн дэргэдэх нь цэвэрхэн бөгөөд хямдхан гэж аль болох хурдан салахын түүс болсон Херделя яаран тайлбарлаж эхлэв. Хатагтай Херделя зөөлөн сандал дээр тайван сууж, сургуулийн шалгалтын дараа багш дахин эрхлэх гэж буй Грофшоругийн бичиг хэргийн ажилд цайныхаа хувцсыг өмсөж, муутгачихна гээд оронд нь өмсүүлэхээр хуучин өмдийг нь нөхөж байлаа. Айдсаасаа салж чадаагүй байгаа Гиги ичингүйрэн инээмсэглэсээр ямар ч багшийн гэрт догшин шүтээн болсон байцаагчаас нүд салгалгүй ширтэнэ.

	— Энэ танай гэр бүлийнхэн үү? гэж Хорват асуув.

	— Тийм, тийм! гэж гараа хүндэтгэлтэйгээр үрчин өгүүлээд, — Бас нэг охин бий! Бурхны авралаар... эрд гарсан. Бас хүү бий, одоогоор... гэртээ байхгүй байна гэлээ.

	— Хатагтай гэрийн ажилтай юу? Тийм биз? гэж байцаагч дарга хүний эелдэг байдлаар багшийн гэргийд хандан асуугаад, — Тун сайн! Гэр орны ажил эмэгтэй хүний хамгийн гоё чимэг! гэв.

	— Хатагтай Херделя хийж байгаа зүйлээсээ толгойгоо өндийлгөхгүйгээр,

	— Би мажараар ярьдаггүй гэж нөхрийгөө үхтэл нь айлгасан ер бусын тайван байдлаар хариуллаа.

	Юу? Ойлгосонгүй! гэж байцаагч гайхав.

	— Би таны хэлснийг ойлгож байна л даа, гэвч мажараар ярихыг хүсэхгүй байна. Ямар ч шаардлагагүй байхад харийн хэлээр чалчиж, ам хэлээ үрчийлгэхийг би хүсэхгүй гэж үлэмж дээрэнгүй дуугаар өгүүлээд, зөвхөн мажараар ярьчихаж магадгүй гэсэн бодол ойг нь гутаасан мэтээр уруулаа жимийлээ.

	Байцаагч Хорват, хатагтай Херделягийн хэлснээс юу ч ойлгосонгүй. Гэвч улсын сургуулийн багшийн эхнэр мажар хэл мэддэггүйг ойлгожээ. Энэ нь түүний зэвүүг улам их хүргэв. Гигигийн зүг цөхөрсөн байдлаар инээмсэглэн харж,

	— Бүсгүй ч бас ярьдаггүй юу? гэлээ.

	Хэзээ ч... үгүй... ярьдаггүй! гэж аймшигт мажар үгс урсгаж гарах нь гэж айсан Гиги яаран хариулахад байцаагч ууртаа багтран чичрэв.

	— Аа за, за... Та нар чинь гэртээ мажараар ярьдаггүй юм уу? гэж Хорват Херделягаас лавлалаа.

	— Үгүй... өөрөөр... хэцүү юм... Хүүхнүүд хаанаас... өршөөж соёрх... хүү минь ямар ч мажараас илүү цэвэрхэн ярьдаг. Бүх Армадийнхан гайхан шогширдог юм гээд багш санаа алдав.

	Байцаагч уур хилэнгээ арай ядан барьж гарлаа. Сүйх тэргэндээ маш ихэмсгээр суумагцаа,

	Энэ чинь сонсож дуулаагүй юм байна, ноён минь! Түүнийг сурталчлагч байх ёстой багшийн гэр бүлд манай хэлийг ойлгохгүй юм бол сургуулийн мажар систем яаж хөгжих юм бэ? Яаж гэж би танаас асууж байна? Танайд миний үзсэн зүйл намайг гайхуулж, гуниглуулж байна!.. Маргаашийн шалгалт хэрхэн явагдахыг би маш их сонирхож байна... гэж Херделяд ширүүнээр өгүүлэв.

	Хатагтай Херделя, Гиги хоёр оройжингоо байцаагчийг элдвээр муулахад багш таг дуугүй байлаа. Орондоо ороод тухтай унтаж ч чадсангүй, маргааш нь Припас орж явахдаа санаандаа орсон бүх уншлагыг мөргөн залбирч уншсан ажээ.

	Найман цаг цохимогц байцаагч ангид орж ирсэн агаад Белчуг есөн цагийн үед хувцсаа барилгын тоосонд даруулчихсан орж ирэв. Шалгалт багш сурагчийн аль алинд ёстой л тамлал боллоо. Хорват байнга хөндлөнгөөс оролцон асуултыг будилуулж, сурагчийг алдах бүрд хөмсөг зангидан, Херделяг ялгуусан харцаар харна. Хэд хэдэн удаа бүр чанга дуугаар,

	— Хэл мэдэхгүй юм чинь яаж сурах юм бэ?.. Ядаж ганц нь ч гэсэн мажараар зөв ярьчихдаг болоосой! Бүгд ээрч, бүгд талтирах юм... Шившиг!.. гэв.

	Хүүхдүүд гэр орондоо энэ хэлээр ярьдаггүй болохоор төгс мэдэж чадахгүй, бас хэдэн сар түүнийг ажлаас нь халж, өөр арга барилтай багш заасан учир үр дүн нь үүнээс өөрөөр байж болохгүй гэж Херделя тайлбарлахыг оролдлоо. Гэвч байцаагч түүний үгийг сонсохыг хүсээгүй учир Тэр бээр тайвширч байцаагчийг анхаарахаа болиод ганцаараа байгаа мэтээр өөрийнхөө хүслээр шалгалтаа авч «Одоо бурхны тааллаар л болтугай! Хамаг итгэл түүнд байна» хэмээн дотроо байнга бодож байв.

	Дараа нь гэгээнтэн шашны хичээлээ шалгах ээлж боллоо. Сурагчид сэргэж, өөрсдийнхөө мэддэг хэлээр ярихыг зөвшөөрсөнд баярласан мэтээр тод, чанга дуугаар хариулцгаана.

	Харийн хэл сонсож залхсан Хорват эцэст нь,

	— Программын дагуу, сурагчдын хэн нэг нь «Манай эцэг» мөргөлийг мажар хэлээр уншихыг би сонсох хүсэлтэй байна гэж мэдэгдэв.

	Белчуг сайн ойлгоогүй юм шиг гайхан,

	— Юу гэнэ ээ? гэж асуулаа.

	— Сургалтын төлөвлөгөөний дагуу «Манай эцгийг» мажар хэлээр сонсохыг хүсэж байна гэж хэллээ! гэж байцаагч ширүүнээр давтлаа.

	— Энэ ч болохгүй! гэж ламтан зоригтой өгүүлээд бахархалдаа царай нь улайв.

	— Яагаад болохгүй гэж? хэмээн хариултын өнгөнд доромжлуулсан байцаагч лавлалаа.

	— Болохгүй, яагаад гэвэл уг уншлагыг унгараар мэдэхгүй, учир нь би зөвхөн төрөлх хэлээр нь сургасан, яагаад гэвэл би өөрөө ч унгараар мэдэхгүй, намайг хэн ч унгараар уншуулж сургаагүй болохоор би хэнийг ч унгараар сургаагүй юм.

	Гэгээнтэн таны үгний өнгө, утга хоёр намайг тун их гайхуулж байна! Улсын сургуулиудад шашны хичээлийг сурагчдын эх хэлний хамт албан ёсны унгар хэлээр заах ёстой гэж хуульд заасан байна. Иймээс доор хаяад «Манай эцгийг» л заавал уншихыг шаардаж байна. За та зөвшөөрч байна уу? гэж байцаагч Хорват албархуу өгүүлэв.

	— Ноён байцаагч аа, миний хувьд гэвэл ухамсартаа толбо суулгаж, сүсэгтнийхээ сэтгэлийг зовоохын оронд энэ сургуульд шашны хичээл заахаа больсон минь дээр! Ноён та надаас юу ч шаардаж болно, харин үүнийг л үгүй шүү! Ядаж шүтлэгийг хөндөлгүй үлдээж үз! Бид хийгээд бидний эцэг дээдэс төрж өссөн манай энэ оронд бид ядаж ийм эрх эдлэх ёстой!

	— Таны үг хэл мажарын нэгдмэл үндэстэн, румын хэлээр ярьдаг мажаруудын хооронд яс хаягч ухуулагчийнхаас нэг их ялгарахгүй байгааг анхаарлаа гэж байцаагч албархаг байдлаар улам нэмэхийн тулд бүх товчоо товчилж ширүүн хэлээд, — Ламтан, эх оронч үзлийн эсрэг ажиллагсдад улс тусламж үзүүлэхгүйг танд урьдчилан анхааруулъя! гэв.

	— Ноён байцаагч аа, хэрэв эцэг дээдсийнхээ шүтлэгийг хүндэтгэх, хувраг хүнийхээ үүргийг нэр төртэй биелүүлж байгааг минь ухуулга гэдэг юм бол би ямар ч шийтгэл өгсөн баяртай хүлээж авна! Харин би өөрийнхөө үүрэг гэж үздэг зүйлээс ямар ч байсан ухрахгүй гэж Белчуг эрс тэс хэлэхэд айж, бахархсан Херделя алгын чинээ боллоо.

	— Сайн... бүр сайн... Би яг тэгж тэмдэглэе... Энэнээс болоод л эндхийн сургуульд ахиц гарахгүй байгаа байх... Тун ч магадгүй... Гайхамшигтай юм аа... Зохих арга хэмжээ заавал авна гэж сурагчдын өмнө хэрүүл хийхгүйн тулд байцаагч биеэ барин бүвтнээд Херделя руу гэнэт харж яриагаа үргэлжлүүлэн,

	— Та ядраа биз, тийм үү? Таны ядарсан нь ил харагдаж байна!.. Хэдэн жил ажиллаж байна? гэв.

	— Гучин хоёр жил гэж айсан багш ээрэн хэллээ.

	— Тийм үү? Гучин хоёр... Ээ, хангалттай байна. Тэтгэвэрт гарах тухай өргөдлөө шууд бич гэж зөвлөе!.. Танд тун их зөвлөж байна! Танд тун сайн тэтгэвэр өгнө, танд амралт тун их хэрэгтэй байна!.. Тэгвэл та өргөдлөө надад явуулна шүү! Түүнийг аль болох түргэн шийдвэрлүүлэхэд би бүх талын туслалцаа үзүүлнэ! гэв.

	Байцаагчийг явсны дараа, сургуулийн хашаан дотор хөгжүүн, халуун наран дор Белчуг, Херделя хоёр толгой нүцгэн үлдлээ. Саяны айдсыг давсан хүүхдүүдийн хөгжилтэй дуу шуу ажилсаг зөгийн дүнгэнээн шиг сонстоно. Тэр хоёр дув дуугүй, бодол болон, сэтгэл үймрэн зогсоно. Гэнэт тэр хоёрын харц мөргөлдөхөд бие биеийнхээ нүүрэн дээр ижилхэн түгшүүрийг олж үзэв.

	— Тун хүнд байна, Ион минь! Биднийг сөгдүүлэхийн тулд толгой дээр маань дарж байна гэж Херделя гунигтай бөгөөд итгэлтгүйгээр өгүүллээ.

	— Буруу номтнууд, бурхныг боловч хайрлахгүй байна шүү!.. Бидний хэлийг гинжилсэндээ ханахгүй, сэтгэлийг хүртэл устгах нь гээч! хэмээн үнэхээр зэвүүцсэн Белчуг шивнэлээ.

	Тэр хоёр дахин дуугүй болцгоолоо. Аюул занал тэднийг эвлэрүүлж, догдлуулан улам нягтаар тойрон бүслэх мэт. Тэр хоёрын харц бие биеэ ширтэн зөөлөрч, дайсны өмнө цэрэг эрсийг нэгтгэн нөхөрлүүлдэг хайраар зүрх нь дүүрэв.

	— Бид ч гэсэн буруутай, Захария! гэж уучилсан, өршөөл гуйсан дуугаар лам өгүүллээ.

	— Алдааг уучилдаг гэж багш нэмэв.

	Тэр хоёр бие биеийнхээ гарыг хэлэлцээр байгуулсан мэт атгацгаалаа.

	Шалгалтаас хойш хоёр долоо хоног өнгөрч, Гигийг байшингийнхаа өмнөх жижиг цэцэрлэг дотор байтал түүнд танил мэт санагдсан, тоосонд дарагдсан сүйх тэрэг ойртон ирэхийг харав. Уг сүйх тэргийг зогсмогц Гиги хүүхдэрхэг баяраар бялхан,

	— Лаура!.. Пинтя!.. Ээж ээ, Лаура ирлээ! гэж чарлалаа.

	Бүсгүй сүйх тэрэг рүү дэгдэн очиж, Лауратай тоо тоймгүй олон удаа үнсэлцэн, хоёулаа уйлж, инээн бие биеийнхээ үгийг таслан шулганалдана.

	— Та нар ирэх тухайгаа цахилгаанаар ч мэдэгдсэнгүй... 

	— Бид гэнэт л ирэхийг хүссэн... 

	Лаура, хайрт минь, чи таргалчхаж... Чамд зохиж байна!.. 

	— Харин чи хөөрхөн болчхож... 

	— За боллоо, боллоо. Нааш ир! Намайг үнс! гэж Пинтя хөгжөөнтэй хашхирлаа.

	Херделя байсан чигээрээ, хүрмээ өмсөлгүй гарч ирэн эхлээд Жеоржег тэврэхэд, ард нь зогсож байсан Херделя хатагтай нулимс асгаруулан,

	— Ээ миний хайртууд... Эд нар минь өлсөж цангаж ирэхэд бид бэлэн юмгүй байдаг... Миний хүүхдүүд гэж баярласандаа мэгдэн сандарч үглэнэ.

	Бүдүүн асрагч Лаурагийн охиныг тэвэрсээр сүйх тэрэгнээс буув. Чанга дуунд айн цочсон нялх хүүхэд уйлж эхэллээ. Лаура охин руугаа ухасхийн

	— Илона аа, хүүхдийг минь өг! гэв.

	Түүнийг хүүхдээ авахыг завдтал Гиги түүнээс түрүүлж охиныг нь авлаа. Түүний гар дээр очсон нялх хүүхэд улам чанга уйлж эхлэв.

	— Гиги, наадах чинь чамайг танихгүй болохоороо уйлж байна гэж Лаура бардам өгүүлээд, — Тэр харж байна уу, биднийг таниад л инээнэ! Ёстой хөөрхөн шүү! гэлээ.

	— Алив хүүхдээ надад өгчих, яаж түүнд хандахыг нь би мэднэ! гэж хатагтай Херделя хэлээд бяцхан Марийг гар дээрээ авч, — Эмээдээ ирээд бүү уйл, бүү уйл, миний энхрий үр, бүү уйл, миний танхил охин гэж түүнийг тайтгаруулж эхлэв.

	Бяцхан охин үнэхээр тайвширсанд бүгдээр гайхан бахдав. Энэхэн хормыг ашиглан Херделя бүгдийг урин цэрэг маягаар,

	— Гэр лүү алхаад... марш! Гудамжинд дуржигнацгааж гүйцлээ! гэв.

	Тэд дахин нус нулимс болцгоон шөнө орой болтол энэ тэрийг хуучилцгаалаа. Лаура Пинтягийнхаа тухай, Пинтя Лаурагийнхаа тухай ер бусын гайхамшгийг хүүрнэн, хоёулаа эрдэнэ болсон хүүхдийнхээ тухай ярихад Херделя байцаагч шалгалт дээр хэрхэн догшин загнасан тухай элдвээр чимэн ярихдаа тэтгэвэрт гарах тухай яриагаа таг дуугүй өнгөрч, Гиги эхийнхээ хамт Лаурад орон нутгийн сониныг ярихад Лукреция Драгу багш Опрей хоёрын гэрлэх болсон тухай хамгийн сонин байв. Харин хатагтай Херделя хоол хийх цаг олж гурван том дэгдээхэй хүндэт зочдодоо зориулан тахил өргөн, Бистрицад ч идэж үзээгүй амтат сайхан хоолоор дайлав.

	Маргааш Сынжеорз руу бүгдээрээ явна гэж хоолны дараа Жеорже гэнэт мэдэгдэхэд бөөн маргаан дэгдлээ.

	— Тэгж болохгүй! Та нар дор хаяад долоо хоног манайд байх ёстой гэж Херделя эсэргүүцээд дараа нь, — Бурхан минь, бид та нарыгаа эндхийнхэнд гайхуулахыг хүсэж байна гэж халуун дотноор нэмэв.

	— Буцах замдаа, зөвхөн буцах замдаа. Одоо цаг алга! Бусад маань биднийг Сынжеорзд долоо хоног хүлээж байна! гэж шантаршгүй Пинтя хэлнэ.

	— Бусад гэдэг чинь хэн бэ?

	— Лаура «бусад» гэдэг нь Румыны Журжу хотноо багшилдаг Жеоржегийн ах Александру, Еужениягийн нөхөр Гогу Ионеску нар бөгөөд Сынжеорз орохоор явсныг тайлбарлалаа.

	Бас Черновицэд нягтлан бодох хийдэг миний өөр нэг ах Ионел. Бид ах, дүү, эгч тун олуулаа болохоор зөвхөн эцэг л бүгдийг цээжээрээ мэднэ!.. Хэрэв та санаж байгаа бол урьд бүгдийг нь танд тоолон хэлж байсан билээ... гэж Пинтя нэмж хэлэв.

	— Тэд Марагийн байшинг авсан болохоор бид бүгдээрээ тун сайхан амарцгаах болно. Харин Титуд цахилгаан утас илгээж, түүнийг заавал ирүүлнэ. Би урьд захидалдаа бичсэн... харин биднийг энд ирснийг л мэдэгдье гэж Лаура өгүүллээ.

	Эцэст нь тэд явахаар тохиролцон Херделя, Жеорже хоёр маргааш өглөө нь Сынжеорз хүргэж өгөх хоёр сүйх тэрэг хөлслөхөөр явав.

	Тэд хөгжилтэй наргиантай аялан тосгон бүрд найз, танилындаа түр зуур буудаллаа. Сомешийн хөндий улам нарийсан, зам улам огцом эгц болж хясаа, ганганд хавчигдан, голын ус улам догшрон хүрхэрнэ... Баялаг агаад төгсгөлгүй урт рашааны гудамж Сынжеорз тосгоны төвөөс гол замаасаа тасарна. Тариачдын байшин дундуур өгссөөр ой бүхий толгойн хонхорт байрласан амралтын газар хүрдэг замыг шуугиан ихт горхи идэж ухсаар урсах ажээ.

	Нар жаргах үед нээлттэй цонх бүхий цайран харагдах Марагийн амралтын байшингийн өмнө ирцгээж, Жеорже гудамжнаас, — Сайн санаат хүмүүс ээ, зочноо хүлээн авах уу? хэмээн хашхирав.

	Цонхоор эмэгтэй хүний үзэсгэлэнтэй толгой цухуйн, — Жеорже... Жеорже ирлээ! гэж хашхираад далд орлоо.

	Үүдний өргөн, гэрэл багатай өрөөнд бүх төрөл саднууд учран золгож танилцацгаав. Бүгд хөгжөөн баясгалантай байхыг хүсэвч бие биеэсээ бишүүрхэн зовцгоож байлаа. Жеорже Румынээс ирсэн төрлүүдийнхээ дунд тийм ч чөлөөтэй өөриймсөг байж чадахгүй байв. Александрутай хамгийн сүүлд бараг хүүхэд байхдаа уулзсан агаад гурван жилийн дотор Еужения ч их өөрчлөгджээ. Хүнд байдлаасаа мултрахын тулд танилцахдаа Жеорже хөгжилтэй аясаар хүн бүрийн нэрийн төгсгөлд инээдэмтэй сүүл нэмсээр эцэст нь нэг хөл дээрээ эргэлдэн,

	— Ээ дахиад танилцаагүй үлдсэн төрхөм байна уу? Төгсгөлгүй олон хүн дотор бүр чилчихлээ гэж хашхирав.

	Энэхүү хошигнол бүгдийн сэтгэлд нийцэж цөм инээлдэн хөшүүн байдал зөөлөрлөө. Чингэтэл Александругийн гэргий өндөр хатангир, аятайхан авч хүйтэвтэр царайтай Атена тааламжтай дотно дуугаар,

	— Ээ Жеорже! Очиж очиж ач нараа мартаж болох уу даа?.. Хүүхдүүдээ наашаа ирцгээ!.. Бидний хайрт үе залгамжлагчид, танилцацгаа! Алексу... Ионикэ, Зое!.. гэлээ.

	Херделягийнхэн бүгдээрээ хүүхдүүд рүү ухасхийн үнсэж үнгэж гарав. Ялангуяа олон танихгүй хүнээс цэрвэсэн Херделя хатагтайд хүүхдүүд үнэхээр аврал болсон тул тэднийг эрхлүүлэхээр буйдхан нэг буланд очлоо.

	Яваандаа хүнийрхэх байдал алга болов. Александру нь зөөлөн сэтгэлтэй, сайхан нүдтэй, хар сахалтай эр агаад удалгүй Херделятай нөхөрлөн сургууль, мажаруудын тухай хүүрнэж гарав. Гогу Ионеску түүнээс ахимаг, бараг Херделятай үе тэнгийн боловч үлэмж залуу эхнэртэй учир тун хээнцэр, хамгийн сүүлчийн маягаар хувцаслан, өдөр бүр сахлаа хусдаг, хэдийгээр Депутатуудын танхимд засгийн газраа долигонон тал засах учир ганц удаа амаа нээж үзээгүй боловч «Албан ёсны мэдээлэл» сонинд зориулсан мэт үг бүрээ шилэн сонгож ярина. Лаура, Гиги хоёр Еуженияг харж ханахгүй байсан бөгөөд сайх бүсгүй дөлгөөн том цэнхэр нүдтэй, нүдээ анивчихад нь амьсгалж байгаа мэт харагдах урт өтгөн сормуустай, боловсорсон интоор мэт байнга инээмсэглэсэн уруултай энгэсэг тавих ямар ч шаардлагагүй хилэн зөөлөн хацар, уян гоолиг бэлхүүстэй үнэхээр үзэсгэлэн төгс агаад эгэл жирийн даашинз нь хүртэл атаархам хээнцэр харагдах аж.

	Еужения ч Лаура, Гиги хоёрын шинэ шинэ эрхэм чанарыг нээн олж нөхрөөсөө Elle est ravissantе Jory, n’est-ce-раs?3 хэмээн саналыг нь лавлах ажээ.

	Гогу эхнэртээ ухаан жолоогүй дурлаж, ямар ч инжгүйгээр зөвхөн гоо үзэсгэлэнд нь болж авсан учир хорвоогийн бүх хүүхнүүд их, бага ямар нэг хэмжээгээр эхнэрээс нь царай муутай гэж үздэг авч тун найрсгаар гэргийнхээ аясыг дагана.

	Жеорже нэг хэсгээс нөгөөд шилжин очиж ярианд нь хошуу нэмэн явсаар эцэст нь, өөртэй нь адил үлэмж аж ахуйч, сайн эх болох Атенатай гэр орны бэрхшээлийн тухай хүүрнэсээр яриандаа ам халсан Херделя хатагтайн дэргэд очиж суулаа.

	Танилцаж бужигнах зуураа Лаурагийн охиныг умартацгаасан аж. Дараа нь хүн бүхэн гар дамжуулан үнсэж, энхрийлж явсаар Еужениягийн өвөр дээр өлгийгөө норгосон нь бүхнийг хөгжөөв.

	— Таны даашинзыг норгоогүй нь яамай! гэж Гиги дуу алдав.

	— Энэ чинь залуу гэргийд сайны тэмдэг дээ гэж Херделя хошигнов.

	Шуугиан намдсаны дараа Александру Жеоржед хандаж,

	— Өө Ионел ирснийг мэдсэн үү? Бид энд түүнтэй уулзсан. Арав хоногийн өмнө ирсэн гэнэ билээ. Энэ зожиг амьтантай тохирч чадна гэж бодож байна уу? Бидэнтэй хамт байхыг хүссэнгүй. Зочид буудалд өрөө авчхаад бүхэл өдөржин ой модоор тэнэх юм гэж хэллээ.

	Эцэст нь Атена гэрийн эзэгтэйн хувьд эцэс төгсгөлгүй яриаг тасалж,

	— Одоо өрөө өрөөндөө очицгоо!.. Тэгээд хагас цагийн дараа бүгд хотоор зугаалж жаахан хөгжим сонсоод дараа нь зоогийн газар хооллоцгооно шүү! За түр баяртай, удахгүй уулзацгаая! гэлээ.

	Хэдэн минутын дараа хүн бүхэн хувцсаа сольж, өрөө бүрд шинэ танилынхаа тухай санал солилцоно. Хүн бүхний сэтгэл хангалуун байсан бөгөөд зөвхөн Гогу одоогоос хориод жилийн өмнөх маягаар оёсон Херделя хатагтайн даашинзыг мартаж чадахгүй, шинээр ирэгсэд түүнийг зохих ёсоор хүндэтгэхгүй байна хэмээн доромжлуулсан мэт сэтгэвч түүнийгээ хэнд ч мэдэгдэж түвдсэнгүй.

	Давирхай, шилмүүсний үнэр ханхалсан оройн бүрэнхийн хөгжимчдийн яруу аялгуу сэтгэлийг тайвшруулна. Вальс хийгээд романст илбэдүүлсэн хүмүүс ойр хавийн тагт, харгуйгаар бужигналдана. «Эмчлэх булгийн» ундраанд аяга хавиралдан, гацуурын бараантах сүүдэрт хайрын шивнээ сонстон, зүрх сэтгэлийг сэргээгч агаарт цуурайтан замхармуй... Хамаатан саднууд ойн бөглүү цоорхойд завжиндаа янжуураа зуун сандал дээр тайван суугаа Ионелтэй санамсаргүй дайралдав. Энд хөгжим хийгээд хүмүүсийн шуугиан зөөлөн салхины шивнээ шиг үл мэдэгдэм сонстоно. Ионелийг хамт явж хооллоё гэж шалгаав.

	Тэрээр арга буюу босож,

	— Яагаад намайг тайван орхихгүй байна? Би дуу шуугиан, үймсэн олонд дургүй гэж үглэнэ.

	Одот бараан шөнө зоогийн газар гэрэл гэгээгээ цацруулан байна. Зоогийн газрын задгай тагтыг өдий төдий ширээ хучин, гацуурын анхилуун үнэр, хоол, архины үнэртэй холилдох ажээ.

	Тэдэнд зориулан нөөцлөн зэхсэн ширээнд ойртсоноо Жеорже гэнэт зогтусан,

	— Хараач, Унгурян байна! Чи энд юу хийж байна, нөхөр минь! гэж хашхирав.

	Аурел бусдын дундаас Лаураг олж харан бүрх малгайгаа авч,

	— Сайн байна уу, эрхэм хатагтай! гэж мэгдэн сандарч өгүүллээ.

	Лаура төлөвхөн толгой дохиод огт сандралгүй цааш явав. Ширээндээ суусан хойноо энэхүү балчирхан залууд урьд талтай байснаа санаад инээмсэглэв.

	Тэднийг хоолоо идэж ид дунд нь оруулж байтал зоогийн газар гэнэт Титу орж ирэв. Жаахан зовсон байртай эргэн тойрноо харж байснаа тэдний ширээ рүү шууд ирээд бүгдийг нь аль дивангарын таньдаг мэтээр мэндлээд,

	— Би цахилгааныг хэт орой авлаа. Дөнгөж сая л ирлээ гэлээ.

	Хуримаасаа хойш нүүр учраагүй Лаура түүнийг тэврэн уйлж,

	— Титу! Титу! гэж халуун дотноор шивнэв.

	Хүү нь шинэ төрхмүүдэд аятайхан сэтгэгдэл төрүүлснийг ажсан эцэг, эх хоёр бахархах сэтгэлд умбалаа.

	— Энд, энд, миний дэргэд суугтун! Би яруу найрагчдыг бишрэн шүтдэг! гэж Александру хашхираад өөрийнхөө сандлыг хажуу тийш нь болгов.

	Титугийн баруун гар талд түүнийг сонирхон ширтэж байгаа Еужения сууж байв. Титу бүсгүйн бөгжтэй, анхилуун үнэрт гарыг үнсээд, суунгаа,

	— Жеорже хосгүй сайхан эгчтэй, би дур булаам хадам эгчтэй юм аа гэв.

	— Хөөрүү зангаа тат, залуу минь! Эргүүлэх гэж бүү санаарай, нөхөр нь мавр, шиг хартай шүү! гэж Александру инээмсэглэн өгүүллээ.

	Эсрэг талд нь сууж байсан Гогу тоомсоргүй дүр үзүүлэн инээмсэглэхэд бусад нь үнэн голоосоо хөхрөлдөв. Еужения бага зэрэг улайн

	— Хэдийгээр тийм ч гэсэн намайг эргүүлэхэд би дуртай байдаг! гэлээ.

	— Хээ, хээ! Бүх ёс горимоор нь урьж байна шүү!.. Гогу, сонор сэрэмжээ өндөрт байлгаарай! Аюултай залуу байна шүү! гээд Александру дахин хөхрөв.

	Оройн турш инээдэм, хөгжөөн үргэлжиллээ... 

	Титу мөнхүү Марад байрласан нь мэдээж хэрэг.

	Өглөө бүхнээс эртлэн босож, өөрийнхөө очихыг мөрөөддөг нутгаас ирсэн саднуудтайгаа уулзаж догдолсноос болон шатаж байгаа тархи толгойгоо тайвшруулахаар шийдлээ. Тэр бээр өөрийгөө аз жаргалтайд тооцон, чихэнд нь тэдний түргэн боловч уян зөөлхөн яриа үргэлжлэн сонстох бөлгөө. Александру түүнд талтай байгааг ажин мэдэж, өөрийг нь Румынд очиход тусалж болох депутат Гогутай ойртон нөхөрлөхийг хүсэв. Мөн Еужения түүний сэтгэлийг татсан учир бүр зүүдэлсэн агаад одоо сэтгэлийн жолоо алдах цаг биш зөвхөн бахархал бишрэлээ барих хэрэгтэй.

	Сүүтэй рашаан бүхий аягандаа талх дүрэн тайван ууж байгаа Ионел Пинтятай булгийн эхэнд тааралдав.

	— Миний эмчилгээ энэ дээ! гэж Ионел хүйтнээр инээмсэглэн өгүүллээ.

	Тэр хоёр нарсан өтгөн ой руу хамт явав. Ионел ганцаараа байхад дуртай байх шиг төдийлөн баярласангүй. Гэвч Титу түүнд наалдан, Букавинаас ирсэн хүнтэй анх удаагаа золгож байгаа учир тэнд юу болж байгааг мэдэхийг хүснэ. Гэвч түүний шаргуу асуулт нь Ионел Пинтяг залхаасан учир эцэст нь тэсэж чадалгүй шууд,

	— Та миний сонирхоогүй буюу доор хаяад дурыг татаагүй зүйлийг яриулахыг оролдож байна. Өнөөдрийн хувьд би бол ажилдаа дарагдсан жирийн нэг нягтлан бодогч бөгөөд улс төрийн холион бантанд оролцох цаг хугацаа ч, сонирхол ч алга... Ямар ч улс төрийн бодлого надад ялгаагүй... Энэ шал дэмий тэнэг юмыг чинь ингэж хэлж байгааг минь уучлаарай, зөвхөн сургуулийн сурагч байхдаа л сонирхож байсан бөгөөд ухамсарт амьдрал эхэлсэн цагаасаа хойш хий дэмий цаг нөхцөөхгүйн тулд хаясан юм... Букавины тухайд гэвэл, манай улс төрийн бодлого гэдэг чинь зөвхөн хэрүүл маргаан, шившигт шуугиан, бузар булай явдал юм! Та нар хэдийгээр цөөхөн ч гэсэн ийм олон нам, хэсэгт хуваагдсан учир нийтийн ашиг сонирхлыг хэн нь ч бодохгүйгээр бүгд зөвхөн өөрсдийнхөө жижиг чармайлтыг л хичээцгээх юм... Миний шал дургүйг хүргэлээ... Миний бодож байгаагаар бол эрх чөлөө гэдэг түүний хэмжээнд хүртлээ өсөж боловсроогүй ард түмэнд хамгийн их гай юм. Иймээс та гомдол гаргахгүй, эсэргүүцэхгүй учир... энд аз жаргалтай байна. Ийм л байна, ноён минь!.. Энд, тэнэг мажарууд та нарыг тарчлааж, мөрдөн хавчиж, өвдөг сөгдүүлэн дарлаж байгаа нь үнэн. Энэ чинь та нарыг зоригтой, нэгдмэл, хүчтэй болгож байгаа учир та нарыг сулруулах гэж оролдон хүч чадлыг чинь нэмж байна. Тэд гав гинжээ авмагц л та нарыг устгана! гэв.

	Титу амаа ангайн мэл гайхаж, юу ч хариулж чадсангүй.

	— За, одоо ойлгов уу? Үнэн гэдэг гашуун... гэж Ионел хорсолтойгоор хэллээ.

	Титу ямар нэгэн зүйл амандаа бувтнан хэдэн алхам хамт явснаа дараа нь гэнэт салах ёс гүйцэтгэн салж одов.

	— Энэ чинь байж болохгүй... Худлаа... Энэ бол зожиг хүний цэвэр солиорол!.. гэж бодовч нойргүй хоносон мэт ядарснаа мэдэрлээ.

	— Бас нэг мөрөөдөгч! гэж Ионел ганцаараа шивгэнээд хэтэрхий сониуч зантай замын ханиасаа салсандаа баярлав.

	Ионелийн хэлсэн бүхэн дээр түүний хувь заяа тогтож байсан мэт бүхэл өдрийн турш Титу гуниглалаа. Түүний хэлсэн үг нэг бүрийг эргэн санаж, хэмжээгүй гай зовлон мэтээр түүнийгээ амсана.

	Лаура таатай боломж гармагц,

	— Юу болов оо, хайрт Титу минь? Бүү уруу царайл! Чиний ирээдүйтэй холбоотой шүү! Жеорже чиний тухай, чиний төлөвлөгөөний тухай Александрутай ярьсан... Үүнийг бодоод л бүгдийн баяр хөгжөөнийг бүү унтраа! гэж шивгэнэв.

	Үдийн хоолны дараа сэхээвчний сүүдэрт сууцгаан айван тайван хүүрнэлдэж байхад Херделя тохиолдсон зовлонгоо төрөл садандаа дэлгэрэнгүй ярилаа. Тэтгэвэрт гарч байгаагаа аятайхан тайлбарлахын тулд үндэсний будгаар хээлж, энэ бүх зүйл нь мажарын шүүгчийн дур зоргоороо аашлахад румыны ядуу тариачныг өмөөрснөөс эхэлж, дараа нь шалгалт дээр хүүхдүүдийг румынээр ганц ч үг хэлүүлэхгүй байхыг байцаагч түүнээс шаардсан мэтээр яриад,

	— Хөгширсөн хойноо сэтгэлээ мажарчилж, ухамсраа худалдсанд орвол хөлсний ажилчин болж өлсөж үхсэн минь дээр! Энэ нь дээр!.. Ийм учраас би удахгүй тэтгэвэрт гарахыг бодож байна... хэмээн яриагаа дуусгав.

	Шинэ төрөл саднууд нь зэвүүцэн хилэгнэцгээлээ. Херделяг хэрэв арай залуухан байсан бол зөвхөн мажарын ноёрхлоос ангижруулахын тулд Титу шиг Румын явах байсан гэж ярихад Гогу хүртэл сэтгэл нь хөөрч, Титу руу догдлон очиж гарыг нь атган,

	— Зүйтэй залуу минь! Манайд, эрх чөлөөтэй газар оч!.. Ухамсрыг боолчлогч энэ зэрлэгүүдийн дунд яахан байнам! гэв.

	Гогу Титуг Бухарестад очоод тэдний гэр оронд байрлахыг урихад тэр дорхноо сэргэлээ.

	— Бүхэл өдөржин манайд байж хооллож, ханатал шүлэг бичиж болно гэж Гогу нэмэв.

	— Заавал манайд очоорой! Та надад үлэмжийн таалал төрүүлнэ гэж залуугийн өнөөдрийн гунигт байдлыг зөвхөн өөрөөсөө болсон гэж бат итгэсэн Еужения сээтэн хаян өгүүллээ.

	Титуг хэрэв Бухарестад уйдвал Журжуд очихыг Александру урив.

	— Зөвхөн Румынд очигтун, орон байранд санаа зоволтгүй! гэж Атена нэмж өгүүллээ.

	— Титу минь, ийм том хүчтэй хүний ивээл доор чи лав сайд болно оо! гэж өөрийнхөө зовлонг умартан, хүүгийнхээ аз жаргалд баярласан Херделя хашхирав.

	Хэдэн өдрийн дараа Гогу, Александру хоёр Титугийн тухай ярилцан хэрэв түүнд найдвартай ажил олж өгөхгүй бол, ажилгүй амьдарвал түүнд эвгүй байх болно хэмээлцэв. Чингээд түүнийг сонины газар ажиллуулахаар шийдвэрлэцгээн Гогу депутатын хувьд ядаж намынхаа сонинд ажил олохыг хичээхээр болов.

	— Ээ сонинд уу, тэгэлгүй яах вэ! Энэ чинь миний мөрөөдөл... Зөвхөн энэ тухай л... гэж баяр баясгаланд умбасан Титу өгүүллээ.

	Солонгорон туяарч байгаа ирээдүйн төлөв түүнийг хэсэгхэн зуур барайлгасан Ионелийн хариултыг ухаан санаанаас нь хөөн зайлуулав. Ойрхон гэрэлтэж байгаа зорилгоо ширтэхэд амьдрал одоо жинхэнэ диваажин шиг санагдлаа.

	Энэ зуур Гогу «хачин агаад ариун гэрэлт нүдтэй залуу» гэж хочилсон Титуг хайрлах болов. Олонтоо хамт зугаалан үндэсний бодлогын тухай, заримдаа хэдийгээр Гогу гэр орондоо зөвхөн францаар уншдаг гэж гайхуулдаг авч румыны утга зохиолын тухай хүүрнэлдэнэ. Депутат, Титутэй хамт байхдаа бадрангуй сэтгэлд автагддагаа мэдрэн,

	— Та нар жаахан хатуужиж, тэмцэж, тэсвэрлэх хэрэгтэй! Ангижран чөлөөлөгдөх цаг ирнэ... Заавал ирнэ!.. Тэнд байгаа бид бүхэн та нарын зовлонт амьдралыг мэдэж зовохгүй байна гэж үү?.. Та нар бидний итгэл найдвар, бид нар ч та нарын итгэл байх ёстой! гэв.

	— Та нар биднийг зоригжуулахын тулд яагаад ганц ч дохио өгдөггүй юм бэ? гэж Титу өнө эртнээс зовоож байсан асуултаа лавлалаа.

	— Бид чин сэтгэлээсээ хүсэж байна. Гэвч дуугүй байх хэрэгтэй. Ээ дээ, улс төр гэж!.. Улс төр гэдэг энэ хорвоо дээр ямар арчаагүй, утга учиргүй зүйл вэ? гэж румыны депутат ноцтойгоор өгүүлэв.

	Василе Бачуг Бистрицагийн өмгөөлөгчтэй уулзаж өөрийнхөө бүх газрыг буцааж авах хэрэгтээ хөлслөн авсан тухай Ион удалгүй сонслоо. Хүүхдээ нас барсны дараа түүний түшиг тулгуур суларсныг мэдэрч айн бачимдав. Хэдийгээр аюул заналыг мэдсээр байсан авч түүний бодол зөвхөн түүнд төвлөрсөнгүй ямар ч ашиггүй ийш тийш тэнүүчилнэ. Хумсын чинээ газар өгөхгүй гэж өөртөө амласнаа, төдхөн Василетэй тохиролцон амыг нь таглавал зүгээр гэж бодно. Харин зүрх нь хэт удаан хугацаагаар бугшин дарагдаж байгаад одоо гадагшаа дэлбэрэн оргилж байгаа хүсэлд шаналан тэсэж ядан цохилох ажээ.

	Ухаан санаанд нь Флорика орж ирэх бүрд урьд газраас болон энэ бүсгүйг мартаж байсан шигээ одоо бүхнийг, хадам эцгээ хүртэл умартана.

	Василе Бачуг өмгөөлөгчид очсон тухай дуулсныхаа маргааш нь харчуулд хоол аваачиж өгөхөөр тариалангийн талбай руу яваа шалмаг хөдөлгөөнтэй, инээмсэглэсэн Флорикаг харсан бөгөөд тэрээр өдсөн мэт,

	— Ионикэ юу хийж байна?.. Сайн уу? гэж түүнтэй мэндлэв.

	— Сайн! гэж хариулахдаа түүнийг хараад хэчнээн их баярлаж байгаагаа мэдээд өөрөө ч айлаа.

	Энэ орой тарианы талбайгаас буцаж явахдаа хадам эцэгтэйгээ хэрхэх тухайгаа асуухаар Жеоржегийн хашааны хаалганд зогсов. Гэвч Жеоржег бодож байгаад ярьж, зөвлөж байхад Ион зөвхөн саравчинд гал зуухны дэргэд эргэлдэн хоол хийж байгаа Флорикаг ширтэн түүн рүү харайн очиж тэврэн авч, хэн ч гар хүрэхгүй, хэн ч харахгүй газар аваачих хүслээ арай ядан дарж суулаа.

	Маргааш нь Жеоржегийнд дахин очихыг бодсон авч түүний нүдээр тачаалыг нь мэдчихээс айж зориглосонгүй. Гэвч бүсгүйг харахгүй байж тэсвэрлэсэнгүй, ямар газар Флорика тариа хадаж байгааг мэдтэлээ солиотой хүн шиг ухаан жолоогүй гүйж түүний байгаа газрын хажуугийн замаар өнгөрөхдөө бүсгүйг шунан ширтжээ.

	Бүсгүйг өөр хүнтэй суухыг хэрхэн хүлцэн зөвшөөрснөө, эхнэрээ болгоогүйгээ гайхан өөрийгөө хараан зүхэж, дараа нь «Флорикаг бурхан надад зориулсан юм» гэж өөрийгөө тайвшруулан сэтгэлээ амраана.

	Өөрийг нь улам бүр чангаар хавчин шахаж байгаа гинжийг таягдан хаяж Василегийн зориг бардам сүрдүүлж байгаа газартаа ухаан бодлоо төвлөрүүлэхийг оролдоно. Гэвч хараал идсэн эмээс болж хамаг хөрөнгөө алдах нь гэж өөрийгөө урьдын адил зэмлэхэд ухаан санаанд нь хэрэв хорвоо дээрх хамгийн хайртай бүсгүй чинь хүнийх байвал чи газраар яах юм бэ гэсэн асуулт өөрийн эрхгүй төрнө. Тэгээд дараа нь элдэв бодолд дарагдана. Ядаж хүүхэд амьд байсан бол хэний төлөө ажиллаж, газраа хагалж байгаагаа мэдэх сэн... Хүний амьдрал гэдэг хаврын мөс шиг болохоор нэг өдөр түүнийг бурхан аваад явчихвал газар эдлэн нь хэнд үлдэх бил ээ?

	Хий дэмий үр ашиггүй гүйсээр хадлан тариалангийн нь ажил хоцорчээ. Хүн бүхэн тариагаа хадаж хурааж дуусаад байхад Ионы хоёр хэсгийн тариа хадагдаагүй үлдэв. Зөвхөн эхтэйгээ ширүүн хэрүүл хийсний дараа Гланеташу, гурван хөлсний ажилчны хамт хамгийн их талбайг хадахаар хөдөлж, хуучин замын дэргэдэх жижиг талбайг Ион өөрөө хадах болов.

	Пүрэв гараг байлаа. Ионы ажиллаж байгаа газраас Армадийн долоо хоногийн худалдааны захад очихоор уут сав барьсан хүүхнүүд, тасралтгүй хөврөх харагдана. Өнгөрсөн онд Анагийн нярайлсан зэрлэг алимын мод жимсэндээ дарагдан хэдийгээр ногоон эрдэнэ шиш мөчрийг нь хүртэл өндөр ургасан ч өтгөн сүүдэртэй байлаа.

	Ион бөөн баяр баясгалан болохыг зөгнөсөн мэт удаан хугацаагаар байгаагүй үлэмж их дур хүслээр ажиллаж байв. Хэн нэгэн хүн ярьж саатуулчих вий гэсэн шиг зам руу ховорхон харна. Үнэхээр ч бага үд хүртэл ганц хүний бараа харагдсангүй. Тэр юүж боож дараа нь түүшээ дуусмагц газарт явган сууж Припасийн зүг ширтлээ. Мөрөн дээрээ уут тавьсан яаралтай яваа бүсгүйг тэр үзэв. Тэрээр цочин эргэн тойрноо ширтэн хүн амьтангүй ганцаараа байгааг мэдээд баярлав.

	Улам бүр ойртож байгаа эмэгтэйг гөлрөн харсаар, — Флорика гэж шивнэлээ.

	Бүсгүйг ойртох тутам тэр залгичих шахам ширтэх агаад бүсгүй улам гоо үзэсгэлэнтэй болсон мэт. Флорика толгойгоо гурвалжин цагаан алчуураар золбоотой боосон аж. Бүсгүй ч түүнийг мэгдэн харж зүрх нь зогсох шиг болов. Гэвч балмагдсангүй зэрэгцэн ирмэгцээ инээмсэглэн,

	— Улсууд захаас ирж байхад би л очиж явна, Ионикэ!.. Гэр орондоо ажил ихтэй хүнд гарах ч чөлөө олдохгүй юм аа!.. гэж өгүүллээ.

	Ион хариу хэлэхийг хүссэн авч дуугарч чадсангүй. Харин Флорика зогссонгүй. Ийм тохиромжтой бололцоог ашиглан сэтгэлийнхээ үгийг ярьж, чадахгүй нь гэж Ион айж сандрав. Эл хуль байгаа замын зүг алхан, аргаа барсан дуугаар,

	— Флорика, чи хаашаа ингэтлээ яарна вэ? Жаахан зогсооч, би чамд юм хэлье... зогсооч. Тэр зах чинь ямар яваад өгөх биш, наашаа ир л дээ гэв.

	Бүсгүй зөвхөн дуудахыг хүлээж байсан мэт зогтусан царайгаа улайлган түүний зүг ирж, татгалзахыг оролдовч,

	— Яадаг юм билээ дээ... Намайг битгий удаан саатуулаарай, Ион оо, Жеорже мэдчихвэл намайг ална... гэв.

	Чингээд Ионы дэргэд ирмэгц,

	— Мөнгө хэрэг болоод эрт боловсордог лийр зарах гэж явна... Жеорже ганц ч мөнгө өгөхгүй юм... гэж нам дуугаар нэмж хэллээ.

	Ион түүнийг дуугүй ширтэн Жеоржегийн тухай ярьсанд доромжлогдсон мэт болов. Флорика цэнхэр нүдээ дээш болгон түүнийг асуусан мэт ширтэн бачимдсан нүдний гүнийг хальт харахдаа бүгдийг ойлгон бодлоо ч гүйцээж хэлэлгүй элэгсэг дотноор,

	— Юу гээв, Ион оо? гэлээ.

	Тачаадалд автсан бүх сэтгэл нь гараад явчихаас айсан шиг шүдээ зуун,

	— Чи түр амраач... Яагаад амарч болдоггүй юм бэ? гэж хэлэв.

	Тэд сэтгэлийн догдлолд автсан харц солилцов.

	Флорика дуулдах төдий,

	— Ион минь, би яарч байна... нээрэн шүү! Намайг орхиоч, би явъя. Нээрэн шүү! гэв.

	Гэвч ингэж ярьж байхдаа Ионы мөрийг түшин зэрэгцэн алхална... Тэд эрдэнэ шишийн талбайг өнгөрч зэрлэг алимын модны сүүдэрт, Ионы хүрэм хэвтэж байгаа газарт очлоо. Урт удаан хугацаагаар хүсэн хүлээсэн аз жаргал нүдэндээ гэрэлтүүлэн бие биеэ ширтэн суув. Жеоржег дурссанд нь Ион зэмлэхийг хүссэн авч хамраараа хүндээр амьсгалан,

	— Ээ дээ, Флорика гэж арай ядан дуугарлаа.

	— Ээ ямар халуун юм бэ? Бүр хайлах нь ээ гээд Флорика ууттай лийрээ хажуу тийш нь тавьж, — Энд ямар сайхан сэрүүн юм бэ?.. Нээрэн... сэрүүхэн байна гэв.

	Хэдэн хормын дараа Ион,

	— Сэрүүхэн гэж өөрийн мэдэлгүй хэллээ.

	Дараа нь чимээгүй болцгоож зүрхнийхээ цохилтыг сонсоцгоов. Ион гэв гэнэт зэрлэг араатан лугаа адил бүсгүйг сугаар нь тэвэрч уруулыг нь озож эхлэв. Флорика гиншсээр ар тийшээ ягуухан хэвтлээ... 

	— Чи минийх л байх ёстой! Хүн алаад ч хамаагүй чамайг өөрийнхөө болгоно гэж Флорикаг гурвалжин алчуураа толгойдоо зангидан явахаар зэхэж байхад Ион өгүүллээ.

	— Ээ дээ Ион минь, хүн олон юм ярьдаг. Боломжтой цагт нь чи хүсээгүй, чамайг хүссэн цагт нь болохгүй болжээ гэж бүсгүй түүнийг харалгүйгээр хариулав.

	Ион хүрмэн дээрээ суусаар эрдэнэ шиш дотор харагдахгүй болж байгаа Флорикагийн хойноос ширтсээр хоцорлоо. — Үгүй болно. Хамаагүй хүн... гэж тэр ганцаараа шивнэнэ.

	Тэгээд гэнэт дуугүй боллоо. Зэрлэг алимын модны навчис түүнийг зэмлэх мэт сэрчигнэнэ. Энэ зэмлэл Анаг санагдууллаа. Гэнэт хорт могойд хатгуулсан мэт огло үсрэн босов. Ана нэг жилийн өмнө сүүдэрт нь хүүхэд төрүүлсэн алимын модыг харж зүрхэлсэнгүй. Үл үзэгдэх гар араас нь заналхийлж байгаа мэт эргэж харалгүйгээр тариагаа хадахаар явлаа.

	Флорика ташаагаараа найгасаар замаараа алслан одно. Ионы зүрх дахин шинэ айдаст чичирхийлж байхад уруул нь

	— Үгүй болно... Хүн алаад ч хамаагүй авна! гэж зоригтойгоор шивнэж байв.


XII бүлэг : ЖЕОРЖЕ

	Салхи шуургатай юм уу, тэнгэр цэлмэг байгааг эс анхааран, өдрийнхөө ажилд үхтлээ ядарчихсан буюу баяр ёслолын дараа амарчихсан байгаагаа эс тоон орой бүр охидынхоор очдог залуу шиг Ион төрсөн дүүгийндээ очиж байгаа юм шиг зөвлөгөө авахаар ч юм уу, санал бодлоо солилцохоор юм уу очих бүрдээ аян шалтаг олон Жеоржегийнхоор байнга ирэх болов... Эдүгээ Жеоржегоос айж зовохоо бүр больж заримдаа айлын гэрийн эзэгтэйтэй ямар ч харчуул харьцдаг шиг Флорикатай ганц нэг үг солино.

	Харин Жеорже түүнийг байнга ирэхэд нь таатай байсан бөгөөд урьд нь сүмийн хулгана шиг ядуу гуйлгачин байгаад ухаан, заль хоёроороо чинээлэг болсон Ион шиг ухаалаг эрийг зөвлөгөөн авахад бахархаж байв.

	Зөвхөн Жеоржегийнд амьдарч байсан зэрэмдэг Сависта бувтнан хилэгнэх нь улам нэмэгдлээ. Учир нь гэвэл Жеорже түүнийг гудамжнаас гэртээ авчирч, заримдаа түүнтэй тоглоом тохуу хийн, хамгийн гол нь гэртээ архи авчрахдаа ганц аяга архи өгөхөө хэзээ ч үл мартана. Сависта эрэмдэг зэрэмдэг хүмүүсийн өвөрмөц шинж чанараар Жеоржед галзуу юм шиг ухаан жолоогүй хайртай бөгөөд түүний төлөө хэнийг боловч багалзуурдахад бэлхэн бөлгөө. Тэр идэж буй хоолныхоо оронд өдөржин пинд сууж тахиаг өвсний пинд оруулахгүй хөөх ажилтай. Хэрэв пүрэв гарагт тэнгэр сайхан байвал Их гудамжинд очиж өөрийн хэдэн мөнгөтэй байхын тулд ганц нэг зоос гуйхыг Жеорже зөвшөөрдөг байв. Флорикагийн хойноос Ион хөөцөлдөж, Жеоржег хууран мэхлэхийг оролдож байгааг ажиж мэдмэгц Ионыг үзэн ядах болов. Анаг харааж зүхсэний дараа Ионы ирэх нь гэнэт болиход нэг хэсэг тайвшран, өөрийнх нь хүндэтгэн дээдэлдэг хүнийг заналхийлж байсан аюулыг зайлуулж чадсандаа бахархаж байсан ажээ. Харин эдүгээ Ион улам олон ирэх болсонд хамгийн халуун бүгчим өдрийн үдээс хойш ч зүүрмэглэхийг түвдэхгүй боллоо. Ионыг ирмэгц мэлхий шиг пиндээ наалдан, ганц ч үг гээхгүй сонсохын тулд чихээ соотойлгон, хэрэв урьд Ионыг хүссэн бол түүнтэй суухад бэлхэн байсныг нь маргалгүй Флорикагийн хөдөлгөөн бүрийг нь алдахгүйн тулд шилэн сувс шиг хачин гялалзах нүдээрээ мөрдөн ширтэнэ. Зөвхөн Флорика сандарч царайгаа бага зэрэг улайлгах, сав суулгаа гал дээр умартан гэр орноороо уур утаа, хэншүү хярвас дүүргэх ба харин Ионоос ямар нэгэн өө олохгүйдээ Сависта бухимдаж байв.

	Сависта удаан хугацаагаар ямар ч үр ашиггүй хардан мөрдөж залхаад нэг өдөр Флорикаг ганцаараа гэртээ байхад хилэн нь бадарч, хашхиран заналхийлж,

	— Бүгдийг Жеоржед хэлнэ... Бузар амьтан... чи... чи... чи... Ион яах гэж ирдэг юм бэ? Аан? Ион хэн бэ? Чиний эр нөхөр үү?.. Түй... гэв.

	Тэрээр Флорика руу нулимж ямар ч арчаагүй уур хилэндээ царайгаа барайлган толгойныхоо үсийг зулгааж, нүд нь час улайж,

	— Шившиг! Бузар амьтан!.. Жеорже ална даа!.. гэж аймаар гуаглана.

	Флорика эхлээд хүнд өвчин тусаж хэмээн айснаа дараа нь юу хэлэх гэж байгааг нь ойлгомогц түүнийг зад загнав. Зэрэмдэг хүүхэн хүйтэн ус толгой руугаа асгуулсан мэт тэр доороо дуугүй боллоо.

	Өөрийгөө илчилсэндээ Сависта харамсан түүнийгээ засаж залруулахыг хичээн тоглосон хүн болох гэж урт, шар шүдээ ярзайлган хөхөрч, эхлэнгээ,

	— Тоглосон юм эгч ээ. Үнэн шүү!.. Шөл өгөөч... Өлсөж байна! гэв.

	Нэг удаа Жеоржег байхгүй байхад үдийн үед Ион ороод ирлээ. Түүнийг хашаан дотор ороод ирэхийг хармагц Сависта пин дотроо хөшив.

	Ион тоомжиргүйгээр хаалганы дэргэд зогсож,

	— Сависта сайн байна уу? Сайн уу? Тэнхээ сайн! За Жеорже гэртээ байгаа юу! гэлээ.

	— Ганцхан Флорика л гэртээ байгаа! гэж тэр Флорикатай уулзахаар орж түүний хардлага батлагдаасай гэсэн хүсэлдээ багтрах дөхөн хурдан хариулав.

	Ион хэдэн хором бодолд автан зогссоноо саравч руу гал дүрэлзсэн нүдээр ширтэн,

	— Жеоржетэй ярих гэсэн юм... Гэртээ байхгүй нь харамсалтай... гэж тайвнаар өгүүллээ.

	Чингээд бодолд дарагдан, толгойгоо сэгсэрсээр гудамжнаас эргэн харсаар одов.

	Сависта баяртаа умбаж байлаа. Ион, Флорикаг ганцаараа байгааг сайн мэдэж, түүнтэй уулзахаар зориуд ирсэнд бат итгэж байв. Үүнээс хойш Жеоржег байхгүй үед өвсний пингийн үүдэнд суухаа больж пингийн баруун буланд эрдэнэ шишийн бөөн залааны цаад талд нуугдан Ионы ирэхийг хүлээдэг боллоо.

	Хэдэн өдрийн дараа үдийн хоолны үеэр Ион үнэхээр дахин ирэв. Хаалга нээхээсээ өмнө хашаан доторхыг харлаа. Зэрэмдэг хүүхэн нуувчнаасаа түүнийг ширтэж байв. Дараа нь Ион хурдан орж ирэн саравчинд ороод үзэгдэхгүй боллоо. Сависта хаалганы зүг чимээгүйхэн мөлхөв. Хайр шингэсэн Ионы дуу, айн бачимдсан Флорикагийн дууг сонслоо. Саравчинд байгаа тэр хоёр хэдийгээр чанга ярилцсан боловч Сависта баярласандаа чичрээд юу ч ойлгосонгүй.

	Удалгүй Ион гарч Савистаг харан царай нь зэвхийрлээ. Гэвч хурдан хэвийн байдалдаа орж,

	— Дахиад л ирсэн авч Жеорже бас байдаггүй... Азгүй байна даа! Сависта баяртай гэж тоомсоргүй хэлэв.

	Зэрэмдэг хүүхэн хариу хэлсэнгүй, гэвч түүний харцанд үзэн ядсан гал шатаж байсан учир Ион эргэж ч харалгүй хажуугаар нь гарч одлоо.Сависта ухаан жолоогүй баярлан бүгдийг Жеоржед хэлэхээр орой болохыг тэсэж ядан хүлээв.

	Түүнийг ирж явахыг хармагц,

	— Ах аа, ах аа! Нааш ир! гэж угтлаа.

	Жеорже хэдийгээр үхтлээ ядарсан авч овоолоостой эрдэнэ шишийн залааны зүг, Сависта руу очив.

	— За юу болов? Тахианууд дахиад хэрэг тарьчихсан уу? гэж хошигнон лавлалаа.

	Сависта эхлээд аяархан, удаан ярьж байснаа дараа нь догдлолдоо автан ойлгомжгүй шулганаж гарав.

	— Ион? Тэгээд Ион яах гэсэн юм бэ?.. Энд ирээ юу? гэж Жеорже түүний үгийг таслан нүүрэн дэх шороо тоостой холилдсон хөлсөө арчингаа асуулаа.

	— Ион... ирсэн... Флорика... байсан... Дээрэмчин... Ал, ал! гэж сандарсан зэрэмдэг хүүхэн нулимсаа асгаруулан, зогьсож гаслан өгүүлэв.

	— Сайн байна, Сависта, сайн байна... Мэднэ... боллоо... сайн байна! гэж Жеорже тайван хэллээ.

	Хоолны дараа, орон дээрээ Флорикагийн дэргэд хэвтэхдээ л Савистагийн хэлснийг сайтар бодож, хурим дээр түүнийг сандаргаж, дараа нь мартагдсан Ионы харцыг санан сэрдхийв. Яагаад тэр харцыг мартав аа?

	«Хэрэв тийм бол түүнийг ална. Одоо түүнийг өршөөхгүй... Ална» гэж зориг шулуудан өөртөө хэлээд зүрхний нь цохилтыг түргэсгэн догдлуулж байгаа эхнэрийгээ илэн таалав.

	Херделя хатагтай Сынжорзед гаднын хүмүүсийн дэргэд хэрэлдэхийг хүсээгүй авч дөнгөж гэртээ орж ирмэгц л Херделяг загнан зүхэж,

	— Чамайг галзуурсан, ухаан санаа чинь хэвийн биш байгаа алин болохыг мэдэхгүй байгаа ч гэсэн цаг үргэлж тэтгэвэрт гарна гэж ярихыг чинь сонслоо. Тайван амьдралд чи бүр ханаа юу?.. Зовж зүдэрч байж арай чарай гэж хэргээ цагаатгасны дараа гуйлгачин болох гэж өөрөө зүтгэх нь үү? гэв.

	Гиги бас ийм саналтай, огцорно гэдэг доромжлол гэж тооцно. Хүүхдүүдийг зөвхөн мажараар сургахыг шаардсан байцаагчийн хувьд гэвэл Херделя хатагтай урьдын адил өөрийнхөө саналыг орчны нөхцөлд тохируулан, — Тэр яадаг юм бэ? Румынчүүд чамайг долигонохоор чи их баярлах юм. Тэр сайхан үгээр чинь хооллох юм уу? Хүмүүс биднийг румын гэдгийг мэдэж байгаа, харин үндэсний дээрэнгүй үзэл хэзээ ч сайн юманд хүргэхгүй. Унгараар сургахад яадаг юм бэ? Сурцгаана л биз, гадаад хэл сурахад муу юм юу байгаа юм бэ, унгар хэл мэдэхгүйгээр хаашаа ч хөдөлж чадахгүй байгааг чи өөрөө сайн мэдэж байгаа. Цаг үе нь ийм болсныг бид өөрчилж чадах юм уу? гэв.

	Херделя ч гэсэн сургуулиасаа сална гэхэд тун зовлонтой байсан ч, байцаагч түүнийг тэтгэвэртээ гарахыг хүчлэн шаардаж байгааг гэр орныхондоо ч хэлэхээс зовж байлаа. Иймээс тэр хүртэл ямар нэгэн зүйл тохиолдож тэтгэвэрт гарахыг болиулах байх гэж сэтгэлдээ найдсаар байв. Иймээс өргөдөл өгөхөө үргэлж хойшлуулна. Гэвч нөгөө талаар ямар ч нөхцөл бай далд хэрэг болог хэмээн Армадийгаар мажарын улам ширүүсэж байгаа хавчилтын улмаас бүгдийг чөтгөр шуламст орхиж огцрохоор бодож байгаа гэсэн яриа тараажээ. Хариуг нь шар айргийн газар бүгдийн өмнө Грофшору,

	— Найз нөхөд, ах дүү нараа! Өөрсдийнхөө хүүхдийн яргачин болсонд орвол үхсэн нь дээр! гэж өндөр дуугаар тунхаглав.

	Энэхүү өгүүлбэр нь нийт Армадийгаар тархан Херделягийн байнга гэрч болгодог, Хорват байцаагчийн тухай ярих бүрд зэвүү нь хүрснээс царай нь шаргалтдаг Белчуг хоёрыг бүгдээрээ талархах болжээ.

	Ийм зоригжуулалтын дараа тэтгэвэрт гарах өргөдлөө бичихээр зориг шулуудан гэртээ ирэв. Гэвч эхнэр нь түүнийг эрс эсэргүүцэн бүх төлөвлөгөөг нь өөрчилжээ. Херделя хатагтай бүхэл өдрийн турш Гигитэй зөвлөж найдвартай үндэс бүхий шинэ шинэ баримт олох аж.

	Зэгрянуг хар л даа! Тэд Припаст байхдаа хүүхдүүдийн толгойг мажарчлах гээд эргүүлж орхисон гэж чи өөрөө хүртэл ярьсан биз дээ... Гэвч хэн ч түүнд юу ч ярьсангүй, харин шагшин магтаж, их ирээдүйтэй гэлцэж байна!.. Үнэхээр ч тийм байгаа юм.

	Херделя тэднийг Зэгрянуд талтай байгааг далимдуулан хэрэв тэр Гигийн талаар буурь суурьтай бодолтой байгаа бол Припасын сургуулийн багшийн ажлыг түүнд өгвөл зүгээр гэв. Энэ аймшигт төлөвлөгөөг охин нь эсэргүүцэн Зэгрянуг царай муутай гэж өгүүлэхэд (үнэндээ Сынжеоржед байхдаа хэдийгээр зөвхөн багш ч гэсэн тун аятайхан залуу гэж Лаурад нууцаар ярьжээ) Херделя хатагтай хөдөлшгүйгээр,

	— Түүнийг орхи, чи санаа тавих хэрэггүй... Байцаагч түүнд ажил олж өгнө, тэр түүнд хэчнээн хайртай, хэчнээн анхаарал тавьдгийг чи мэднэ шүү дээ! гэлээ.

	Наймдугаар сарын нэгэн үдээс хойш, хэдийгээр Гиги гэртээ байхгүй байсан ч Зэгряну ер бусын догдлон ирэв. Херделя түүнтэй ярилцахаар цэцэрлэгт орлоо. Чингээд сайх залуу дөнгөж сая Бистрицагаас ирсэн учир тоос шороонд дарагдсан байна гэж ярив. Гэртээ ч орж хувцсаа сольж амжсангүй гэнэ. Тэнд ноён байцаагчтай уулзсан... гээд тэр дуугүй боллоо. Херделя асуусан байртай түүнийг харав.

	— Тэр надад олон зүйл ярилаа гээд зохих үгээ олохгүй байгаа мэт сандарч тэвдэн, — Надад амлаж... надад нар, сарыг амлалаа. Надад... гэж яриагаа эхэллээ.

	Херделя тайвнаар,

	— Тэр чамд сайн байдаг юм. Байцаагчтай сайн байгаа чинь тун сайн... Ганцхан чамд сайн тосгонд л сайн сургууль өгөөсэй... гэж хэлэв.

	— Дараа нь та харж бай л даа, тийм тийм... Хүнд байна... Хэзээ болохыг нь мэдэхгүй... Тийм, ноён байцаагч надад Припасыг өгөхийг хүсэж байна гэж залуу ээрэн өгүүллээ.

	— Припасыг уу? гэж зүрхээ чичрүүлэн лавлав.

	— Тийм... харин таныг энд удахгүй, танд амралт хэрэгтэй, олон жил ажилласан... эцэст нь... гэсэн.

	Байцаагч, хөгшин багшид тэтгэвэрт гарах өргөдлөө нэн даруй ирүүлэхийг тушаасныг, эс чингэвээс өөрөө тушаалаас нь огцруулна, ямар ч байсан түүгээр хичээлийн шинэ жил эхлүүлэхгүй гэж хэлснийг уламжилж зүрхэлсэнгүй.

	Херделя хий гөлрөн суулаа. Зэгрянугийн хэлж зүрхлээгүйг ойлгосон бөгөөд тарчилган зовоосон ичгүүрийг мэдэрч байв. Дараа нь хоолойгоо чичрүүлэн,

	— Тэр үнэн, маш үнэн. Би хангалттай, хангалттайгаас илүү ажилласан... Одоо үргэлжлүүлэхгүй. Үгүй, үгүй. Байцаагч тайван байг. Чи ч гэсэн тайван бай... гэв.

	Тэр орой, Херделя хатагтай, Гиги хоёрыг унтсаны дараа бичгийн ширээний ард сууж шөнө дөл болтол бичлээ. Олон хуудас цаасанд буруу бичиж нулимсаараа норгов. Эдүгээ өөрийнхөө сургуулийг, өөрийнхөө дурлалыг бүрмөсөн орхиж байгааг бодохоор элэг нь эмтэрнэ. Түүнийг ажлаас нь халахад буцаж ирнэ гэсэн итгэлийн очтой явсан сан, харин одоо ямар ч найдваргүйгээр явж байна. Өнөөдрөөс эхлээд тэр багш биш болжээ.

	Дуусжээ, дуусаж, гэж хөгширснөө мэдсэн эмэгтэй шиг тэнхэл алдан шивнэв.

	Василе Бачу Бистрицад гурван өмгөөлөгчтэй уулзсан бөгөөд гурвуулаа ав адилхан хуулиар хүүхэд эцгээ, эцэг хүүхдээ үе улиран залгамжилдаг гэж хэлжээ. Энэ чинь арьсан гутлаа ямар ч ашиггүй бүү элээ гэсэн хэрэг. Хэдийгээр ийм авч тэр Ионыг байнга шүүхээр сүрдүүлэн айлгаж, урьд нь тэр түүнийг айлгаж байсан шиг түүнийг айлгана гэж горьдоно. Гэвч түүний сэтгэл уйтгар гаслангаар дүүрч, нэг луйварчин ирж охины нь толгойг эргүүлэн, газрыг нь булаан аваад дараа нь эхнэрээ газарт булж, сүрдүүлэн байж авсан газар, хөрөнгө хогшлыг нь эзэмшихийг зөвшөөрдөг хуулийг эсэргүүцэж байв. Хорвоогийн шударга бус явдлын тухай бодсоор газар эдлэн нь хэвээр үлдэж, хоёр дахь эхнэрээ авахын тулд Ион Анаг зориуд санаатайгаар алсан гэж хардаж байснаа дараа нь бүр итгэх боллоо. Энэ бодлоо хуваалцан ярьсан хүмүүс нэг бол итгэж, нэг бол итгэхгүй байсан авч Анаг нас барсны дараа л Ион ийм их газартай болсон гэж бүгд атаархана.

	Хаана очихоо мэдэхээ байгаад нэгэн өглөө Белчуг ламд очиж гомдол гаргажээ. Гэгээнтэн бүгдийг жигнэн, тунгааж бодсоор гайхамшигт арга олж зөвхөн,

	— Сайн байна, би та хоёрыг дуудна гэж хэлэв.

	Дараагийн ням гарагт Белчуг Василе, Ион хоёрыг хийгээд тосгоны нэр хүнд бүхий хүмүүсийг дуудан цуглууллаа.

	— Хүн хүний ёсоор тохиролцох ёстой бөлгөө! Бид бүгдээрээ хамтран хүний ёсоор шийдэхийг оролдъё! Ингэх нь сайн, ингэх нь сайхан гэж лам гарынхаа алгыг үрчин өгүүлэв.

	Ион тайвнаар дуугаа өндөрлөн,

	— Би нохой ч биш, сэтгэлгүй амьтан ч биш, эрхэм ламтан Бурхан миний гэрч болно! Байшинд үхтлээ сууж байг, хууль ёсоор бол минийх бөгөөд надад хэрэгцээ байж болох юм. Би түүнийг хөөгөөгүй, хэнийг ч би багалзуурдаагүй... Тариалангийн талбайн гурван хэсэг газрыг хүсэж аваад, өөрөө хагалж, тариа тарин, хадаж авсан. Тэр газрыг би өөрөө авч болох байсан, яагаад гэвэл миний л газар. Тэр газар түүнд хэрэггүй байсан, түүнийгээ өөрөө хэрэглэхийн оронд тариагаа худалдаж архидсан... За яах вэ тэр газраа эзэмшиж архидаг, тэнд хангалттай ажилласан, бас гашуун зовлон амссан хүн... Та бүхний харж байгаагаар, сайн санаат хүмүүс минь, би түүнийг тайван амьдруулж байхад энэ хүн л намайг тайван байлгахгүй байна! гэлээ.

	Василе Бачу хууль ёсны эрхгүй хүний хувьд уурлан хэрүүл өдөж,

	— Чи миний хөрөнгийг ямар эрхээр авч байгаа юм бэ? Миний газар... яагаад чамд үлдэх ёстой юм бэ? Миний охиныг чи алсан, өөрийнхөө хүүхдийг чи алсан!.. Ямар эрхээр тэр вэ? гэж хариулав.

	Түүний шанааны судаснууд өт шиг гүрийлээ.

	Цаг хугацаа өнгөрч хэрүүл үргэлжилсээр ч ямар ч тохиролцоонд хүрч чадсангүй. Чингэтэл Белчуг хөндлөнгөөс оролцох мөч боллоо хэмээн үзээд хоолойгоо засаж, номлол айлдаж байгаа мэт ихэмсгээр,

	— Сайн санаат хүмээс ээ, үнэн шашинтнууд аа, үнэн гэдэг бол эрэлхэг зоригт дайчны гарт байгаа сэлэм лугаа адил мөнхөд хоёр талтай байдаг юм. Ионы зөв, яагаад гэвэл хүүгийн өв хөрөнгө түүнийг бүрэлдүүлж өсгөсөн эцгийнх нь байх ёстой. Василегийн зөв, учир нь охиныхоо болоод түүний хүүхдийн нас барсны дараа өмч хөрөнгө нь түүнийг хөдөлмөрөөрөө хураан цуглуулсан хүнд очих ёстой билээ. Эдүгээ та бүхний сэтгэлийн манаач би хоёулаа адилхан хүндтэй бөгөөд та хоёрыг газар, тэнгэр дээр адилхан аз жаргал олохыг хүсэх агаад энд цугларсан ухаант хүмүүсийн хамт дээд зэргийн хэлбэрээр та хоёрыг эвлэрүүлэхийн тулд хүчин зүтгэсүгэй. Та хоёр нэгэн хуйд үл багтах хоёр сэлэм лугаа адил зоригтой бөгөөд эргэж буцахгүй байна. Иймээс та хоёрын яриаг сонсон эргэцүүлэн бодсоор ингэж нэг тийш болгох нь зүйтэй гэж үзлээ. Та нар өнөөдрийнхөө хэрэглэн эзэмшиж байгаагаа үргэлжлүүлэн эзэмшигтүн, Василе чи байшин, чамд үлдээсэн газрыг, Ион чи бурхны нинжин сэтгэлээр олж авснаа эзэмшигтүн. Гэвч эдлэн хөрөнгө чинь хүний гарт орчих шударга бус зүйл болно гэж би үзэж байна. Хүний амьдрал талын цэцэг шиг юм. Өнөөдөр байж л байна, маргааш байхгүй болно... Ион чи өнөө, маргаашгүй эхнэр авч, үр хүүхэдтэй болж магадгүй. Өөрийгөө эрүүл энх гэж бодож байтал, бурхан зайлуулах болтугай, нүдээ аньчихаж магадгүй... Ингээд чиний өмч хөрөнгө чиний бодож санаагүй хүний гарт орчихвол бурханд юутай харамсалтай вэ?.. Иймээс та хоёр, бурхан хамгаалах болтугай, шууд өв залгамжлагчгүйгээр өөрөөр хэлбэл хүүхэдгүйгээр өнгөрөх ахул эзэмшиж байгаа зүйлээ ариун сүмийн эзэмшилд өгөх тухай тангараг тавивал ухаалаг сайн үйл гэж үзэж байнам. Ингэснээрээ газар дээрх бурхны хүчин чадлыг бэхжүүлж, үеийн үед дурсахаар та хоёрын сэтгэл санааг бурхан хүлээн авах явдлыг хөнгөвчлөх юм гэв.

	Лам газар ширтэн түүний хэлсэн үг өмнө нь байгаа хүмүүст нөлөөлөхийг хүлээх мэт гэнэт дуугүй болов. Дараа нь бүгд түүний саналтай нэг байгааг ойлгож, унтлагынхаа жижиг өрөөнд орж, бусад нь маргалдсан хоёрыг ятгаг хэмээн орхилоо. Тосгоны нэр хүнд бүхий хүмүүс удтал ярилцсаны эцэст тэр хоёрыг гар барилцуулах болгож чадав. Тэр үед лам цаасан дээр бичсэн баримт бичигтэйгээр гарч ирлээ. Бичгийг хармагц Ион хормын зуур эргэлзсэн боловч энэ нь зөвхөн ёс төдий зүйл, тэр удахгүй эхнэр авч үе залгамжлах хүүхэдтэй болно гэж шийдэн гарын үсгээ зурав. Василе эдлэн нь түүнд буцаж ирэхгүй ч гэсэн Гланеташугийн удмынхны дунд үрэн таран болохгүйд баярлажээ.

	— Зүйтэй! гээд гэгээнтэн баримт бичгийг хичээнгүйлэн нугалж, — Та нарын үнэнхүү сүсэгтний шийдвэрийг сүмийн индэр дээрээс нийт тосгоныхонд мэдэгдэнэ... Бурхан та нарыг адислах болтугай! гэв.

	Үүний дараа Василе Бачу архины мухлагт очиж согттолоо, ууж, манаач Косма Чокэнаштай зодолджээ. Харин Ион Жеоржегийнд очиж болсон явдлаа ярихаар шууд явав. Дараа нь авах эхнэрийнхээ тухай л бодлоо.

	Титу гурван зуун кронтойгоор хил давна гэж тооцоолжээ. Энэ мөнгө хэдийгээр түүнд байсан боловч замын зардлын бага сага мөнгө хэрэгтэй байв. Румынд байгаа төрөл садантайгаа танилцах хүртлээ гурван зуун кронтойгоор хорвоогоор хэрэн хэснэ гэхээсээ айж байсан бол эдүгээ Припасаас Лушка буюу Мэгуру... орох шиг найдвар төгс явж болно. Замын зардлын мөнгө хуримтлуулж чадахгүй байгаа нь түүнийг сандаргаах бөгөөд хэчнээн ч чармайлаа гэсэн мөнгө хурааж чадаагүй учир гурван зуун кроноосоо ч үрж эхлэх аюул заналхийлж байв. Чингэж байтал Румыны ард түмний соёл, утга зохиолын нийгэмлэгийн ерөнхий хуралдаан есдүгээр сард Сибиу хотноо болно гэж сониноос унштал авралын арга сэтгэлд нь ургалаа. Үүнийг уншиж байхад долоо хоног тутам нийтлэгдэн гардаг «Бистрицийн индэр» хэмээх орон нутгийн сонин ширээн дээр нь байгааг хармагц «Астрагийн» уг баярт сайх сонины төлөөлөгч болон очвол яасан юм бэ гэсэн бодол гэнэт орж ирэв. Эн түрүүнд мөнгөө арвилан хэмнэнэ, хоёрдугаарт хэчнээн хугацаагаар явахыг бүү мэд, явахынхаа өмнө Трансильваний бүх сэхээтэнтэй танилцана. «Бистрицийн индэр» сонин «Фамилия» сэтгүүлээс түүний шүлгийг хуулбарлан хэвлэхдээ «Сомешийн хөндийн алдарт яруу найрагчийг» магтан өргөмжилсөн бөлгөө. Тэр дорхноо уг сонины эрхлэгч өмгөөлүүлэх хүнгүй өмгөөлөгч, зартай үндэсний үзэлтэнд нэлээд догдолсон захидал бичиж үнэмлэх, замын зардал хүсэмжлэв. Эрхлэгчийн хариу захидал гурван хоногийн дараа үнэмлэхийн хамт ирсэн бөгөөд сонин арай чарай гэж долоо хоногийг өнгөрөөж байгаа учир «алдарт яруу найрагч» румыны яруу алдрын төлөө тус сониныг төлөөлөн оролцохдоо бололцоо байвал хувийнхаа зардлаар оролцон ариун үйл бүтээхийг хүссэн гунигт мэдээг авчирлаа. Энэ хугацаанд Титу өөрийгөө Сибиу хотод бүхэл бүтэн румыны хязгаар нутгийг төлөөлөн очоод хэрхэн тойрон хүрээлэгдэж, хэрхэн хүндлэгдэн хайрлагдахаа дүрслэн бодож, тэнд «Бистрицийн индрийг» төлөөлнө гэсэн санаа нь түүнийг хөөрүүлсэн учир мөнгө илгээгээгүйд огтхон ч санаа зовоогүй бөгөөд түүний тооцоо нь урьдын адил хэдхэн мөнгөн дээр будилсаар байв.

	Явахаасаа долоо хоногийн өмнө, бүх танилуудтайгаа салах ёс гүйцэтгэхээр гэртээ ирсэн агаад хүн хэзээ явахаа мэддэг авч хэзээ эргэж ирэхийг зөвхөн бурхан мэддэг гэдэг билээ Кэлдэрару салах ёс гүйцэтгэхдээ түүнийг тэвэрч, дахин тунгаан бодох хугацаа бас байгааг хэлэхээ мартсангүй бөгөөд Титу түүний зөвлөгөөнд инээмсэглэн талархав.

	Армадийд хүн бүхэн Титуг Румын явах гэж байгааг мэдэх учир бүгдээрээ түүний эр зоригтойг гайхаж байлаа. Аль дивангарт Спэтару багш л оролцсон «Астрагийн» баярт түүний оролцох болсныг нэн ялангуяа «Индрийг» төлөөлж очих болсныг мэдээд хүмүүс түүнд атаархан баяр хүргэцгээнэ.

	Херделя хатагтай түүний хувцсыг угааж индүүдэхдээ уйлах бөгөөд Гиги өдөр бүр түүний чемоданыг янзлан, Румынд байгаа ах дүү нар нь шоолохгүйн тулд маргааш нь улам сайхан, улам үзэмжтэй эмхлэн цэгцлэхээр дахин задална, Орой бүр эцэг хүү хоёр буурьтай зөвлөлдөнө. Титу цэргийн алба хаагаагүй учир гадаадад явах паспорт авч чадахгүй байв. Херделя зөвхөн хил давах жирийн үнэмлэхийг Сибиугээс хэрхэн авах тухай тайлбарлан Румынд очсон хойно түүнд паспорт ямар ч хэрэггүй гэнэ.Өвгөн энэ тэрийг ярих зуураа тэтгэвэрт гарах өргөдлөө өгснөө илчлэн хэлсэн агаад Титу чин сэтгэлээсээ түүнийг сайшааснаар барахгүй Херделя хатагтайд уламжлах үүрэг авчээ. Үүнийгээ үлэмж урлагтай гүйцэтгэсэн тул түүний мэргэн цэцэн зөвлөгөөнийг эцсийн эцэст нөхөр нь сонссонд хатагтай бурханд талархаж гарав. Түүнийг хүнд байдлаас гаргасны шууд талархал болгон Армадийн бүх хүндэт хүмүүстэй хүүгээ уулзуулж, зохих ёсоор салах ёс гүйцэтгүүлэхээр Херделя маргааш орой нь «Рахова» хэмээх шар айргийн газар Титуг дагуулан очив.

	«Рахова» шар айргийн газар наргиан хөгжөөнтэй, нулимс асгаруулсан жинхэнэ баяр боллоо. Асуулт, ерөөл, баяр хүргэлт эрэлхэг залуугийн чихэнд хангинана. Херделя бүгдэд, нэн ялангуяа «Астрагийн» хуралд Титуг «Индрийг» үнэхээр төлөөлж оролцоно гэдэгт итгэхийг огтхон ч хүсэхгүй байгаа шүүхийн бичээч Гицэ Попт үзүүлэхээр сонины үнэмлэхээ харуулахыг хүүгээсээ хүслээ. Спэтару багш үг хэлж, Титуг «Карпатын цаана, наана байгаа ах дүү нарыг холбогч хөшүүрэг» байх ёстой гэсэн өгүүлбэрээр үгээ өндөрлөв. Шөнө дундын үед бүх нийтийн баяр хөөр үлэмж гааран тэлж «Нойрноос сэр, Румын» гэдэг дууг нийтээрээ дуулцгаалаа. Түшмэл Кицугийн ч сэтгэл хөөрч, нийтийн баяр хөөрийг эвдэхгүйг хичээн нэн ялангуяа мажарын албан хаагчдын тухай Титуг эвгүй сэтгэгдэлтэй явахаас болгоомжлон уг дууг сонсоогүй мэт дүлий дүмбэ болон өнгөрөөсөн аж. Эцэст нь бүгдээрээ шал согтоцгоожээ. Херделя уур уйтгартаа автан хэт уусан учир Титу арай ядан гэртээ авчрахад Херделя хатагтай нойроо хулжаахгүйн тулд нөхрийгөө зөвхөн сэтгэлдээ сайтар хараан зүхсэн ажээ.

	Явах өдөр ойртох тусам Титу улам бүр уйтгартай болно. Тэр хэдийгээр аз жаргалтай байсан боловч хоолой нь зангиран чичирнэ. Урьд өмнө төрсөн гэр нь ийм халуун дотно санагдаж байсангүй. Урьд өмнө үзээгүй хүмүүсийн дунд, юу түүнийг хүлээж байгааг үл мэдэх таньж мэдээгүй хорвоод одоогоос эхлэн амьдарна гэж бодохоор сэтгэл нь давчидна.

	Титу найз нөхдийнхөөрөө орж, салах ёс гүйцэтгэв. Драгугийн Лукренияг эдүгээ түүний нөхөр нь болсон Опрейтэй хамт байхад нь очлоо. Тэдэнд баяр хүргэн өөрийнхөө хайр дурлалын тухай, бүсгүйн ногоон нүдийг мөнхжүүлэхээр бичиж байсан шүлгүүдийнхээ тухай дурсан саналаа. Одоо тохитой хүүхэн болж, хэрсүү хүмүүс шиг, онцын эргэлтгүй тэгш амьдрал түүний өмнө байна... Харин Титу зах хязгааргүй далай шиг амьдралын давалгаанд үсрэн оржээ.

	Титу явахын өмнөх өдрийн үдээс хойш хүүхэд ахуй насаа өнгөрөөсөн жижигхэн байшингаа дахин харах, «ёжтой, муу санаатай ч гэсэн шударга хүн» гэж эцэг нь нэрлээд тэднийхээр заавал орохыг ятгасан Белчугтай салах ёс гүйцэтгэхээр Припас руу явав. Лам түүнийг үнсэж, нүдэндээ нулимс гүйлгэнүүлэн адислаад удахгүй нэг, хоёр жилийн дараа Бухарест явна гэж найдаж байгаа учир тэнд очоод заавал олж уулзана гэлээ. Дараа нь хэдийн баригдаж дуусаад удахгүй ёслон нээхээр зэхэж байгаа шинэ сүмээ хамт явж үзүүлэв. Сүмийн бүх өнцөг булангаар явж, цаг бүхий цамхагт авиран гарсны дараа үлэмжхэн уяран

	— Хоёр долоо хоногийн дараа болох сүмийг ариутган нээх ёслолд чамайг оролцохгүйд харамсаж байна. Гайхамшигтай сайхан ёслол болно. Хамба лам ч ирнэ... Жинхэнэ үндэсний баяр болно! гэлээ.

	Титу тэр үед Румынээс, бүр «гайхамшигтай сайхан байх ёстой Бухарестаас» ил захидал илгээхээ амлав.

	Белчуг түүнийг уушны газар хүртэл үдээд салах ёс гүйцэтгэхдээ дүү шигээ дахин тэвэрчээ.

	Припас дахь Херделягийн байшин хоосон, дүнсгэр байна.

	Титу байшингийнхаа гадна талаас ширтэн цаг үед нь үнэлээгүй, энд амсаж өнгөрөөсөн аз жаргалтай мөчийг өөрийн эрхгүй санагалзав. Дээд давхарт гартал Ионыг харлаа.

	— Ноён таныг алс хол явах гэж байгаа гэж дуулсан,

	— Явах гэж байна. Хорвоод амьдралынхаа зорилгыг олох хэрэгтэй. Он жил өнгөрсөөр байхад хүн амьдралдаа ямар нэгэн зүйл хийх хэрэгтэй, тэгэхгүй бол зохисгүй юм... Тийм биз дээ? гэж Титу буурьтай хариулав.

	— Тийм ээ, ноён минь, үнэхээр тийм юм. Тэгвэл та аян замдаа сайн яваарай, бурхан танд эрүүл энх, явсан газар чинь аз жаргал хайрлах болтугай, та ёстой сайн хүн шүү! гэж Ион өгүүллээ.

	— Чамд ч гэсэн сайн сайхан бүхнийг хүсье. Чамд бурхан тусалж, чи одоо баян чинээлэг болжээ. Ана, хүүхэд хоёр чинь хорвоод байхгүй нь харамсалтай.

	— Яая гэх вэ дээ? Бурхан ингэж хүсжээ... гэж тариачин хүйтнээр хэллээ.

	— За одоо юу бодож байна даа Ион? Чи залуу байна, арай бүх насаараа ганцаараа байхыг бодоогүй биз.

	— Тийм, тийм, та үнэн ярьж байна гэж Ион царайгаа барайлган бувтнав.

	Титу түүн рүү бууж, бүрх малгайгаа дагз руугаа болгон хаалганы багана түшин зогслоо. Жаргаж байгаа наран догшрон, халуун гэрлээ шидэлнэ. Тогорууны толгойн сүүдэр бүх тосгоныг, бүх нууцын дуугүй гэрч болон хөдөлшгүй зогсож байгаа Христос бүхий загалмайн мод хүртэл бууна. Ион, уулзаагүй энэ хугацаанд их өөрчлөгдсөн мэт санагдсан Титуг удтал ширтлээ. Урьдын адил түүнээс зөвлөгөөн авахыг хүсэвч загнах байх гэж эмээнэ.

	Удаан дуугүй байсны дараа Ион,

	— Зорьсондоо хүрэх гэж тэмцэж зовлоо. Бурхан надад ямар ч баяр хөөр өгсөнгүй гэв.

	— Газар чинь? гэж Титу түүнийг ажиглан асуулаа.

	— Газар... газар уу? Газар сайхан, нэн ялангуяа өөрийнх болсон бол газар бүр ч сайхан даа. Хэрэв хэнд зориулж газар дээрээ ажиллахаа... мэдэх бол... тийм шүү... нээрэн.

	— Эхнэр авах хэрэгтэй, Ион!

	— Нээрэн тийм, үнэхээр тийм шүү ноён минь. Хэрэв аль тохиолдсонтойгоо суувал... Нэг удаа алдаж үзлээ ноён минь... гэж тариачны нүдний гал унтран шивнэлээ.

	Дуугүй болж асуулт юм уу, эсвэл зөвшөөрсний тэмдэг хүлээх мэт. Титуг юу ч хэлэхгүй болохоор улам улам сэргэн хөгжиж

	— Та надад төрсөн эцэг шиг минь сайн байж, дандаа сайн зүйл зааж сургасан болохоор одоо танд хэлж болно... Болно оо... Ноён минь яаж хэлэхээ л мэдэхгүй байна. Та алс хол яваад миний тухай, миний зовлонгийн тухай... сонсохгүй ч байж магадгүй... Ээ, бурхан минь... Хорвоо их аж... Хүн онож сайн сайхан явна гэж бодохоороо хаашаас эхэлснээ заавал санах юм аа. Тийм ээ, ноён минь! Би ингэж ажиллаж, зовлонгоо эдэлж явавч юу хийх, яаж хийхээ мэдэхгүй явна гэв.

	— Одоо чи хөрөнгө зоорьтой болчхоод юундаа биеэ зовооно вэ? Ханаж чадахгүй байж бас болохгүй, шунал хүнийг шулам болгодог. Газар чамд хангалттай байна... 

	— Хангалттай гэж хэзээ ч байдаггүй юм ноён минь... Эхнэрээ болгох гэж хүссэнтэйгээ сууж болохгүй байна. Өөр хүүхнийг авч би чадахгүй... 

	— Хэнтэй суухыг хүссэн юм бэ?

	— Флорикатай! гэж Ион нүдээ ширүүн гялалзуулан хэллээ.

	— Томагийн хүү Жеоржетэй суусан уу?

	— Тэр чинь!

	— Ион, бурхан чамд нэг гараараа газар хайрлаж, нөгөө гараараа ухааныг чинь авчээ. Бүх тосгоныхон дотроос ганцхан Жеоржегийн эхнэрийг олоо юу? гэж Титу хэлэв.

	— Өөр хүүхэн надад хэрэггүй, ноён минь! гэж Ион гэнэт хилэгнэн, өгүүлэхэд түүний нүдэнд зэрлэг шийдвэр төгс байдал зурсхийлээ.

	— Хм... Гэвч... хэрэггүй гэж түүний дууны өнгөнөөс айсан Титу хэлэв.

	— Та надад яахыг зааж өгөхгүй юу? гэж Ион зөөлхөн, гуйсан байдалтай өгүүллээ.

	— Юу ч гэх вэ дээ... Тайвширч үз!

	— Чадахгүй бол яах вэ?

	— Тэгвэл өөрийнхөө бодсоноор л хөдөл!

	— Би яахаа мэдэхгүй байна гэж Ион аргаа барж, хорссондоо шүд зуун хэлэв.

	— Би ч бас... Гэвч больж үз гэж л хэлж чадах байна.

	Титугийн хариулт Ионы уур хилэнг бадраалаа. Анх удаа өөрийнхөө сэтгэлийн зовлонг хэн нэгэн хүнд илчлэн хэлж байхад түүнийг дэмжихийн оронд хориглож байдаг. Ямар нэгэн шийдвэрт хүрч чадахгүйдээ түүний зүрх хорсоно. Гэвч түүний тачаал нь улам хүчтэй болж, хэрэв номхотгон дарж чадах арга замыг олохгүй юм бол энэ хүсэл түүний толгойг залгина гэдгийг өөрөө ухамсарлав.

	— Тэгэх хэрэгтэй ноён, тэгэх хэрэгтэй гэж хүслийнхээ галыг даран гиншлээ.

	Титу түүний нүүрэн дээр байгаа догшин байдлыг хараад айн хирдхийв. Тэгээд гараа хурдан сунгаж,

	— Сайн сууж байгаарай Ион! Ухаан орж, миний үгийг дага!.. гэлээ.

	Ион ямар нэгэн юм амандаа бувтнасаар замын дунд зогсон түүнийг Чөтгөрийн хясаагаар тойрон далд ортол хойноос нь харав. Дараа нь дургүйцэн нулимаад,

	— За яах вэ, юу хийхээ... би мэднэ гэж бувтналаа.

	Титу, дүү, эцэг эхийн хамт оройг Грофшоругийнд өнгөрөөв. Маргааш нь мориор Монор луу хөдөлсөн бөгөөд тэндээсээ галт тэргээр Сибиу руу явах ёстой байлаа.

	Сависта нүдийг нь нээж өгсөн хормоос эхлэн, Жеорже гүн нойрноос сэрсэн мэт болов. Одоо л тэр яагаад Ион түүнийг тойрон эргэлдэж байсан, яагаад зөвлөгөөн авахаар байнга ирдэг байсныг ойлголоо. Флорикагийн төлөө л байж. Гэвч энэ бүхнийг мэдсээр байвч түүнийг хүлээн авсаар байв. Түүнтэй хүүрнэлдэн, хөхрөлдөх агаад хүн бүхэн тэр хоёрыг хамгийн дотно найзууд гэж тангараглахад бэлхэн байжээ. Үнэндээ Ионыг үзэн ядаж байсан бөгөөд улайтал нь барьж, хариугаа авахыг тэсгэлгүй хүлээж байсан аж. Жеорже хүсэн хүлээсэн өшөө авалтаасаа айж байсан ч боломжийг ирсээр байв. Гэр орноосоо тайван явж байсан бөгөөд Сависта үнэлж баршгүй манаач учир орой ирэхэд эхнэрийнх нь алхам бүрийг түүнд илтгэнэ... 

	Ион, хэдийнээс Савистагийн дайсагнаж байгааг мэдэрсэн бөгөөд Флорикад хүрэх замаа нээхийн тулд түүнийг багалзуурдахыг олонтоо хүсэж байв. Гэвч зөвхөн Жеоржегоос болоод л Флорика чөлөөтэй бус байна гэж бодох тусам Жеоржег улам бүр үзэн ядаж байв. Хэрэв Жеорже түүнтэй суугаагүй бол бүсгүй түүнийг хүлээж ч байсан байж болох бөгөөд эдүгээ тамаа эдлэх шаардлагагүй, Флорикад яаж ойртохоо мэдэхгүй байхгүй сэн.

	Армадийгаас Титуг явах өдөр, Жеоржег гэртээ эзгүй байгааг мэдээд үдийн орчим, Флорикатай хормын зуур ч гэсэн хоёулхнаа ярилцаж магадгүй хэмээн итгэж тэднийд гүйж хүрлээ. Байшингийн довжоон дээр сууж байсан Сависта түүнийг алсаас харан өөрийнхөө нууцгай ажиглалтын байр, эрдэнэ шишийн овоолоостой залаан чанад очиж чадахгүйгээ мэдмэгц байшингийн хана налан нүдээ аньж, амаа ангайн нам унтсан мэт аяархан хурхирч эхлэв. Ион хашаан дотор орж ирээд түүнийг харж нэрээр нь дуудлаа. Зэрэмдэг хүүхэн хариулсангүй. Ион баярласандаа зүрх нь зогсчих шахан түүнд ойртож үнэхээр унтаж байгаа эсэхийг нь лавлахаар дахин,

	— Сависта гэж дуудав.

	Зэрэмдэг хүүхэн хэдийгээр гурван ялаа хонхор цонхортой, хөлстэй нүүрэн дээгүүр нь явж байгаа ч гэсэн цайвар буйлаа гарган урт, шар шүдээ ярзайлган хөдөлгөөнгүй хурхирна.

	Бурхны авралаар унтаж байна гэж Ион шивнээд өлмий дээрээ явсаар пинд орлоо. Сависта чих тавин чагнав. Шивнэлдэхээс өөр чимээ сонстсонгүй, дараа нь Флорика Ионыг яв гэж ятгаж байгаа дуулдав.

	— Сависта тун хөнгөхөн унтдаг юм, аяархан гэм!

	Зэрэмдэг хүүхэн тэднийг барих сайн арга санамсаргүй олсондоо үхтлээ баярлав. Гэвч гадна талаас тэдний ярилцаж байгаа сайн дуулдахгүй учир тэр өдрөөс хойш довжоон дээр суухаа больж саравчны нэг буланд бөгцийн тэндээсээ тахиагаа босго алхуулахгүй манах болов. Бүхэл өдрийн турш тэндээ зүүрмэглэн хурхирна. Флорика гэр орны ажилд дарагдаад Савистаг байраа сольсныг анзаарсангүй. Харин түүний хурхирахыг сонсоод санаа зовж, өвчин туссан юм биш байгаа гэж бодон

	— Сависта юу бол оо вэ? Өвдөө юу? Чи яагаад бүр сульдчихав? гэж асуув.

	Зэрэмдэг хүүхэн хуурамч дүр гарган дөнгөж сэрсэн мэт нүдээ гараараа нухан хөмсөг зангидан,

	— Зүгээр... нойр... нойр... гэж бөвтнөлөө,

	Флорика толгой сэгсрэн дахин юм асуусангүй, хөгширч ядраад нойр ихтэй болж байгаа биз гэж боджээ.

	Хэдэн өдөр өнгөрөв. Ион харагдсангүй. Сависта тэсэж ядан байлаа.

	Дараа нь баасан гарагийн орой Жеорже, Флорикатай ярих далимдаа ням гарагийн шөнө эцгийнхээ хамт Аянгын ойд очиж тариа зөөж эхлэхээс өмнө тэрэг мод авчирна гэв. Яг маргааш нь Ион ирлээ. Сависта өөрийнхөө буланд хурхирч байв. Түүнийг энд байгааг хашаан дотроос харсан Ион сандарч,

	— Сайн уу Флорика? Сависта яагаа вэ? гэж хоолойгоо чичрүүлэн аяархан асуулаа.

	— Сүүлийн үед дандаа ингээд байгаа юм... Өвчтэй юм болов уу... Бурхан л мэднэ... За суу, Ион жаахан суу л даа!

	— Баярлалаа, би сууж сууж ирлээ! гэж Ион Савистаг ширтэн хариулаад, — Жеорже гэртээ байхгүй юу? гэв.

	— Байхгүй ажилчидтайгаа эрдэнэ шишийн талбайд байгаа... 

	— Хм... 

	— Зөвхөн ням гарагт л гэртээ хооллодог, ажил гэж хачин... Ням гарагт ч байхгүй байх... орой ой руу явна гэсэн... 

	Хэн нэг хүний хүчит гар түүнийг сэгсэрсэн мэт Ион давхийв. Гал дээр саванд хийж тавьсан мэт зүрхэнд цус нь буцалж эхэллээ. Тэр нүдээ том болгон зэрлэг алимын модон доор бүсгүйг тэврэн, түүний халуун цогцсыг нь мэдрэн байгаа мэтээр Флорикаг харав. Флорика түүний юу бодож байгааг мэдсэн шиг түүн рүү эс харна. Ион ширүүн, захирангуй дуугаар,

	— Ням гарагт түүнийг явахаар ирнэ шүү! Сонсов уу? гэлээ.

	Бүсгүй дуугарсангүй.

	— Хашаан дотроо гараад ирээрэй! Сонсов уу?.. Заавал гараарай, эс тэгвэл... 

	Флорика дуугүй байсаар байлаа.

	— Тэр өдрөөс эхлэн хүний ёсоор ганц үг солиогүй шүү... Хойшид би ингэж байж чадашгүй нь ээ... 

	— Хэрэв Жеорже мэдвэл биднийг ална даа! гэж Флорика түүнийг харалгүйгээр тун аяархан өгүүлэв.

	Ионыг шүдээ хавирахад бүсгүйн нуруу руу хүйт оргилоо.

	— Гараарай, Флорика!.. Хэрэв гарахгүй бол, би... Энэ хоромд хоёулаа нэгэн зэрэг эргэж амаа ангайн хурхирч, хааяа шүлсээ залгин унтаж буй Савистаг харцгаав. Тэр хоёр мууг ёрлосон мэт айн сандарч харсан агаад гэвч тэр нь муухай зүүд мэт хурдан сарнилаа.

	— Унтаж байна. Унтаж байна гэж Флорика шивнэв.

	Сависта хүндээр амьсгална. Шанаа, хацрыг нь даган хөлс урсана. Түүний дээгүүр сүрэг ялаа дүнгэнэлдэн эргэлдэнэ.

	6

	Хажуугаар нь жирэлзэн өнгөрч, сүүлдэн хоцорч, алслан тэнийж, дахин ойртож байгаа Трансильванын нутгийг Титу харж ханахгүй байв. Галт тэрэг румыны тосгодын дэргэдүүр ихэмсэг бардмаар өнгөрч, заримыг нь өршөөлгүй байлдан дагуулагч шиг нэвт татан гарах агаад хаа нэг газар хором зуур зогсоход замын тариачид, албан хаагчдыг хөөх буюу турхирах мажарын ширүүн үгс сонстоно. Хаана ч тэр энэ цайран зурайсан засмал дээр ч, тэдний гараар хагалагдаж, тэдний хөлсөнд норсон шаргал талбайд ч тэргээ хүч гарган чирч яваа морины дэргэд, хамаг шим шүүсийг нь ховх сорсон ядуулаг тосгонд ч нэгэн адил хүлцэнгүй, чийрэг, тэсвэртэй тариачид л байх бөлгөө. Хаана ажил байна тэнд тэд л байна. Дараа нь хотуудын хүлээн авах өрөө болсон галт тэрэгний том буудлууд эхэлсэн бөгөөд энд тариачид үл үзэгдэнэ. Оронд нь яаруу, шуугиантай, тэсвэргүй, харийн хэлээр захирангуй ярьсан ноёд үзэгдэнэ.

	«Эднийг наргиж цэнгүүлэхийн төлөө бид ажиллаж байна. Энэ бол бидний эрх мэдэлгүй, дарлуулж байгаагийн нэг илрэл» гэж өсөн нэмэгдэж байгаа хорсолдоо багтрах шахам бодно.

	Армадийд бол үй түмэн румынчүүдийн дунд харийн хүмүүс дөнгөж л мэдэгдэж байж. Харин энэ хотуудад Гаргалэугийн захын урц овоохойнууд шиг Титугийн нүдийг нээв. Энэ хотууд нь эргэн тойрон байгаа сая сая ажилчин зөгийн хөдөлмөрийн үр шимийг залгигч, мөнхөд үл цадагч дайсагнасан, залхуу эр зөгийгөөр дүүрсэн асар том үүр шиг санагдана.

	Клуж хотод галт тэргээ солив. Хүнээр пиг дүүрсэн нэг вагонд зүүгдэн орж, гудамд нь чемоданаа тавьж амжлаа. Энд тэндгүй ярих ширүүн мажар хэл түүний зэвүүг хүргэнэ. Титу гэнэт намагт ороод ирсэн мэт санагджээ.

	Ээ дээ, миний эндээс бүрмөсөн явж байгаа минь юутай сайхан... Ядаж энэ зэвүү хүргэсэн зүйлийг байнга үзэж сонсохгүй болно!.. »

	Үүний зэрэгцээ тэмцлээс зугтаж байгаадаа ичиж байв. Ямар ч хамгаалалт, найдваргүй... мянга мянган дарлагдсан хүмүүсийг зэрлэг саварт орхихын оронд тулалдааны төвд явах нь илүү нэр төртэй хэрэг гэж тэр өөртөө өгүүлнэ. Гэвч тэр эргэн тойрноо хармагц л зориг нь суларч, энэ төгсгөлгүй дайнд хүчтэй, зоригтой, эргэж буцахгүй, эвлэршгүй тэмцэгчид хэрэгтэй гэдгийг ойлгож байв. Зодуулж, 'доромжлуулж, шоронд хоригдож байгаа... Лушкагийн тариачид бууж өгөхгүй.

	Шөнө боллоо. Галт тэрэг тачигнан урагш довтолно. Бөөн бөөн оч солирон бороо мэт агаарт хормын зуур гялалзан, харлан харагдах талд унана. Титу нээлттэй цонхны хүрээнд магнайгаа наан бодолд дарагдан харанхуйг ширтэнэ. Утаатай холилдсон салхи эгц өмнөөс нь үлээж, үсийг нь хийсгэх аж... Вагон дотор чимээ аниргүй болов. Тэр чемоданууд дунд гав ганцаараа үлджээ. Тэр өлсөх агаад Клуж хотод хооллох ёстой байсан ч үй түмэн хүний хөл хөөрцөг, шуугианд балмагдсан ажээ. Гэрээс нь бэлтгэж өгсөн замын хүнсээ чемоданаасаа гаргаж авлаа. Түүнийг тахианы шарсан гуятай тулалдаж байтал замын пиу шалгаж дуусаад жаахан амрахаар ирж явсан үйлчлэгч түүнийг хоол идэж байгааг хараад мажараар «тавтай хооллоорой!» гэв. Титу баргар царайлан

	— Би мажар хэл мэдэхгүй гэж хариуллаа.

	Чингэтэл үйлчлэгч эргэн тойрноо харж хэн ч байхгүй тул

	— Би ч бас румын, ноён минь! гэж шивнэв.

	Титугийн царай гэрэлтлээ. Үйлчлэгчид хэсэг шарсан мах өгөөд,

	— Та румын! Румын, зооглогтун!.. Та румын!.. гэлээ.

	Үйлчлэгч өөрийгөө Штефан Попа гэж нэрлэдэг байснаа, ажилд орохын тулд нэрээ Иштван Пап гэж өөрчилсөн, мажар хүүхэнтэй гэр бүл болж, найман хүүхэдтэй болсон, ажилгүй үлдэхгүйн тулд дарга нарыгаа юу л гэнэ түүнийг үг дуугүй биелүүлдэг гэж хүүрнэлээ.

	Хөдөө орон нутгийн боолчлолоос гарахыг хүсэгчид хотод сэтгэл санаагаа боолчлуулах хэрэгтэй болж, түүнийг төрүүлсэн боолчууддаа аюул занал учруулж байна. Тосгоноос хөндийрөн тасрагчид түүний зэрэглээнд зайлшгүй автагдана... » гэж Титу ганцаараа үлдмэгц бодлоо.

	Тэр ядарсандаа бус, олон бодолд автсандаа ядарч чемодан дээрээ унтав... Нуруугаар нь хатгуулж өвдөхөд тэр сэрлээ. Наран гунигтайгаар гэрэлтэнэ. Галт тэрэг тачигнан түчигнэн довтолно... 

	Сибиугийн галт тэрэгний буудал дээр гартаа гурван өнгийн тууз зүүсэн харчуул хүлээн, вагоны хаалгаар тархацгаах нь Трансильванын бүх нутаг дэвсгэрт байгаа румынчүүдийн оршин суудаг газруудаас ирж байгаа төлөөлөгчдийг хүлээн авах даалгавар бүхий зохион байгуулагчид ажээ... Титу вагоноос үсрэн бууж өөрийгөө харийн хүн шиг мэдэрч байсан галт тэрэгнээс бууж байгаа өдий төдий хүн румынээр ярьж байгааг хараад гайхан уулга алдлаа. Гэвч урт замын турш тэдний нэг нь ч румынээр ярьсангүй. Яагаад галт тэргэн дотор хэн ч румынээр ярьсангүй вэ?.. Одоо бүгд тэврэлдэн бие биеэ нэрээр нь дуудахад Титу ийм олон румын дотор ганц ч хүнийг танихгүйдээ ичлээ. Зохион байгуулагчийн нэгэнд ойртохыг завдтал,

	— Херделя Титу!.. Херделя... гэж чанга хашхирах дуу гэнэт сонстов.

	Гайхан харвал түүнийг дуудаж байгаа хүн нь бие бялдар сайтай, улаан царайтай, алтан хүрээтэй нүдний шил зүүсэн хүн аж.

	— Би байна! Би Титу Херделя байна! гэж гайхаж догдолсондоо бага зэрэг сөөнгөтөн хариуллаа.

	Тэр хүн Титу руу машид баярлан ирж хоёр гараа сунгав.

	— Таныг олсон нь юутай сайхан!.. Та намайг танихгүй байх... Пинтя... Доктор Виржил Пинтя!.. Миний дүү таныг энд «Астрагийн» баярт ирнэ гэж бичсэн мөртөө хэзээ ирэхийг нь мэдэгдсэнгүй. Таныг алдахгүйн тулд хоёр өдрийн турш галт тэрэг угтаж, солиотой хүн шиг «Титу Херделя» гэж хашхирлаа. Эцэст нь таныг оллоо.

	— Аа, Жеоржегийн ах уу? Тийм, тийм, би тэдэнд захиа бичихдээ танд мэдэгдэнэ гэж огтхон ч бодсонгүй. Миний яаж баярлаж байгааг та ойлгохгүй байх... гэж Титу шивнэв.

	— Тийм ээ, Жеоржегийн ах... Бид ах дүү олуулаа болохоор нэг хоёр нь байхгүй румыны өнцөг булан гэж алга. Энд гэхэд л хоёр байна... 

	— Хоёр ы?

	— Хоёр, эрхэм минь! Энэ хавраас эхлээд тэр. Би, бас Ливиу гэдэг ахмад байгаа. Тэр ёстой яс махнаасаа цэргийн хүн, жанжин штабт ажилладаг юм. Маргааш, нөгөөдөргүй генерал болно... Хачин цэвдэг хүн дээ, хэнийг нь дуурайсан юм, бүү мэд. Удам судраа амьтны доог болгож байгааг нь яана. Манайхнаар орж гарна гэж байхгүй. Дандаа л цэргийнхэнтэйгээ ном, газрын зураг шагайж байдаг юм... Гэвч чамайг аваачиж танилцуулна. Байгаагаар нь л болгоож үзээрэй... 

	Виржил Пинтя яриа хөөрөөтэй, хөгжилтэй, хүүхэд шиг цовоо аж. Сибиугийн бүх хүмүүс түүнийг туршлагатай, ашиг сонирхол хөөцөлдөггүй сайн эмч, цайлган цагаан сэтгэлтэй румын гэж хүндэлнэ. Титуг гэртээ байрлууллаа. Хотын хамгийн сайхан хэсэгт, тохилог тааламжтай байртай ажээ. Зочиндоо унтлагынхаа өрөөг найр тавин өгч, өөрөө ажлынхаа тасалгаанд буйдан дээр унтана гэв.

	Титу хувцсаа сольсныхоо дараа Пинтятай хамт гарч цайны газар очиж түүнийг их ирээдүйтэй яруу найрагч, «Бистрицагийн индрийн» төлөөлөгч гэж бүгдэд танилцуулна. Учрагсад ч түүнийг ер бусын сэтгэл хангалуун хүлээн авцгаав. Зарим нь Титугийн «Фамилия» сэтгүүлд нийтлүүлсэн шүлгүүдийг дурсана. Нэн ялангуяа бас яруу найрагч, Сибиугийн нэгэн сонины редактораар ажилладаг Барбу Лука гэгч туранхай, навтгар залуу Титутэй нөхөрлөн дотнолж, үнэнч бөгөөд найдвартай газарчин болохоо илэрхийллээ.

	Дараа нь армийн корпусын штабын дэргэд жирийн, бараг ядуулаг ганц өрөөнд суудаг ахмад Пинтятай танилцав. Тэр хоёрыг тэднийд ирэхэд тэр гэрийн богинохон халаттай газрын зураг, сэлэм, савхин гутал, мундирийнхээ дунд, ширээн дээрээ баахан бичиг баримт овоолчихсон сууж байснаа тэр нь цэргийн нууц бичиг байсан учир даруй ширээнийхээ нүдэнд хийж цоожиллоо.

	Ливиу Пинтя өргөн духтай, шингэн үстэй, хөх бор нүдтэй, боровтор царайтай, өндөр нуруутай хүн аж.

	Виржил ормогцоо,

	— Би хадмыгаа авчирлаа. Титу бол румыны яруу найрагч, иймээс чи өөрийнхөө урвагч бодлогоор толгойг нь эргүүлж, уурлуулахгүй байхыг анхааруулъя гэв.

	Ахмад инээмсэглэн,

	— Хэрэв яруу найрагч бол заавал үндсэрхэг үзэлтэн байх ёстой... Эндээ гэж хэлэхэд та миний ахын гүтгэлгийг анхаарах хэрэггүй. Би ч гэсэн румын, гэвч юуны өмнө би офицер, эрхэмсэг эзэн хааны зарц билээ. Иймээс зөвхөн Бухарест, Румын рүү байнга ширтэж байдаг энэ хүний зиндааны хүмүүсийн эрмэлзлийг хүлээн зөвшөөрч чадахгүй нь мэдээж хэрэг. Ийм зүйл миний ухаан санаанд үндэсний бодлого гэж нэрлэгдэхгүй харин мөрөөс урвах гэдэг юм... гэж хэллээ.

	Тэр сэтгэлийн хүнд зовлонгийн дараа амьдралынхаа чиг шугамыг сонгож авсан түүнийгээ хүйтэн цэвдэг сэтгэлээр хатуу хамгаалж чадах шаргуу хүний дуугаар маш тайван өгүүлэв. Титу түүнийг гайхан сонсоно. Тэр өнөөдрийг хүртэл үгээр айлгаж үл чадах, хөдөлшгүй баримт нотолгоо бүхий, хэрсүү эсрэг талынхаа хүнтэй учирч байгаагаа ухаарав. Тэр дорхноо харамсмаар дорд байдалд байгаагаа мэдэрлээ. Сөрөг хариу өгөхөө сэтгэл зүрхнээсээ ундран гарсан үгээр хариулахаас логикийн нарийн чанд зохион байгуулалтаар ярьж үзээгүй учир Титу удаан хугацаагаар амаа ангайж зүрхэлсэнгүй. Аз болоход Виржил дүүгийнхээ үзэл санаа хаашаа чиглэж байгааг хэтэрхий сайн мэдэх учир хэзээд хялбархнаар няцааж чадах агаад энэ удаа ч суут бөхийг өчүүхэн саад унагаах лугаа адил үнэмшилтэй баримт сэлтийг зэрвэсхэн хэлэх хошин үгээрээ дийлэх ажээ.

	Тэд цаг орчим хамт байцгаав. Эцэст нь Титу зүрхээ чангалж

	— Та, бид бүгдийг нэгдэхийн эсрэг байгаа юм уу? гэж ахмадаас лавлалаа.

	— Ээ, энэ чинь одоохондоо хий санаархал шүү дээ!

	— «Одоохондоо» гэсэн чинь юу гэсэн үг вэ?

	— Ээ дээ хэдэн зуун жил гэж бодъё... Ямар ч байсан манай хэргийн хүчин чадал бат бэх, нөлөө ихтэй байсан цагт салангид бодлоготнуудын эрмэлзэл зөвхөн хий санаархал хэвээр үлдэнэ.

	— Хэрэв дайн болбол?

	— Дайн та нарын мөрөөдлийг хэрэгжүүлж чадахгүй. Румын манай холбоотон гэдгийг та нар мэдэж байгаа.

	— Гэвч холбоотон чинь мөнхийн бус шүү дээ!

	— Та Румыныг бидний эсрэг эргэнэ гэж хэлэх гэж байна уу? гэж ахмад инээмсэглээд, — Буруу тооцоо байна. Маш буруу. Үүнийг Румын хэзээ ч хийхгүй, яагаад гэвэл тэдний өөрсдийн нь ашиг сонирхол бидэнтэй санаа нэгтэй байхыг тулгаж байна. Тийм ээ, тулгаж байна! Тулгаж байна! гэж онцлон тэмдэглэж хэлье гэв.

	— Гэвч таны бодсоноор болохгүй бол та яах вэ?

	— Сонин асуулт байна? гэж Ливиу нухацтай өгүүлээд, — Үүргээ биелүүлэх нь тодорхой. Энэ талаар эргэлзээ байх уу даа? Хэн ч байсан эзэн хааны тэр дайсны өмнө хоромхон зуур ч эргэлзэх бодол миний ой ухаанд хэзээ ч орсонгүй.

	— Манай ах дүү нар... 

	— Энд ах дүү хамаарагдахгүй. Ах дүү нар дайсан болоод чиний хашаа, байшинг булаан авч өөрийнхийгөө томсгохыг хүсвэл хэзээ нэг цагт ах дүү байснаа умартан ямарваа нэг дайсан шиг л тас цавчина!

	Виржил инээмсэглэн Титу, Ливиу хоёрын яриаг сонслоо. Тэр аль хэдийнээс энэ асуултыг тавьж, бас энэ хариултыг сонссон, түүний байр суурийн хэврэгийг нотолсон бөлгөө. Гэвч ахмад иймэрхүү ярианд бухимдаж, биеэ барих тэнхээгээ алддагийг мэдэх бөгөөд Титу түүнийг тал бүрээс нь довтолж байгаад Виржил баярлаж байв.

	— Эрхэм минь түүнийг орхиж үз, түүнтэй ярилцаж тохирохгүй! гэж эмч Титуг гунигтай болж байгааг хараад инээмсэглэн өгүүлээд, — Наадах чинь бүр урваж дууссан этгээд... Бидний хувьд өнгөрсөн хүн... Нэгдсэн Румын улсад генерал болгохоор л бодлоо өөрчилнө гэлээ.

	Ливиу Пинтя басамжилсан байртай инээмсэглэв.

	— Өөр юмны тухай яривал илүү сонирхолтой гэж би бодож байна гэв.

	— Тийм ээ, редакцын тухай, эсвэл Боснийг хэрхэн байлдан дагуулсан тухай гэж Виржил инээн хариуллаа.

	— Хадмынхаа бүтээлтэй танилцвал туйлаас таатай байх сан гэж ахмад ахынхаа ёжлолыг эс анхааран Титугийн зүг эргэж үргэлжлэн өгүүлээд, би хүссэн шигээ румынээр тийм сайн ярьж чаддаггүй. Дандаа харийнхан дотор байсаар төрөлх хэлээрээ ярих завшаан олдохгүй авч чөлөөт цагтаа румынээр ном унших дуртай. Ер нь би роман сонирхдог, харин яруу найргийг тэвчиж чаддаггүй... гэж хэлэв.

	— Яг л судсыг нь олж барилаа даа. Титу зөвхөн шүлэг бичдэг юм гэж Виржил уулга алдлаа.

	— Яая гэх вэ? Хамгийн цаад зах нь би уншихгүй л биз... 

	Хэдийгээр бүхий л хугацаанд яриа нөхөрсөг дотно аясаар явагдсан боловч Титу ахмад Ливиу Пинтягийн гэрээс уруу царайлан гарав. Ахмадын баримт сэлт түүний оргилуун сэтгэлийн итгэлтэй харшилдан хэрэв ахмадын зөв бол яана гэсэн аймшигт бодол ухаан санааг нь хэрнэ. Аз болоход Виржил түүнд тунгаан бодох завдал өгсөнгүй буурь суурьтайгаар,

	— Цэргийн хүний өчүүхэн явцуу тархинд хэчнээн дэмий балай юм бугшиж байхыг тэр гэх вэ? Харийнхны түрэмгийллээс сэтгэл санаагаа бүх хүчээрээ хамгаалахгүй бол ийм аюул бид бүгдийг заналхийлж байна! гэж өгүүллээ.

	Сибиу баяр ёслолын байдалтай байв. Газар бүрээс ирсэн румын лам, салдаггүй шүхрээ сугандаа хавчуулсан хот, хөдөөгийн багш нар, өмгөөлөгчид, тариачид гудамжаар багтаж ядна. Хот хэдийгээр герман шинж төрхтэй ч гэсэн өнөөдөр румыны суурин шиг байв. Энэ түм буман румын дотор гадаадынхан уусаж үл ажиглагдана.

	«Залхуу эр зөгийн үүрийг хэдэн мянган хөдөлмөрч ажилчин зөгий эзэлж авсан шиг байна» гэж Титу шоргоолж шиг бужигналдах румынчүүдийг харж сэтгэл хөөрөн бодлоо.

	Орой нь «Траян» зочид буудалд их хурлын нээлтэд зориулсан хүлээн авалт болов. Титу хэвлэлийн төлөөлөгчдийн ширээнд сууж байсан бөгөөд Виржил Пинтя «Астрагийн» томоохон зүтгэлтний нэгийн хувьд буурал ерөнхийлөгчийн бараг дэргэд суулаа. Цовоолог сэтгүүлчдийн дунд Титу хүний хүн шиг байлаа. Тэд бүгдээрээ бие биесээ таних бөгөөд үндэсний хавчлага, шүүхийн хурал, сонины өгүүлэл, хэвлэж байгаа тоо ширхэг, Будапештад байгаа румын депутат, мажарын засгийн газар, Прокуррын... тухай ерөнхий зүйл хүүрнэлдэнэ. «Бистрицагийн индрийн» залуу төлөөлөгчийн өмнө шинэ ертөнц нууцаа нээж байлаа. Энэ шинэ ертөнц түүнийг мэгдээн сандаргаж, итгэл найдварыг нь хөргөөж байв. Сонсож байгаа бүх яриа нь хувийн болон сонирхож байгаа аар саар өчүүхэн зүйл аж. Тэдний хэн ч туйлын зорилгын тухай ганц ч үг дурссангүй. Хүн бүхэн өөртөө сэтгэл хангалуун, ямар ч үнэ цэнээр хамаагүй бусдаасаа илүү товойход л байнга санаа тавих ажээ... Түүний баруун гар талд сууж байгаа залуу яруу найрагч Барбу Лука, Титуг бараг анхаарахгүй, хором бүрд «дээд язгуурт эрхэмсэг тэр, энэтэй» хундага тулгахаар босож гүйх бөгөөд байрандаа буцаж ирэх бүрдээ л Титуд,

	— Энэ мондитой эелдэгхэн байх хэрэгтэй, тэгэхгүй бол амьдрахгүй гэж шивнэнэ.

	Хүлээн авалтын төгсгөлд сүржин гоёмсог үг хэлцгээж, хундага өргөхөд Титугийн сэтгэл гашуун хорслоор дүүрч, арай л чанга дуугаар цурхиран уйлчихсангүй.

	«Энд тэндгүй зөвхөн хувиа бодсон үзэл байх юм, бурхан минь!» гэж архинд улайсан нүүртэй, нойтон уруулдаа хуурамч инээмсэглэл бүхий хүмүүсийг харж Титу дотроо бодов.

	— Титу, Титу! гэх Виржилийн дуу түүний ард сонстон түүнийг бодлоос нь ангижрууллаа. Наашаа ир!.. Яруу найрагч минь, юу болов? Хүн бүхэн баяр баясгалантай байхад чи юундаа ийм гунигтай байна? гэлээ.

	Зөвхөн гэртээ ирсний дараа нүдэндээ нулимс гүйлгэнүүлэн буй мэт цөхрөнгөө илчлэхэд Виржил Пинтя зөвшөөрөн толгой дохин сонсов.

	— Одоогийн чиний эдэлж байгаа гутралыг бид бүгдээрээ амсаж өнгөрсөн юм аа гэж дараа нь эцэг хүний ёсоор ялдамхан өгүүлээд, — Гэвч хайрт минь амьдрал гэдэг ийм юм. Амьдрал бүтэшгүй санааг устгагч билээ. Зөвхөн амьдралын догшин ширүүнийг даван туулж, хүслээ хамгаалж чадсан тэр хүн л хэзээ ч итгэлээ алддаггүй... Үзэгчийн суудлаас харахад жүжиг аугаа гайхамшигтай байдаг боловч хэрэв тайзны араар орж харвал хамаг сүрлэг сайхан нь алга болно... Та хувь хүнийг бүү харагтун, хувь хүн хэт бяцхан бөгөөд байнга хувийнхаа ашгийг эрэлхийлдэг. Та цааш нь харвал бүгд шал өөрөөр харагдана... Жишээлбэл энэ баяр наадмыг аваад үзье. Чи хүн бүхэн өөрийнхөө бодит буюу санасан хувь нэмрээ, гавьяагаа оруулахыг хичээж байгаа хүмүүсийг, энэ олон үг, илтгэл, протоколыг бүү анхаар!.. Хэрэггүй!.. Энэ чинь юу ч биш!.. Бүхэл бүтнээр нь харахыг хичээ! Тэгвэл энэ бүх үйл явдлын сайн, мууг, оргил, ёроолыг, иргэншил юм уу хоцрогдсон зэрлэг байдлыг мэдэрч амьдрахыг хүсэж байгаа, амьдралын төлөө ширүүн тэмцэж байгаа бүхэл бүтэн ард түмний судасны цохилтыг мэдрэх болно. Тулалдаанд зөвхөн төгсгөл нь шийдвэрлэх ач холбогдолтой. Урт удаан хугацааны дайнд цэргүүд хэрхэн хооллож ундаалж байгаа нь чухал гэж үү? Түүх зөвхөн ялсан уу, ялагдсан уу гэдгийг мэдэх болно... Бидний тэмцэл гэдэг бол миний дүү ахмадын хэлсэнчлэн идэвхтэй хамгаалалт юм. Дайсан биднийг байлдан эзлэх орчин үеийн бүх л хэрэгслээр, өөрийн соёл, сургууль, урлаг, мөнгө, хөдөлмөрөөр довтолж байна... Бид живэхгүйн тулд ядаж гараараа сэлэх хэрэгтэй. Хэрэв бид живэхгүй хөвж чадвал их хэрэг. Бидний зорилго бол дайснаа манай цайзад оруулахгүй байхад оршино. Таныг зовоож байгаа хүний аар саар сонирхлыг үл харгалзан бид зорьсондоо хүрлээ. Энэ чинь бидний бахархал. Тийм ээ, та ч, өөрийнх нь үндэс угсаа үнэхээр үнэтэй хүн бүхний адил үүгээр бахархах хэрэгтэй! гэж хэллээ.

	Баяр ёслол үргэлжилсэн үлдсэн гурван өдөрт нь Титу тайван сэтгэл хангалуунаар бүх хурал, илтгэл, хүлээн авалтад оролцож ямар нэгэн өчүүхэн зүйл түүний дургүйг хүргэвэл даруйхан Виржил Пинтягийн хэлсэн үгийг дурсана. Гурав дахь өдрийн орой, төгсгөлийн багт наадам болсон бөгөөд энд Титу бүр сэргэлээ... Эмэгтэйчүүд румын газар бүрийн үндэсний хувцастай байсан учир үзэж харахад үлэмж таатай байв. Шөнө дундын үед лусын дагина шиг үзэсгэлэнтэй, цэцэг шиг сайхан бүсгүйчүүд бүгдээрээ тойрон бүжиг хийж, уянгат ялдамхан хоолойгоор ардын дуу дуулахад, тариачны хувцас өмссөн Виржил Пинтя тэдний гол дунд зогсож, лимбээр тоглож байлаа. Энэ тойрон бүжиг нь Трансильванын нийт амьдрал, дарлагдсан, ядарсан хүй олон, тэдний эгнээнээс төрөн гарч, удам судар, гарал үүслээ умартаагүй тэдний удирдагчид хоёрын хэлхээ холбооны бэлэг тэмдэг мэт Титуд санагдав.

	Титу догдолсон сэтгэлээ барьж чадсангүй.

	— Румынчүүд мандтугай! гэж гэнэт хашхирлаа.

	Энэ уриа хүн бүхний зүрх сэтгэлд нийцэн танхимд байсан бүх хүн оргилуун, халуун, дотно дуугаар,

	— Румынчүүд мандтугай! Румыны бүсгүйчүүд мандтугай! Румын үндэстэн!.. гэж уухайлан түрэв.

	Хотын цагдаагийн газрын дарга, нийгэмлэгийн буурал даргын дэргэд сэмхэн шургалан очиж энэхүү аюултай хөөрлийг намжаахыг анхаарууллаа. Гэвч даргын дуу догшин хуй шуурган дундах аргаа барсан дуудлага мэтээр замхарчээ.

	Тэр шөнө Титу «Бистрицагийн индэр» сонинд зориулан өгүүлэл бичихийг оролдсон авч хоёр ч үг холбож чадсангүй. Түүний зүрх сэтгэл аз жаргалд умбаж байсан учир сэтгэгдлээ хуваалцахаар Виржил Пинтягийн өрөөнд байн байн орно.

	Румыны аж амьдрал ямар сайхан юм бэ? Манай ард түмэн ямар аугаа юм бэ? Манай ард түмнээс илүү сайн, илүү хөдөлмөрч, илүү хүчтэй үндэстэн алгаа... Байх ч ёсгүй гэж байн байн давтана.

	Жаргал цэнгэлийнхээ туйлд хүрээд байхдаа маргааш өглөө явах ёстойгоо гэнэт санав. Гэвч тэр өөртөө шийдвэр төгсөөр «Би хаашаа ч явахгүй! Эндээ үлдэнэ!.. Эндээс явна гэдэг бол урвалт болно!.. Энд хүмүүст хэрэгтэй байна! Энд бусад аль ч газраас илүү хүмүүс хэрэгтэй байна!» гэж хэлжээ.

	Тэр Сибиуд үлдэж, аль нэг сонины газар орж, ард түмэндээ тустай хүн болохоор хатуу шийдэн нойрсжээ.

	Өглөө үхтлээ ядарчихсан сэрэв. Виржил Пинтя түүнийг хүчтэй угзарч,

	— Бос! Бос, залхуу минь!.. Арван цаг болж байна, галт тэрэг чамайг хүлээхгүй, эрхэм яруу найрагч аа, чамайг энд үндэснийхээ сэтгэгдлийг нойрон дундаа боловсруулж байхад галт тэрэг чамайг хүлээхгүй!.. Цагдаагийн газар очиж, хил давах түр үнэмлэх авахаасаа хожигдох нь ээ, эс тэгвэл энд үлдэх болно... гэв.

	— Би энд яаж үлдэх юм бэ? гээд ядарснаа мартаж үсрэн босоод, — Одоохон би бэлэн болно. Тавхан минут!.. Аян замдаа нэгэнт гарчхаад энд яаж үлдэж болох бил ээ?.. Тэнд жинхэнэ аз жаргал байгаа... Тэнд байх учиртай гэж Титу өгүүллээ.

	 

	 

	Жеорже хилэгнэн догширч байв... Эн түрүүн Флорика руу дайрч, хэмх цохихыг хүслээ, Түүнийг шавар шавхай, ядуу зүдүү байдлаас салгаж өгөхөд, ядаж ганц хүүхэд төрүүлж өгч чадахгүй байж бас түүний нэр төрийг гутаахыг оролдоно гэнэ ээ? Гэвч хамаг муухай бүхэн Ионоос гарч байгаа болохоор түүнтэй л тооцоо бодох хэрэгтэй гэж бодон биеэ барив. Түүнд Гланеташугийн хүү багагүй гай учруулж, ямар ч шалтгаангүйгээр түүнд зөвхөн зовлон авчирсан ажээ... 

	Бямба гарагийн турш юу ч мэдээгүй юм шиг өшөө хорслоо чадмагаар нуулаа. Ион тэднийхээр ирсэнгүй. Орой нь Жеорже уушны газар орж түүнтэй уулзав. Урьдын адил элэгсэг дотноор ярилцан, маргааш нь ой руу явна гэж хэлээд түүнийг тайвнаар хараад нүдэнд нь баярын солонго гялсхийхийг ажиглав.

	— Жеорже, чи хэдийд хөдлөх гэж бодож байна? гэж асууж эхэллээ,

	Хэдийгээр тэр тоомжиргүй байдал үзүүлэх гэж оролдсон авч дуу нь баярласандаа үл мэдэг чичирхийлж байгааг Жеорже тун сайн мэдрэв.

	— Харуй бүрий болмогц л хөдөлнө. Оройн сэрүүнээр явахад амар гэж тайван хариулав.

	Ням гарагийн үдээс хойш уушны газраар ороход Ион дахин дайралдав. Энэ орой ой руу явахаа ярианыхаа далимд дахин сануулав. Ион жаахан согтсон учир хорвоо дэлхий зөвхөн түүнийх болсон мэт дуулан орилж байлаа. Түүний нүдэнд баярын оч ичгүүргүй гэрэлтэнэ. Жеоржег явахад Ион замдаа сайн явахыг ерөөгөөд дотроо шатаж байгаа галаа унтраахаар дахин нэг шил архи захиалав.

	Жеорже, Флорикаг ажиглаад ашиг гарсангүй. Тэр урьдын адил гэр орныхоо ажлыг хийж байсан учир нөхөр нь түүнийг ямар ч буруугүй байж магадгүй гэж бодов. Бүсгүй замын хүнс бэлтгэж, үүргэвчинд хийж, өөрөө тэрэгний шанд аваачиж өлгөлөө. Харуй бүрий болоход Тома Булбук тэрэгтэйгээ ирж, байшингийн өмнө гудамжинд зогсов. Жеорже шараа хөллөчхөөд түүнийг хүлээж байсан бөлгөө. Томагийн нэг ажилчин, Жеоржег замдаа уйдуулахгүйн тулд түүний тэргэн дээр ирж суув. Тэднийг загалмайлан мөргөөд хөдлөхийг завдтал ажилчин,

	— Сүхээ авахгүй юм уу. Жеорже ах аа? гэж асуулаа.

	Жеорже давхийв. Гэрт хэрэг болно гэж тооцоолоод зориуд сүхээ аваагүй юм санжээ. Тэрэгнээсээ буун харайж пин рүүгээ гүйв. Байшингийн довжоон дээр хөлөө чирсээр гарч ирсэн Сависта түүнд Ион Гланеташуг ирнэ гэж хэлсээр байтал яагаад явах гэж байгааг үл ойлгон уйлагнаж,

	— Бүү яваач, ах аа... Эндээ үлдээч гэж гонгиноно.

	— Жеорже, чи замаасаа буцаж ирлээ, ямар нэг гай болуузай гэж Флорика үглэлээ.

	— Энд л гай болохгүй байлгахыг өөрөө хичээ гэж зүрх нь хэрхэн цохилж байгааг эхнэр нь сонсчих вий гэж айсан Жеорже чанга дуугаар хариулав.

	— Миний төлөө санаа бүү зов, ямар чи намайг мэдэхгүй биш! гэж эхнэр нь тайван хариулав.

	Үхэр тэрэгнүүд хөдөллөө. Харанхуй тэднийг удалгүй залгин, ард талд ягуухан замхарч байгаа дугуйны хяхтнах чимээ л үлдэнэ. Бараан хөх тэнгэрт одод нэг нэгээрээ уван цуван сүүмгэр гэрлээ асаалаа. Тосгон дээр цагаан манан харанхуйг шингэрүүлэн сэрүү оруулах мэтээр буув.

	Жеорже тэргэн дээрээ хумхаа туссан мэт дагжин чичирнэ. Ярихад түүний шүд нь хавиралдана. Тосгоноос гарч нуугдаж байгаа дээрэмчинтэй төстэй харагдах бараантах бухал бүхий хагалсан газрын дундуур уул өөд өгслөө. Цаг болохоор нь эцэгтээ юу гэж хэлэхээ хоёр өдрийн турш бүгдийг төлөвлөсөн авч одоо тархи толгойд нь юу ч эс орж ирнэ. Түүнд гэрээсээ гараад бүхэл бүтэн зуун жил болж байгаа мэт санагдан Ион хэрхэн гэтсээр хашаан дотор нь орж байгаа, орон дээр Флорикагийн дэргэд хэрхэн хэвтэж байгаа нь үргэлж нүдэнд нь үзэгдэнэ. Дараа нь гэнэт ёолон,

	— Миний бие муу байх шиг байна. Би буцлаа... гэв.

	Тэр шууд талаар явлаа. Эцэг нь түүний хойноос ямар нэг юм хашхирч байгааг сонссон авч үгийг нь ойлгосонгүй. «За, за» гэж хариулахыг хүссэн авч дуу нь ч гарсангүй. Тэрэгний чимээ сонстохгүй болмогц гүйж эхэллээ. Хоёр удаа ч суваг руу өнхрөн ойчив. Халуу оргиж амьсгаа нь давхацна. Нэгэн дусал хөлс гар дээр нь унахад халуун цог хүрсэн мэт сэртэсхийв. Гэртээ ойртох тусам амжиж очихгүй болов уу хэмээн улам айна.

	Гэрийнхээ ард талд байгаа эрдэнэ шишийн хашааг харайн давж, цэцэрлэгт, тэндээсээ хашаандаа орлоо. Байшин нь үхсэн мангас шиг тоомжиргүй, чимээ аниргүй унтаж байв. Замын нөгөө талд нохой хоёр удаа хуцан, хөндийд байгаа цөөрөмд мэлхий дуу дуугаа авалцан гуаглацгаана. Эхлээд байшиндаа гэнэт дайран орохыг хүссэн авч өвсний саравч руу явж байхдаа дахин бодлоо. Ион хараахан ирээгүй байж болно, тэгвэл... Хаалгаа аяархан тогшлоо. Залуучууд охидын цонхыг тогшдог шиг аяархнаар хаалгаа цохилоо.

	— Хэн бэ? гэж Флорикагийн тодхон, нойрмог бус дуу тэр дорхноо сонстов.

	Жеорже дуугарсангүй. Эхнэрийнх нь дуу түүний уураг тархинд үргэлжлэн сонстож «Хараач унтаагүй байна... Түүнийг хүлээж байна» гэж хэлнэ.

	Тэр урт цамцандаа ороолцолдон хөл нүцгэн яваа, Флорикагийн алхааг сонслоо. Хаалга чимээ аниргүй аяархан нээгдэж,

	— Чи юу? гэж Флорика шивнэлээ.

	— Би, би гэж Жеорже бувтнаад пиндээ хурдан оров. 

	Флорика дуугаар нь түүнийг таньж, ташуураар ороолгуулсан мэт хажуу тийш огло үсэрлээ. Гэвч Жеоржег түүний айн сандарсныг мэдэхээс өмнө биеэ барин, хаалга түгжиж санаа зовсон байртай,

	— Бурхан минь, юу бол оо вэ, Жеорже чи яагаад буцаад ирэв? гэж асуув.

	— Бие муу байна... Гэвч гайгүй, зүгээр... Чи хэвт, хэвт! Маргааш гэхэд зүгээр болчихно... гэж хэн нэг хүнийг сэрээхээс болгоомжилсон юм шиг нөхөр нь аяархан өгүүллээ.

	Флорика ямар нэгэн зүйл лавлахыг хүссэн авч түүний чичирхийлсэн шивнээн амыг нь таглав. Тэр орон дээрээ гарч хэвтээд хучиж, харанхуйд Жеоржегийн юу хийж байгааг харахыг оролдов. Гэвч юу ч харсангүй харин түүний хүндээр амьсгалж байгаа, хувцсаа түргэн тайлж байгаа нь сонстоно. Нөхрийгөө хажуугаар нь орж хэвтэхэд нуруу руу хүйт оргив. Жеорже мөс шиг хүйтэн ажээ.

	— Юу бол оо вэ, чи яагаад чичирч байна? гэж хонхны дуу шиг бүдүүн хүнгэнэсэн дуугаар нөхөр нь лавлалаа.

	— Юу болдог юм бэ, чамд хаалга онгойлгож өгөх гэж байгаад даарчихлаа... 

	Цаг хугацаа байрандаа зогсох шиг, тэр хоёр ямар нэгэн өчүүхэн чимээ гарахыг сонсохын тулд хөдлөлгүй, амьсгаагаа хураан хяран хэвтэнэ. Шувууны ноолуурыг нэвтлэх мэт гаднаас хайрын дуу лугаа адил мэлхийн вааглах сонстмуй. Цаг хугацаа өнгөрч байгааг илэрхийлэн харанхуй дунд цонхны шил улам улам харлах нь тэнгэрийг үүл бүрхэж байгаагийн тэмдэг ажээ. Үл үзэгдэх гараар татагдсан хар хөшигт халхлагдах мэт ганцаараа гэрэлтэж байсан ногоовтор од гэнэт алга болов.

	Ингэж хэчнээн цаг хугацаа өнгөрсөн нь тодорхой бус. 

	Тэр хоёр хоёулаа нэгэн зэрэг «Ирэхгүй байж магадгүй» гэж бодлоо.

	Энэ тухай дөнгөж бодтол гэнэт хашааны хаалганы аяархан чахрах чимээ сонстон байшинд болгоомжтой ойртож байгаа хөлийн чимээ гарав. Дараа нь замын цаана байгаа нохойн хоёр удаа хуцах дуулдлаа. Ус руу нь хэн нэг хүн чулуу шидсэн мэт мэлхийн вааглах дуу гэнэт тасрав.

	Жеорже, Флорика хоёр хөшин хөдөлгөөнгүй боллоо. Хормын дараа хашаан доторх хөлийн чимээ ойрхон сонсогдов. Дараа нь дахин булш мэт чимээ аниргүй боллоо... Чингэтэл гэнэт нүд сохлом гялбаа анир чимээгүйг эвдэн түүний гэрэлд тэр хоёр түгшүүрлэн гялалзаж байгаа бие биеийнхээ нүдийг харцгаав. Яг энэ мөчид эртний дасал болсон дуудлага мэт намуухан исгэрэлт сонсогдлоо.

	... Тэгтэл Жеорже орон дээрээ өндийн чагнаж байснаа дараа нь

	— Хашаан дотор хүн байх шиг байна гэж бүдэгхэн шивгэнэв.

	— Хэн л байв гэж? хэмээн Флорика айсандаа бачимдсан дуугаар хэллээ.

	— Би очиж харъя! гэж Жеорже хурдан хэлээд босож зоримгоор пиндээ оров.

	Түгжээндээ гараа хүргэтэл гадаа гарч болохгүй гэсэн бодол гэнэт төрлөө. Сүхээ авъя гэж эхлээд бодсон авч сүхээ тэргэн дээр орхичихжээ. Чингэтэл саравчны буланд хаалганы цаад талд өнгөрсөн пүрэв гарагт Армадийгаас худалдан авч, дөнгөж өчигдөр ишилсэн хүрз байх ёстойг санав. Савистад тээглэж, түүнийг сэрэхээс болгоомжлон аяархан тэмтэрсээр булангаас хүрзээ оллоо... Дараа нь хаалга нээж, хүрзээ баруун гартаа барьсаар саравчнаас алхан гарав. Тэр шууд цохихыг бодсон авч харанхуйд юу ч харагдсангүй. Тэр ширүүн чанга дуугаар

	— Хэн бэ? Хэн бэ? гэж асуулаа.

	Гэнэт хүний дуугаар орсон мэт хүйтэн салхи салхилан модны навчис гунигтайгаар сэрчигнэн, нээлттэй орхисон хашааны хаалга савагдан хаагдав. Энэ үед Жеорже байшингийнхаа өмнөх цэцэрлэгийн захад гэнэдсэн чимээ гарахыг сонсон дараа нь,

	— Чиш, чш, чш... гэхийг дууллаа.

	Жеорже цэцэрлэгийнхээ зүг зоригтой хэд алхлав. Тэгээд 

	— Хэн бэ? гэж улам ширүүн лавлалаа.

	— Чиш, чш... шш гэж улам ойрхон сонсогдоно.

	Жеорже хоёр гараараа хүрзээ барин далайж цохилоо. Төмөр хүрз зөөлөн юманд орох шиг болоход «Хаана нь цохио бол?» гэсэн бодол сэтгэлд нь зурсхийв. Гэтэл арай аяархан, гуйсан байртай, — Ччиш... ччиш гэх сонсогдлоо.

	Жеорже хоёр дахь удаагаа цохив. Хүрз нь агаарт шүнгэнэв. Дараа нь чимээгүйхэн хяхтнах сонстож, шуудай дүүрэн юм унах шиг хөсөр унах битүүхэн чимээ гарлаа. Энэ удаа Жеоржегийн уурыг улам хүргэв. Тас харанхуй гэнэт өтгөн цусан цөөрөм болон хувирах шиг боллоо. Жеорже гурав дахь удаагаа зориггүй цохив... 

	Мэлхийнүүд улам ширүүн сэрчигнэн үлээх, уйлагнан исгэчих салхи шиг айсан, түгшүүртэй өнгөөр чанга вааглаж эхэллээ. Жеорже гэнэт ухаан орсон мэт татвалзсанаа пиндээ яаран орж хаалгаа сайтар түгжээд хүрзээ байсан газар нь тавив.

	Флорика цонхны дэргэдэх вандан дээр айсандаа бээцийн сууна.

	— Чи юу хийчих вэ? гэж бүсгүй хамгаалахыг хичээсэн юм уу, гуйсан байртай гараа сунган шивнэлээ. 

	— Түүнийг алчихлаа! гэж Жеорже товчхон хариулав.


XIII бүлэг : ТӨГСГӨЛ

	Ион гавлыг нь хага цохисон хоёр дахь цохилтод хөсөрт унажээ. Дараагийн цохилтыг, анхны цохилтын өвдөлтийг мэдрээгүй шигээ мэдсэнгүй... Тэр шууд уушны газраас энд ирсэн агаад хэдийгээр бэлэвсэн гэргий Аврумийг айтал нь их уусан авч үнэндээ архинд биш аз жаргалдаа согтсон ажээ. Тэр эхнэр авах тухай бодол ухаан санаанд нь ороогүй, охид эргүүлж ганц бие явсан үеийнх шигээ хөгжилтэй исгэрсээр иржээ. Сэтгэл нь баяр баясгалангаар дүүрч, хажуугаар нь өнгөрч байгаа хашаа, энд тэнд хуцаж байгаа нохдыг үсрэн харайн очиж тэврэн үнсэх хүслээ арай ядан барьж явсан бөлгөө. Флорикагийн хашаанд сэмхэн орж ирэхэд хашааны хаалга бага зэрэг чахарсан учир Савистаг сэрэхээс айн аяархан хараал тавив. Хэрэв түүнийг сэрж, гонгиновол олон таван үггүй дэлсэнэ гэж хэдийн шийдсэн байлаа. Буцаж гарахад бас чахрахаас болгоомжилж хашааны хаалгыг зориуд санаатайгаар нээлттэй орхив. Бүх зүйлийг нарийвчлан бодсон бөгөөд харин Жеоржег хорвоо дээр байхгүй мэт нэг ч удаа бодсонгүй.

	Пингийн хаалга дуу шуутай нээгдэхэд, Савистаг санаад л «чиш» гэж шивнэх бодол толгойд нь орж ирсэн ажээ. Алхаагаар нь Флорика биш гэдгийг мэдэв. Түүний зүрхний хайртай бүсгүйг өөр хүн тэвэрчээ гэсэн хардах сэтгэл гэнэт төржээ... Гэвч Жеоржег бодсон ч үгүй. Тэр хяхтнаж ч амжаагүй Жеоржегийн дууг сонсов. Энэ дуу түүнийг цочирдон гайхуулсан учир бүх бие нь суларч, гараа ч хөдөлгөх тэнхэлгүй болжээ. Харин ухаан санаанд нь өнөөх «чиш» хоногшин үлдээд тэр өөрийн эрхгүй, тэнэглэн үглэсээр байв.

	Энэхэн хоромд амьд явах хугацаа нь дууссаныг гэнэт ойлголоо. Хэдийгээр уруул нь «чиш» гэж улам аяархан, улам итгэлгүйгээр шивнэсээр байсан ч ухаан нь саруул болов. Юугаар цохих бол гэж бодсоор цохихыг хүлээнэ. Агаарт ямар нэгэн зүйл шүнгэнэн исгэрэхийг үлэмж тод сонссон бөгөөд хурц юмаар баруун гарыг нь цохисон авч өвдсөнгүй, харин хачин халуун оргиж уураг тархийг нь хайлуулах шиг болоход хий солиорч байгаа юм шиг Армадийн сургуульд явдаг байснаа сүүлд талд үхэр хариулж, анжсаар газар хагалахын тулд сургуулиа хэрхэн хаясан хийгээд эдүгээ Сэскуцэгийн нэг хүнтэй суусан, багш Симион Бутуноюгийн охинд анх хайр дурлалаа өгсөн, дараа нь улам их газартай болох хүслэнд автсан, Ана, хүүхэд, Флорика, Титу болон Херделягийн бүх гэр бүлийнхэн, тэд оройн цагаар байшингийнхаа довжоон дээр сууцгаан хэрхэн сайхан дуулдаг байсан тухай дурсан, энэ бүхэн ямар ч ашиггүй болж, түүний газар хэнийх ч биш болохыг харамсан бодов... Зах хязгааргүй хоосон цөлд аймшигт хуй салхи исгэрэн шуугих мэт дахин ямар нэг зүйл исгэрэн шунгинахад дахиад л цохих нь... гэдгийг ойлголоо. Дараа нь лааг үлээж унтраах мэт гэв гэнэт тас харанхуй болов.

	Чингээд хүнд нойрноос сэрж байгаа мэт ухаан оржээ. Ухаангүй хэчнээн удаан хэвтсэнийг, юу болсныг ч огт мэдсэнгүй. Өөрийнхөө ёолох дууг л сонссоны дараа л бүхнийг санав. Тэр шалба норжээ. Бохир намаг дотор хэвтэж байх шиг санагдлаа. «Миний цус байх» гэж тэр бодов. Тэмтрэх гэж оролдсон авч баруун гар нь хөдөлсөнгүй. Ядарсан нүдээ арай чарай нээлээ. Шиврээ бороо орно. Борооны жижиг дусал, түүний халуу оргиж байгаа нүүрэн дээр нь буухдаа хага зүсэх мэт болно. Агаар тэнгэр үүр цайхын өмнөх шиг орог саарал өнгөтэй байх агаад үүлэнд хучигдсан тэнгэрээс жижигхэн, хүйтэн, тосорхог бороо үргэлжлэн зүсрэн ормуй. Аймшигт өвчин хамаг биеийг нь шархируулан, толгой нь эргэн хагарах мэт өвдөнө. Ёолоход хүртэл түүний цээжинд хутгаар хатгах мэт. Тэр зөвхөн бөөлжсийг нь хүргэж байгаа, шигдэн хэвтээ шалбаагийнхаа тухай бодох агаад ямар ч үнээр хамаагүй түүнээс гарахыг хүснэ. «Нохой шиг үхэх нь» гэсэн бодол гэнэт толгойд нь орж, аргаа барсан цөхрөл нөмрөв.

	Тэгмэгц эцсийнхээ хүчийг шавхан, зүүн гар дээрээ тулан, бүх биеийг нь тасар татаж байгаа аймшигт өвчнийг хайхралгүй мөлхөж эхэллээ. Тас зуусан шүднийхээ завсраар ёолсоор улам улам мөлхөнө. Арван таван минут орчим ийнхүү тарчлан шаналсаар гудамж руу харсан хашааны дэргэдэх самрын хөгшин модон доор хүрэв. Хаалга хүрэхэд ердөө л хоёр алхам байв. Гэвч хушганы модон доор нүд нь дахин харанхуйллаа. Түүний тамтаглагдсан биед зөвхөн зовуурьтай ёолох бүдэгхэн дуу сонстоно.

	Дараа нь бороо намдлаа. Модноос унах борооны дусал улам цөөрнө. Үүл ч шингэрч эхэллээ. Хааяа нэг газар үхэр удаан хүчтэй мөөрөхөд ноход зүүрмэглэж байснаа гэнэт сэрж, тосгон даяар сандарсан нохдын хуцах дуу хадав. Хариуд нь эр тахианууд хөгжилтэй чанга дуугаар донгодно. Хүмүүс нойрмог нүдээ нухлах буюу суниасаар хашаан дотроос гарцгаана. Тариалангийн талбай руу явж байгаа тэрэгний хяхтнах дуу их гудамжинд сонстмуй. Талийгаач Думитру Моаркэшийн Параскива хүйтэн, зөөлөн шавхайг нүцгэн хөлөөрөө пал палхийн хурдан туучсаар, толгойнхоо алчуураар хүзүү, амаа даран Жеоржегийн гэрийн өмнүүр хамгийн түрүүн явлаа. Хүндээр хорчгонох чимээ түүнийг гэнэт шаасан гадас шиг зогсоов. Айн сандарч загалмайлан залбирсан авч хашаанд ойртож бургасан хананы завсраар цусанд будагдсан Ионыг олж харлаа. Түүн рүү дээрэмчин уулгалан дайрсан мэтээр,

	— Туслаарай!.. Та минь!.. Туслаарай!.. гэж галзуурсан мэт хашхирав.

	Дан цамцтай, үсээ самнаагүй Флорика тэр дорхноо хаалган дээрээ гарч ирлээ. Тэр бүхэл шөнийн турш вандан дээр суун хашаан дотроос сонстох зүрх шимшрүүлэм ёолооныг сонсон, орны ирмэг дээр сандайлан, хүндээр амьсгалан, халуун оргиж байгаа ухаан санаандаа ямар нэг зүйл сэдсэн мэт үе үе сэрдхийж байгаа Жеоржег ширтэн хором бүрд өөрийнхөө ээлжийг хүлээх мэт суусан аж. Царай нь шохой шиг цайж, хөл нь чичрэн нугарчих дөхөн арай ядан зогсоно. Пингийн ойролцоо бөөн цусан шалбааг тогтож, тэндээс махан овоо мэт болсон Ион тэрийн хэвтэж байгаа самрын мод хүртэл борооны усанд угаагдсан ягаан зурвас байхыг олж харлаа. Хорвоо дэлхий түүнтэй хамт эргэлдэн хөрвөлдөж, тэр уйлж ч, дуугарч ч чадсангүй. Өдрийн гэрэлд гэнэт автагдсан хий үзэгдэл мэт пингийнхээ босгон дээр хөдлөлгүй зогсоно.

	Удаж түдэлгүй гайхсан, хашхирсан, загалмайлан мөргөсөн, хараал тавьсан хүмүүсээр хашаа пиг дүүрч, тэдний хөлөөр арзайсан үстэй хүүхдүүд сонирхон бужигналдаж, цусан мөрийг анчин нохой шиг шиншилцгээнэ. Дараа нь тосгоны дарга Флоря Танку ирэв. Тэр бээр биеэ ихэд захирангуй байдалтай авч явах агаад албан ажлаа гүйцэтгэж байгаа учир хурсан олныг зай тавь хэмээн хашхиран талийгаачийг ихэмсгээр харж, бусадтай адил загалмайлан залбирсангүй, бичиг хэргийн эрхлэгчийг иртэл амьгүй цогцост хэн ч ойртож болохгүй гэж сүрлэгээр тушаалаа. Ингэж тушаасныхаа дараа манаач Козма Чокэнашт Жеоржегийн морины саравчнаас морь авч Жидовиц руу давхихыг захирамжлав.

	Цаг хугацаа өнгөрсөөр л байлаа. Тэнгэр бүр цэлмэж, наран чийгийг хатааж эхлэв. Ялаа үхдэлийн биен дээгүүр ичгүүр сонжуургүй дүнгэнэлдэн эргэлдэхэд тосгоны дарга шарилыг бүтээх бүтээлэг шаардлаа. Флорика цоо шинэхэн, цав цагаан орны даавуу авчирч өглөө. Энэ үед царай нь цонхийж шуугдсан, хонхойсон нүдтэй Жеорже гарч ирэв. Эдүгээ хүртэл зөвхөн талийгаачийг сонирхож байсан хүмүүс түүнийг хармагц алуурчныг дурсацгаалаа. Флоря Танку шууд л,

	— Чи түүнийг алсан уу? гэж асуув.

	Жеорже хариу хэлсэнгүй авч толгойгоо гудайлгалаа.

	Гланеташу бүх тосгонд дуулдтал уйлан, хараан зүхэж байгаа Зенобиягийн хамт хожуу гүйж ирэв.

	Эцсийн эцэст үдийн өмнөхөн бичиг хэрэг хөтлөгч Штоссель ирсэн бөгөөд түүнтэй хамт Армадийн шинэ шүүгч, тойргийн эмч, хоёр цагдаа ирлээ. Параскива шүүгчид хандаж, хэрхэн Ионы хурхирахыг сонссон тухайгаа ярьж эхлэхэд хүүрийг харсан эмч егөөтэй инээмсэглэн,

	— Та дэмий балай юм ярьж байна!.. Ийм цохилтын дараа хөөрхий амьтан хурхирч байсан бол бурхнаас, хорвоо дээр хэрхэн биеэ авч явсны нь дагуу диваажинд юм уу, тамд илгээх тогтоол уншсаны дараа л хурхираа биз! гэж хэлэв.

	Дунд хэрийн насны еврей эмч румынээр румын хүн шиг ярих бөгөөд тохиромжгүй үед ч шог хошин инээдэмтэй зүйл хүүрнэх дуртай бөлгөө. Параскиваг бүх ариун гэгээнтнүүдийн нэрийг толгой дараалан хэлж хурхирахыг нь сонссон хэмээн тангараглаж байхад, гэмт хэргийг шинжлэх ухааны үүднээс сэргээн босгохыг эмч яаран, үхдэлийг хэн нэгэн хүн, магадгүй алуурчин нь пингээс хаалганы хажууханд хүртэл чирч, үнэнч шударгын шүүхийг төөрөлдүүлэх гэж оролджээ гэхэд нь шүүгч түүний яриаг таслан тосгоны даргад хандаж,

	— Түүнийг хэн алсныг мэдэж байна уу? гэж лавлав.

	— Би түүнийг алсан гээд Жеорже шүүгч рүү зоригтой алхлаа.

	— Юугаар алсан бэ?

	— Хүрзээр... 

	— Юунаас болоод?

	— Манай эхнэрийг эргүүлсэн учир... 

	— Болно! гэж шүүгч түүний яриаг таслаад цагдаа нар луу хандаж,

	— Үүнийг баривчил! гэж нэмж хэлэв.

	Энэ үед эмч пиджакаа тайлан, цамцныхаа ханцуйг шамлан задлан шинжлэх ажилд шамдан орлоо. Цагдаа нар хашаанаас сониуч хүмүүсийг хөөж гаргав. Зөвхөн Жеорже, эмч үхдэлийн цогцсыг хэрхэн огтчихыг харахаар, Флорика пингийнхээ үүдэнд хөшин зогссон хэвээр үлдлээ.

	Эмч огтолж, хайчлангаа, бөөлжсөө намдаахын тулд янжуур угсруулан татаж байгаа шүүгчид хандаж,

	— За ноён шүүгч ээ, хараач, энэ хамгийн хүнд нь.. Тэр түүний зулай руу нь дэлсэж орхиж, харин яс нь хангалттай бөх байсан учир зөвхөн цав гарч... Хачин гайхамшигтайяа! Ёстой ховорхон тохиолдол! Эсвэл цохилт нь тийм ч хүчтэй биш байсан юм болов уу. Ямар ч байсан хүний тархин дундуур хүрзээр дэлсээд авахад тархи нь хага үсрэлгүй байна гэдэг гайхалтай юм. Тийм тохиолдол зөвхөн тариачдад л гарна... Дөрвөн хавирга нь бүрмөсөн хугарч... Энэ ч мэдээжээр үхлийн цохилт... Цээжийг нь яаж ярсныг хар л даа, шарханд нь хуруу орж байна... Ямар гүн гэж санана аа... Арав... Арван гурван сантиметр... Аргагүй, хүрз шүү дээ!.. Бас гарыг нь хэмх цохиж, гэхдээ энэ тийм аюултай биш... Энэ ч аюултай биш... эдгэрнэ... их бодоход л гар нь зэрэмдэг болох байсан... Энэ нь ч алуурчны улайрсан үеийн сүүлчийн цохилт байсан нь маргаангүй... гэж тайлбарлана.

	Задлан шинжилгээгээ дуусгаад гараа угааж байхдаа,

	— Төмөр шиг биетэй хүн байжээ... Зуу наслах байж! гэж эмч шийдвэр төгс хэллээ.

	Шүүгч цагдаад хандаж Жеоржег авч явахыг тушаав. Энэ үед Флорика сэхээ орж, замын хүнс хурдан төхөөрөн уутанд хийж өгөхөд нөхөр нь баргар царайлан, сэтгэлийн зовлонд дарагдан авлаа. Дараа нь гунигт харсаар гэргийгээ харахад түүнийг юм уу, нөгөөхийг нь өрөвдсөн, зэмлэсэн хоёр том цэнхэр, эгц ширтэж байгаа нүдийг олж харав. Жеорже гэргийгээ тэврэх гэсэн буюу ядаж гар барих гэсэн байртай хөдөллөө... Гэвч бүх хөдөлгөөнийг нь ажиж байгаа ийм олон хүний өмнө сэтгэлээ нээхээс ичингүйрэн болив.Түүний харц дахин гунигтай болж, тушаангуйгаар

	— Флорика, гэр орноо харж байгаарай... Хэзээ буцаж ирэхээ би мэдэхгүй байна шүү дээ.. гэлээ.

	Эхнэр нь дуулгавартайгаар толгой дохив. Нойргүй хонож, сэтгэл догдолсноос түүний царай зэвхийрч, нүдний нь доод талд хөх зураас гарчээ. Энэ нь түүнийг улам царайлаг болгосон мэт санагдуулсан учир үймэрсэн Жеорже гэнэт хаалганы зүг эргэн, үг дуугүй алхах цагдаа нараар дагалдуулан явлаа.

	Энэ бүх хугацаанд өвсний саравчинд айсан тахиа шиг нуугдаж байсан Сависта,

	— Жеорже ах аа, ах аа, ах аа! гэж удаанаар чарлав.

	Жеорже гудамжны дунд хүрээд эргэж Флорикаг энхрийлэн харлаа. Дараа нь удаан алхалсаар далд оров.

	Шүүгч Флорикаг анхааралтай ширтэж байснаа эмч, бичээч хоёрт

	— Хэрэв хүүхнүүд байхгүй бол эрүүгийн гэмт хэрэг эрхэлсэн шүүх гэж байхгүй байсан гэж би итгэдэг. Эмэгтэй хүн бүх л нүглийн эхлэл юм хэмээн мажараар өгүүллээ.

	— Бас төгсгөл нь юм гэж эмч их ухаалаг үг хэлчихлээ гэж бат итгэн инээмсэглэн нэмэв.

	Бичиг хэрэг хөтлөгч Штоссель өчүүхэн хүний хувьд бүгдийн санаанд нийцүүлэхээр яаран инээмсэглэж хүндэтгэлтэйгээр,

	— Хэрэв та бүхнийг хүсвэл захиргаанд бичиг баримтаа бичиж болно. Тэнд тохиромжтой цэвэрхэн гэж хэлэв.

	Түүний саналыг бүгд зөвшөөрөн гудамжинд хүлээж байсан сүйх тэргэнд сууцгаав. Энэ үед тосгоны дарга Флоря Тинку бүрхээ барьсаар ойртож үхдэлийг хэрхэх тухай асуулаа.

	— Оршуулахгүй юу! Ямар инээдтэй асуулт вэ?.. Яваарай, намайг гэрт өвчтөнүүд хүлээж байгаа гэж эмч хашхирав.

	Үхдэлийг цусанд будагдсан орны даавуугаар бүтээжээ. Эргэн тойрон нь бөөн ялаа бужигналдана. Зенобия давхин очиж хэнгэнэтэл уйлж, уйлж ханаад дараа нь Жеорже болон түүний төрөл садан, Флорика, эмчийг, нэн ялангуяа, насны баяр баясгаланг нь алсан алуурчныг цагдаа нарт тушаан хэсэг хэсгээр нь цавчих тушаал өгөөгүй шүүгчийг хараан зүхэж эхлэв. Түүний хараал тэрэг авчирч хүүрийг ачсан Гланеташуг иртэл үргэлжиллээ. Толгой нүцгэн өвгөн үхэр тэргээ хөтлөн түрүүнд явахад тэрэгний араас Зенобия, чимээгүйхэн уйлж байгаа баахан авгай хүүхнүүдээр хүрээлүүлэн алхав.

	Флорика хашааны дунд зогсон гөлийсөн том нүдээрээ тэрэгний хойноос ширтэнэ. Тэр биеэ барьж чадсангүй. Уй гашуу түүнийг боомилж байлаа. Нулимс өөрийн эрхгүй асгаран түүний цаас шиг цагаан зэвхий царайг төөнөлөө.

	Припаст хүн амины ийм хэрэг урьд өмнө гарч байсангүй. Бүх хүмүүс бөөн хөл үймээн, сандрал тэвдэлд автагдав. Энэ мэдээ тэр дорхноо Жидовица, Армадий болон ойр орчимд нь тархжээ. Хүн бүхэн харамсан гашуудаж, Ионыг ажилсаг сайн залуу байсан хэмээн магтана... Гэвч хэн ч Жеоржег муулсангүй, түүнийг дайрсан гайнаас хөнгөхөн салаасай гэж хүснэ. Зөвхөн Василе Бачу л энд тэндгүй

	— Бурхан ташуураар залхаадаггүй юм... Тэр миний газрыг дээрэмдэж авсан, одоо бурхан түүнийг газраар цатгалаа гэж ярих ажээ.

	Жеоржегийн эцэг Тома Булбук түлээ ачсаар зөвхөн орой иржээ. Гай зовлонгийн тухай тэр замдаа сонсож, хүүгээ буцахад нь хамт эргэж очоогүйдээ харамсаж байв. Тэрээр Флорика, Сависта хоёрыг баахан шалж шалгааж учрыг мэдээд маргааш нь үүрээр Армадийд очжээ. Түүнийг Жеоржетэй ярилцахыг, ядаж уулзахыг зөвшөөрсөнгүй. Шоронгийн нэг манаач, Жеоржег удахгүй Бистирицад, тойргийн шүүхэд аваачиж, түүний хэргийг тангаргийн шүүхээр шүүнэ гэж хэлсэн аж. Чингэмэгц Тома зөвлөгөөн авахаар Херделягийнд харайж хүрлээ. Багшийн гэр бүлд энэ мэдээг өчигдөр Припасын нэг хүүхэн авчирсан агаад Гиги оройн турш «хөөрхий Ионыг» өрөвдөн уйлсан авч нарийн ширийн зүйлийг сонсох хүсэлтэй байсан учир Тома Булбук өөрийнхөө мэдэж байгааг эхлээд ярьж өгөх хэрэгтэй болов. Дараа нь Херделя хорвоогийн хамгийн сайн өмгөөлөгч болох Грофшоругаар өмгөөлүүлэхийг зөвлөжээ. Хоёулаа Грофшоругийнд хамт очиж Тома хүүгээ зовлонгоос гаргахын тулд бүх хөрөнгөө амлав.

	— Хөгшин өө, хоёр гурван жилтэй л салгаж чадвал их хэрэг! Гэхдээ би чадах бүхнээ хийе... гэж өмгөөлөгч хариулжээ.

	Белчуг лам энэ цуст хэргийг тэнгэрийн тааллаар болжээ гэж үзэв. Тэр Ионыг өрөвдөвч түүний зэрэгцээ түүний үхлээр сүм хийд хожиж байгаад баярлана. Ариун сүмийн ачаар ийм их хөрөнгөтэй болгохоор бурхан түүнд азтай санаа төрүүлсэнд баярлана. Зовлонт хорвоод эзэмшиж байсан бүх зүйлээ сайн дураараа сүмд өгсөн энэ хүнийг ер бусын хүндэтгэлтэйгээр оршуулахаар шийдэв. Ионы шарилыг шинэ сүмийн хашаан дотор оруулахыг зөвшөөрч, бурхныг хүндэтгэж өглөг өгсөн үнэн шашинтны дурсгалыг хүндэтгэн мөнхжүүлэхийн тулд өөрийнхөө зардлаар оршуулгын чулуу босгохыг амлажээ.

	Оршуулах ёслолд бараг бүх тосгоноороо ирцгээв. Хэдийгээр өөрийнхөө өргөдлөөр нэлээд балаг тарьсан боловч тусархаг, шударга зантай Ионыг эцсийн замд нь үдэхээр Херделя, гэргий, Гиги хоёр хамт бас ирлээ. Энэ ташрамд гэрийнхээ газрын талаар «туужуутай» тохиролцох аятайхан шалтаг хэмээн үзэв.

	Белчуг оршуулах ёслолыг догдлом сайхан хийлээ. Нэн ялангуяа түүний оршуулгын үг нь хамгийн чулуун зүрхтнийг ч уяруулав. Ионыг өөрийнхөө бүх хөрөнгийг сүмд бэлэглэхдээ удахгүй үхэхээ мэдэрч байсан гэлцэх бөлгөө. Гэгээнтэн түүнийг бүх сайн сүсэгтний үлгэр дуурайл болгон,

	— Сүм бол амьдралд ядрахдаа бид бүхний ирдэг, байнга тайвшрал, эрхэм сайхныг олдог өлгий, манай дарлагдсан бишрэлт ард түмний бамбай. Хэн сүмд өргөл барьж байна, тэр ард түмэндээ өгч байгаа юм, хэн ард түмэндээ өгч байна тэр бурхны алдрыг бадрааж байгаа юм. Манай сүм хэдий хугацаанд аугаа их, тогтвортой байвал бид хорвоогийн бүх, шуурга, гамшгийг хүчтэйгээр даван туулна гэв.

	Ламтны амаар Ион эцэг, эх, найз нөхөд, танил талуудтайгаа салах ёс гүйцэтгэхэд ганц ч хүний нүд хуурай байсангүй. Хорвоогийн амьдралыг нь тасалсан Жеоржегийн тухай дурсахдаа «Чи юу хийж байгаагаа мэдээгүй учир чамайг өршөөнө» гэж хэлэхэд бүх хүмүүс цурхиран уйлцгааж, уй гашуунаасаа болж ухаан алдсан Зенобия авсны ирмэгийг толгойгоороо цохилон мөргөхөд ойр хавьд байсан хүмүүс арай гэж зогсоожээ.

	Дараа нь Ионыг түүний үлэмж хайрлаж байсан газарт буулгахад хүн бүхэн ээлж дугаараараа атга чийглэг шороо хаяхад тэр нь мөнхөд нойрсох авсны нь банзан дээр гунигтайяа дүнгэнэн уналаа.

	Гланеташу өгөөмөр цагаалга хийхэд өргөн олондоо нэр хүнд бүхий Херделягийнхэн түүнд оролцож, «Ионы сэтгэлийн буян үйлдэхийн» тулд бүх хоолноос нь амсах хэрэгтэй болов. Урьдын адил бие нь эвгүйрхсэн Белчуг лам «үнэн сүсэгтэн талийгаачийн» дурсгалыг хүндэтгэхээр нэлээд хожим ирсэн авч нэг ч дусал архи амссангүй.

	Цагаалгын дараа Белчуг, Херделяг хүндэт хатагтай, хонгорхон авхайнхаа хамт «ялдамхан хатагтай нарт» их л холын зугаалга болох Армадий явахаасаа өмнө гэртээ очиж амрахыг урьжээ. Хэдийгээр урилгыг дуртайяа хүлээн авсан авч муу хүмүүсийн хорон санааг хялбархан мартдаггүй Херделя хатагтай уруулаа хазлан Припасын энэхүү хүндэт хүмүүсийн нөхөрлөлийг хэзээ ч ганц ч үүл сүүдэртүүлээгүй мэт өөрийнхөө үг бүрийг баярт инээмсэглэлээр чимж байгаа ламд товчхон хариулав. Херделяд маргаантай газрынхаа тухай ярихад хялбархан болсон бөгөөд Белчугийн хариу нь Херделя хатагтайг хүртэл тэр дор нь сэргээлээ.

	— Яриангүй Захария минь! Румын бид нар яагаад бие биеэ хайрлахгүй байх бил ээ! Хараал идсэн байцаагч биднийг махалж байгаа нь хангалттай байхад бид шал дэмий юмнаас маргаад яах вэ? Тэгэлгүй яах вэ? Эрхэм Захария минь, бололгүй яах вэ. Ирэх пүрэв гарагт Армадийгаар очихдоо танайхаар ороод хоёулаа ах дүү шиг очиж бүх баримт бичгийг зүй ёсоор нь хийе... гэж лам гараа үрчин хэлэв.

	Тэднийг айван тайван ярилцаж суутал цагаалга дээр нэлээд халсан Василе Бачу гэнэт орж ирэн шударга журмын ёсоор эдүгээ түүнд буцаж очих Ионы газрыг нэхэж гарлаа. Белчуг уурсан хилэгнэж,

	— Чи архидсаар тосгоныхны инээдэм болчхоод эд хөрөнгийн төлөө ингэж явахдаа ичихгүй байна уу? Замаа алдсан тархи! Хүн хааяа ууж бололгүй яах вэ, харин чи гахай шиг гүзээлж байна!.. Талийгаачийн орхисон газрыг, бурхан түүнийг тайван амруулах болтугай, чамайг хүн шиг байвал би ч чамд үлдээнэ. Василе, чамайг архины мухлагаас холдохгүй бол чамайг байшингаас чинь ч хөөнө, үүнийг мэдтүгэй! Хэрэв чамайг хүний зэрэгтэй явахгүй бол... 

	Василе Бачу түүний яриаг таслахыг оролдтол Белчуг улам их хилэгнэн түүний гараас барин гадагш гарган,

	— Тонил, тонил!.. ичгүүр сонжуургүй архичин энд хэрэггүй!.. Тэр архиныхаа газар очиж агсан тавь, ичгүүргүй амьтан! гэлээ.

	Херделя ч түүний эгдүүцлийг хуваалцав.

	— Тосгоны хамгийн өөдгүй этгээд! гэж тариачны ичгүүрээ алдсан байдалд зэвүүцсэн Херделя хатагтай өгүүллээ.

	Хэдэн өдрийн турш Херделягийн байшинд зөвхөн Ион, Белчуг хоёрын тухай л ярилцав. Херделя хатагтай байшингийнхаа дээд давхарт дуулж байхад хөөрхий Ион хэчнээн бишрэлтэй сонсдог байсныг уяран дурсаж, багш, талийгаачийн өргөдлөөс болон амссан зовлондоо уурлахаа хэдийн байж, харин,

	— Энэ нь бидэнд сайн ч болсон юм уу, хэн мэдэх вэ, биднийг Армадийд нүүж ирснээс хойш бүх юм бүтэмжтэй болдог боллоо гэж ярина.

	Эдүгээ Белчуг энэ дэлхийн хамгийн шударга хүн гэж үзэгдэх болов. Херделя хатагтай түүний тухай юу ч ярьсан Белчуг лам одоо олон жил бэлэвсэрч яваа, нас нь болоогүй залуугаараа ч гэсэн завхайрдаггүй, Припасынхан, зэрлэгүүд шиг бие биеэ алан хяддаг гэмт хэрэгтнүүд учир ийм сайн ламтай байх гавьяагүй гэнэ. Нэг удаа ламын тухай Гиги ярихдаа эдүгээ хүртэл тэдний амны уншлага болсон «туужуу» гэдэг хочийг санаандгүй хэлсэнд хатагтай Херделя бурхны эрхэмсэг зарцыг ухаалаг төлөв бүсгүй доромжлох нь эвгүй хэмээн зэмлэжээ.

	Тэд бүх л тооцоо ёсоор өдийд Румынд очсон байх ёстой Титугээс сураг чимээ хүлээж байв. Тэрээр Грофшоругийнд «Трансильванын сонин»-гоос Сибиуд болсон тансаг сайхан баяр ёслолын тухай тайланг уншаад хэвлэлийн төлөөлөгчдийн дунд (Титу Херделя «Бистрицагийн индэр») гэж бичсэнийг олж харан зүрх нь баяр хөөрөөр цохилжээ. Хүүгийнхээ нэрийг улаан харандаагаар зураад хоёр хоног сониныг халаасандаа хийж бүх найз нартаа үзүүлэв. Эдүгээ хүртэл Титугээс ямар ч захидал аваагүй учир хил давахад ямар нэг хэрэг төвөг гараагүй байгаа хэмээн айна.

	Нөхрийнхөө санаа зовж байгаа шалтгааныг мэдмэгц Херделя хатагтай,

	— Ийм гайгаас бурхан түүнийг хамгаалах болтугай. Тэр чинь авхаалжтай сэргэлэн... гэв.

	— Ээ, Титу ховорхон залуу! Бүгд л түүн шиг байгаасай! гэж Гиги бодолхийлэн санаа алдаж шивнэлээ.

	Сүүлийн үед Гигигийн сэтгэл нэг л хачин байдалтай байв. Ямар ч тодорхой шалтгаангүйгээр нэг бол уйлах, нэг бол инээх гэнэ, Зэгрянуг Херделятэй хойшлуулшгүй чухал сурган хүмүүжүүлэх хэргээр зөвлөлдөхөөр ирэхгүй өдрүүдэд сэтгэлээр унадгаа өөрөө ажиглаж, сайх залууд ухаан жолоогүй дурласандаа ичиж түүнийг үзэж ч чаддаггүй хэмээн эцэг эхдээ улам олон удаа батлах боллоо. Энэ мэдэгдэл нь гол төлөв Припаст байгаа Херделягийн байшингийн тухай ширүүн маргаан дэгдэж, Жеорже Пинтягийн тухай яриа урган гарахад болно. Гэвч багш ч гэсэн, Херделя хатагтай ч гэсэн урьдын Лаурагийн шиг Гигийн хэлснийг буурь суурьтай гэж үл тооцно. Энэ басамжлал нь Гигийг улам уурлуулж, түүнийг Зэгрянугийн эсрэг улам хүчтэй болгож түүнтэй суусанд орвол гудамжны хог цэвэрлэгчтэй суусан дээр гэж хэлэхэд хүргэв. Херделя түүнд Лаурагийн аз жаргалын тухай сануулаад ч талаар өнгөрнө. Эгчтэйгээ адилхан тийм азтай болно гэдгийг яаж мэдсэн юм хэмээн бүсгүй эсэргүүцнэ. Зэгряну ямар төрх байдалтайг хэн мэдэх вэ? Үлгэр жишээч залуу хүний багийн чанад бялангач буюу архичин эсвэл өөр ямар нэгэн үл бүтэх этгээд чадмагаар нуугдаж байж болно. Ийм тохиолдол нэг бус удаа гарсан. Хэдийгээр тохитой томоотой гэр бүлээс гаралтай ч гэсэн эгэл жирийн хөтчийн хүү билээ.

	— Тэр надад таарах эр биш! Дараа нь бас энэ золгүй Зэгрянуг хаана хуваарилахыг харах хэрэгтэй. Тэр болтол зай ч, лай ч бий гэж Гиги омог бардам хашхирлаа.

	Зэгрянугийн томилолтын тухай үг хөгшчүүлийн нүдэнд жинтэй тусав. Херделя тэтгэвэрт гарах тухай өргөдлийнхөө хариуг ирэхгүй байгаад гайхан байцаагч бодлоо өөрчилсөн болов уу гэхээс айна. Тэр хэдийн өөрийгөө тэтгэвэрт гарсан гэдэг бодолтой эвлэрсэн учир хүсэн хүлээсэн «гэрчилгээ» л авахыг тэсэж ядан хүлээнэ. Сургуулийн хичээлийн жил хариугүй шахсан учир тэтгэвэрт гарахыг нь түргэн шийдэхгүй бол Грофшоругийн амласан ажлыг хийгээд амар тайван тэтгэврээ авч байхын оронд өдөр бүр Припас хүртэл явна гэсэн үг. Зэгрянугээс ямар чимээ сонстож байгааг байнга лавлахад сэтгэл нь улам их зовсон залуу Припаст томилно гэж байцаагчийн амласнаас өөр юу ч эс мэднэ.

	Одоо, байшингийн асуудлыг шийдвэрлэхээр Белчугийн ирэх пүрэв гараг ойртож байгаа тул, эр, эм Херделя зөвлөлдөн ямар ч тохиолдолд зориулан Припаст байгаа өмч хөрөнгөө Гигийн нэр дээр бичүүлэхээр тохиролцов. Хэдийгээр тэднийг хөрөнгөө хураагдах буюу өөр ямар нэгэн золгүй явдал заналхийлээгүй ч гэсэн хөөрхий Лаура шиг хоосон байлгахгүйн тулд отгон охиндоо бага ч гэсэн инж өгөх нь сайн хэрэг билээ. Тэр хоёр байгаагаараа амьдарч чадах агаад хэрвээ Херделя Грофшоругийнд ажиллаж чадахгүй болбол санаа зоволтгүй, тэтгэвэр нь хүрнэ тэр хоёрт бусдын хойноос гүйлдэн үхэлдэх шаардлагагүй зөвхөн буурал насаа өнгөрөөх хоол унд л хэрэгтэй. 

	Белчуг лам хөнгөн сүйх тэрэгтэйгээ морилон ирж шууд тэднийд буулаа. Шинэ сүмийнхээ ажлыг хөөцөлдсөөр ядарчихсан ч гэсэн түүний амьдралын зорилго эцсийн эцэст хэрэгжсэн тул нүд нь баяраар гэрэлтэнэ. Ням гарагт болох сүмийн нээлтийн ёслолын баярт ямар бэлтгэл хийх тухайгаа дуртайяа ярьж эхлэв. Герлагийн хамба ламыг урьсан бөгөөд тэр нь заавал ирнэ гэж амласан, мөн хошууны бүх лам нар ёслолд оролцоно, бас Армадийн бүх «боловсролтой олон түмэн» тэнд байна, бүжигт баяр болох тул тэнд Гиги бүсгүй гол үүрэг гүйцэтгэнэ, тэрхүү товлосон өдөр Припас нь румынчуудын сайн сайхан хүсэл эрмэлзлийн жинхэнэ төв болно хэмээн сэтгэл хөдлөн хүүрнэлээ.

	Херделягийн сонирхож байгаа эдлэнгийн тухайд гэвэл шаардагдах бичиг баримтыг хурдан дуусгахын тулд лам хэрэгтэй бүх бичиг баримтаар зэвсэглэн ирсэн ажгуу. Тэр хоёр шүүхэд, ноториатын газар дараа нь газрын асуудал эрхэлсэн конторт очив... Үд хүртэл бүгдийг амжуулснаар барахгүй талийгаач Ион Гланеташугийн өв хөрөнгийг Припас дахь румыны сүмийн нэр дээр яаралтай бөгөөд үнэ хөлсгүйгээр хуулан бичиж өгөхийг амласан Грофшоругийнхаар ч орж амжив.

	Тэр орой багш, Херделя хатагтайн зөвшөөрсний дагуу Белчугийн эсрэг бичсэн гомдлоо цуцалж байгаагаа хамба ламд бичиж, Припасын оюун санааны алдарт санваартан загалмайтны баяраар муу санааны үүднээс бус зөвхөн андуурснаас болж загалмайтайгаа ирээгүйн учрыг мэдэгджээ.

	Яг маргааш өдөр нь сайд түүнийг тэтгэвэртээ гарахыг зөвшөөрч байгаа бөгөөд улсад олон жил ажилласанд нь талархсан тухай байцаагчийн мэдэгдэл ирэв. Херделя энэ бүхнийг догдлон чичирч уншин сайдын талархалд хөөрөн баяслаа. Мэдээжээр орой болтол Херделя шиг ийм ажилсаг багшаа алдаж байгаад засгийн газар харамсаж байгаа тухай Армадийнхэн бүгдээрээ сонсож, үйл ажиллагааг нь үнэлсэн ийм ховорхон үнэлэлтийг гайхан бахархацгаажээ.

	Аяга шар айраг уухаар «Гривица» хэмээх шар айргийн газар орохдоо Херделя, албан томилолтоо дөнгөж авсан Зэгрянутай учрав.

	— Уухай даа, залгамжлагч минь! гэж Херделя хашхиран байцаагчийн захиаг үзүүлэнгээ, — Гучин жилийн дараа бас ийм бичиг авахыг чамд хүсье! гэлээ.

	Тааламжтай шинэ сонин авсныхаа төлөө Зэгрянутай хэдэн хундага тулгаж залуу албан томилолтоо халаасандаа хийсэн болохоор Гигигийн тухай ам нээх болов уу хэмээн найдав. Гэтэл Зэгряну улам царай алдан, цаг үргэлж санаа алдан Херделягийн өөдөөс эгцлэн харж ч чадахгүй байлаа.

	— Танай Зэгряну ч залийн тулам бололтой! гэж түүний таг дуугүй байсан тухай гэрийнхэндээ ярихдаа хэлэв.

	— За тэр харж байна уу, миний зөв байгаа биз! гэж Гиги зүрх нь чичирч байгаа боловч ялсан хүний дүр үзүүлэхийг оролдон өгүүллээ.

	Үдийн өмнө, Припасын сүмийн тахилгын ёслолд маргааш нь өмсөж явахаар бэлтгэж байгаа гоёлынхоо даашинзыг янзалж байтал ердийнхөөсөө илүү гоё хээнцэр хувцасласан Зэгряну орж ирэв.

	«Надтай сууя гэж гуйхаар ирлээ» гэж Гиги бодон ичингүйрэн сандраад ганц ч үг дуугарч чадсангүй.

	Зэгряну Херделя хатагтайгаас «хүндэт багш» гэртээ байгаа эсэхийг лавлан, мэдэж байсан хариултаа сонсоод Гигиг ширтсэнээ улайж тэр дороо явах болж, бүсгүйн гарыг үнсэнгээ,

	— Припасын тахилгын ёслолд та очно биз дээ? гэв.

	— Тэгнэ... би бүр бэлтгэж байна... гэж бүсгүй арай гэж дуугарлаа.

	— Тэгвэл... тэгвэл Припаст уулзталаа баяртай! гэж Зэгряну сандран түгдэрч өгүүлээд Херделя хатагтайтай салах ёс гүйцэтгэлгүй яаран гарав.

	«Нэг бол зальтай, нэг бол аймхай юм. Бурхан бүгдийн зохицуулах болтугай!» хэмээн Херделя хатагтай дотроо бодоод толгойгоо сэгсрэхдээ урьдын адил уурласангүй.

	Үдийн хоолны дараа тууз авахаар мухлаг руу явлаа. Түүнгүйгээр даашинз нь ямар ч үзэмжгүй харагдах юм. Тэр маргааш бүх бүсгүйчүүдээс хамгийн хөөрхөн нь байхыг хүснэ. «Охин цагийн миний сүүлчийн бүжигт наадам ч байж магадгүй» гэж тэр гунигтай бодлоо. Түүнийг шуудангийн хажуугаар өнгөрч явтал нэг хүн цонхны шил тогшин дуудав. Тэр нь Бэлан байсан бөгөөд ороод ир гэж дохилоо.

	— Танд захиа!.. Бүр Бухарестээс шүү! гэж хөлсөнд норсон дугуй нүүрэндээ ялдамхан инээмсэглэл тодруулан өгүүлээд, — Саяхан ирсэн юм... Та нарыг захидал хэчнээн их хүлээж байгааг мэдэх учир яаж түргэхэн шиг хүргүүлэх билээ гэж бодож байлаа. Авагтун, таныг замаас чинь дуудсаныг уучлаарай! гэв.

	— Титугээс ирж! гэж Гиги хашхиран захиаг шүүрэн авч ухаан жолоогүй гадагшаа гүйн тарлаа.

	Баярласандаа тууз авахаа таг мартаад Титугийн захиаг далласаар гэртээ хүртэл зогсолтгүй гүйв.

	— Титу! Захиа! гэж Гиги хөөрөн хашхирлаа.

	— Уухайс даа! Бурхны алдрыг магтъя! Сэтгэлийг минь дарж байсан чулууг аваад хаячихлаа! гэж Херделя өгүүлээд ямар нэгэн чухал юм уншихдаа зүүдэг зангаараа нүдний шилээ зүүж, — Манай Бухарестын хүү юу бичсэнийг уншъя! гэв.

	Чингээд уншиж эхэлсэн нь:

	«Хайртууд минь, Румынд ирээд дөнгөж хоёр долоо хонож байгаа ч гэсэн аль насны энд байгаа мэт санагдах юм. Миний өмнө шинэ амьдрал нээгдэв. Урьдхаасаа сайн ч юм уу, муу ч юм уу бүү мэд. Миний орсон оргилон буй эргүүлэг намайг залгичихаас байнга айж, одоохондоо цочирдон өөрийгөө тун өчүүхэн мэтээр сэтгэж байна. Жинхэнэ баяр баясгаланг бодол санаагаараа гэртээ энэ өргөн уудам, харийн хорвоод хамгийн үнэтэй та нарынхаа дунд очихоор л амсаж байна»... 

	— Хөөрхий минь! гэж Херделя хатагтай уруулаа цорвойлгон, нүдэндээ нулимс гүйлгэнүүлэн гүвтнэлээ.

	«Сибиуд юу болсон, миний юу хийснийг та нар сониноос уншсан буй заа. Би ч гэсэн «Бистрицагийн индэрт» юм бичих ёстой байсан ч намайг хил хэрхэн давах тухай бодол санаа зовоож байсан учир бичих завдал гарах уу даа?.. 

	— Уг нь бичсэн бол сайн байсан юм, эндхийн ноёд үзэх байсан сан! гэж Херделя уншихдаа түр зогсон нүднийхээ шилэн дээгүүр эхнэрээ ширтэн саналыг нь асуух мэт хэлэв.

	— Хөөрхий минь! гэж Херделя хатагтай шивнэлээ.

	«Паспортгүйгээр Румынд ирнэ гэдэг хялбар бус агаад хэрэв Виржил Пинтя байгаагүй бол Бухарестад хэрхэн ирэх байсныг би үнэхээр мэдэхгүй. Виржилийг ямар сайн хүн болохыг та нар тааварлах ч үгүй! Ялдамхан, тусламтгай. шийдэмгий, ёстой л эрдэнэ. Лаура ийм хадам ахаараа бахархаж болно... ».

	— Нөгөө захиа нь Лаураас ирсэн байх гэж Гиги өгүүлэв.

	— Дараа нь үзье, одоо дуугүй бай! гэж Херделя дуугарлаа.

	 

	«Виржил л миний жинхэнэ аврал байв. Би хэчнээн бэрхшээл, аюулыг давах ёстойг мэдмэгц бүх оролдлогоосоо татгалзахад бэлхэн байлаа. Бас Сибиу надад таалагдаж, би тэндээ үлдье ч гэж бодож байсан. Виржил энэ тухай сонсохыг хүссэнгүй. Замынхаа хагаст зогсох гэж үү?.. Бид хоёр хотын цагдаагийн газрын дарга дээр очсон чинь шууд татгалзлаа. Мөн ийм хариуг хилийн цагдаагийн даргаас сонсов. Зөвхөн Виржилийн найз хотын дарга, эелдэг саксон өвгөн л Виржилийг намайг сэтгүүлч, Бухарест болон бусад хотуудыг үзэх завшаан олох гэж байгаа юм гэж хэлсний дараа намайг өрөвдлөө... Хил нэвтрэх үнэмлэх миний халаасанд ороход би бүр загалмайлан залбирсан билээ. Турну-Рошу хүртэл намайг Виржил Пинтя гаргаж өгөв. Галт тэрэгний буудлын талбай дээр хагас цаг зугаалах үеийнх шиг миний сэтгэл хэзээ ч догдолж байгаагүй агаад хайрга чулуу хүртэл бидний хөл дор уйлж байх шиг санагдсан. Миний зүрх базлан миний хайрт, хорвоо дээрх хамгийн хайрт төрөлх Трансильванынхаа нутгийг дахиад хэзээ ч харахгүй гэж үргэлж сэтгэлдээ бодож байлаа. Дараа нь бух тэрэгний дохио удаанаар, хангинахад миний сэтгэл уяран догдлов. Би Виржилтэй тэврэлдэн, хоёулаа уйллаа... »

	— Хөөрхий өнчирсөн хүү минь! гэж Херделя хатагтай хамраа арчин шивнэнэ.

	Дараа нь нэг мэдэхэд Кыйнени... Румынд ирчихсэн байв. Эх орон! Бурхан минь!.. Мажар үг чихэнд үл сонстоно. Энд тэндгүй, бүгд румынчүүд, буудлын албан хаагчид, гаалийнхан, вагоны үйлчлэгч, зорчигчид бүгдээрээ румынээр ярина. Надад, гадаадынханд захирагдаж сурсан надад энэхүү өөрчлөлт ёстой ид шид шиг санагдав. Би сонсож байвч чихэндээ нэг л итгэхгүй байсан бөгөөд би аз жаргалдаа согтууран хүн бүхнийг дэс дараалан тэврэхэд бэлхэн байв.

	Гэвч аз жаргал гэдэг хаана ч мөнх байдаггүй аж. Бухарестад шөнө ирж зочид буудалд буув. Маргааш нь Сынжеорзэд байхдаа намайг гэр орондоо зочлохыг халуун дотноор урьсан хамаатнууд дээрээ очихоор шийдлээ. Тэднийд очсон авч ааш муутай зарцаас өөр хэн ч байсангүй. Ноёд рашаанаас хараахан ирээгүй ажээ. Тэд Сынжеорзээс өөр тийшээ явсан бололтой. Гурав дахь өдөр нь миний хүслийн оронд авч ирсэн мөнгийг зочид буудал хоёрхон өдрийн дотор залгичих _ учир тавилга бүхий хямдхан өрөө эрэв. Дараа нь хоёр хоноод депутатынхаар очдог боллоо, бас очих болно. Гэвч найдлага минь зугуухнаар хайлж байв. Амьдрал гэдэг хаана ч гэсэн мөн л хоосон, бас л өнөөх хүлээлт, эрмэлзлийн далавчийг тас хайчлагч аймшигт нүүртэйгээ л байх юм даа. Энд ч гэсэн тэнд ч гэсэн хүсэл эрмэлзэл үнэ цэнгүй аж. Хүсэл эрмэлзэлгүй хүн л сэтгэл хангалуун байх агаад чухам тийм хүмүүс л сэтгэл дүүрэн амьдарч чадна.

	Би өөрийнхөө буруугаас л ийм зовлонт гасланг амсаж байж болох юм. Хамгийн сайхан диваажин бол хүн өөрөө өөртөө зориулан дүрслэн зурсан мөрөөдөл байдаг ажээ. Нэгний нь диваажин нөгөө дэхэд нь там байж болно. Жаргалыг хүн бүр зөвхөн өөрөө л дүрслэн босгодог бөгөөд хүн бүр өмсөх хувцас лугаа адил өөртөө тааруулдаг. Магадгүй би ур муутай оёдолчин байж болно. Үүнээсээ болоод өөртөө тохирох хувцас хэзээ ч оёж чаддаггүй байж магадгүй. Гэвч унтарсан итгэлийн оронд түүнээс улам... гялалзсан өөр шинэ итгэл урган гарч, шинэ зам, шинэ эрмэлзлийг нээнэ. Үл мэдэгдэх - энэ бол хорвоо дэлхий дээр байгаа цорын ганц нууцгай даллан дуудагч бөгөөд түүнд л амьдралын үнэ цэнийг өгөгч бүх увдис оршино.

	Иймээс ирээдүйгээ хүлээн өнгөрснөөрөө сэтгэлээ зогоож байнам. Миний амсаж байгаа үймээн сандраан бодлыг минь улам олонтоо хойш нь татна. Шинэ ертөнцөд өчүүхэн байраа олтол орхиж явсан хуучны амьдралаа санан гиюүрч байнам. Иймээс та нар минь надад олон захиа илгээж тэндээ болж байгаа үйл явдлын тухай дэлгэрэнгүй бичихийг хүсье. Миний сэтгэл санаанд тэнд болж буй хэрэг явдал алслан холдсон энэ цагт улам ойр дотно болжээ. Миний сэтгэл үүрнээсээ төөрчихсөн шувуухай шиг хоосон цөлд амралтгүйгээр тэнүүчилж явна.

	Та бүхнийг халуун дотноор тэвэрч үнссэн Титу»

	 

	Херделяг уншиж дуусахад хоосон сүмд байгаа мэт анир чимээгүй болов. Хэсэг хугацаа өнгөрсний дараа Херделя хатагтай

	— Хөөрхий муу хүү минь, бүр өнчирч гүйцлээ! Бурхан минь! Бурхан минь! гэж гашуунаар үглэлээ.

	— Яагаад өнчирсөн гэж? хэмээн Херделя догдлолоо нуух гэж оролдон өгүүлээд, — Хүн өөр газар оронд очихоор ийм л байдаг юм... Зүгээр, дасаг, тэр чинь эр хүн болохоос биш ямар чавганц биш гэв.

	Тэр гурав яриандаа халаад хоёр дахь захиаг мартжээ. Үнэндээ Лаура дахин жирэмсэн болсон, бурхны авралаар хүүтэй болно гэж итгэж байгаа гэснээс өөр ямар ч шинэ сонин бичсэнгүй.

	Хатагтай Херделя өөрийн биеэр Титуд захиа бичиж сэтгэлийг амрааж бүгдийн, бүхний тухай, нэн ялангуяа Титу урьд нь «Хөөрхий Ионыг» ихэд хайрладаг байсныг мэдэх тул Ион Гланеташугийн үхлийн тухай дэлгэрэнгүй бичихийг хүсэв. Гэвч Херделя хариугаа түр азнаж, Припасын сүмийн тахилгын ёслол хүртэл хойшлуулахыг ятган,

	— Тэр үед бичих өөр юм гарч мэднэ гэв.

	Хөгшчүүл бие биеэ учиртай харцаар ширтэлцэн «өөр юм» гэдгээр Зетрянуг ойлгож байлаа. Гиги сонссон авч Титугийн захианы дараа тэднийг уурлуулахыг хүсээгүй юм уу, эсвэл Белчугийн сүмийн нээлтийн ёслолд ямар нэгэн шийдвэр тавьсан юм уу урьдын адил эсэргүүцсэнгүй. Дараа нь

	— Би ч бас захиа бичнэ, тэр бүгдийг мэдэж аваг гэж битүүлэгхэн хэлэв.

	Ням гараг... Тосгон залуужсан шиг агаад баярын өдөрт зориулан гоён чимэглэгджээ. Цэвэрхэн, хөгжилтэй харагдах бөгөөд ламтан хүн бүхэн хашаагаа цэвэрлэж, хашааныхаа хаалгыг ногоон навчаар чимж, байшингийнхаа өмнөх гудамжийг шүүрдэхийг тушаасан нь талаар болсонгүй. Бурхан хүртэл өөрийнхөө зарц нарын идэвх зүтгэлийг шагнах гэсэн мэт цэлмэг сайхан өдрийг заяажээ. Хүн бүхэн баяр ёслолынхоо цагаан хувцсыг өмсгөсөн аж. Намрын бүдэг, цагаан нар дулаан, тааламжит гэрлээ цацруулна.

	Бэлтгэл ажилд үхтлээ ядарсан Белчуг хэмжээгүй баяр, шаналгаатай, хүлээлт хосолсон ер бусын догдлолоос өөр юу ч мэдрэхгүй байв. Бямба гарагийн оройноос эхлэн алсалсан холын тосгоноос тариачид ирж эхэлсэн учир бараг унтаж чадсангүй. Дараа нь үүр цүүрээр босож бүгдийг дэг журмын дагуу болгохоор «боловсролтой олон нийтийн» найр болох сургууль ард олны цэнгээн болох Максим Опригийн бэлэвсэн эхнэр гэргий Тодосигийнхаар бас шинэ сүмээрээ оржээ. Тэрээр өөрийнхөө бүх хүчин чармайлтын үр дүнг үзэх үед цохихоо байчих вий гэж айсан мэт зүрхээ байн байн дарна.

	Армадийн зүгээс, Сэскуцагийн чиглэлээс тэрэгнүүд тачигнан Их гудамжаар тасралтгүй давхилдана. Бүгд тоосонд дарагдан цайран шаргалтсан үзэсгэлэнтэй буюу хуучирч ямбийсан сүйх тэрэг, хөнгөн сүйх, хурдан хоёр дугуйт тэрэг, нүсэр том сүйх тэргүүд ноёдыг авчрах агаад тариачид алс холынх нь буюу чинээлэг нь эрээн хивсээр бүтээсэн тэргээр, ойр хавийнх нь цэвэр цэмцгэр, гоёлын хувцастай дуу шуугиан болон бөөн бөөнөөрөө явган ирцгээх ажээ... Хэдийгээр лам Припасынханд тахилгын уншлага дуустал ганц балга архи ууж болохгүй гэж хориглосон авч уушны газар хүнээр пиг дүүрэв. Аврумийн бэлэвсэн гэргий Ривка, Айзикийн тусламжтайгаар үй олон зочин ирэх. ийм чухал өдөр уух зүйлээр дутахаас болгоомжлон бүх торхоо архиар дүүргэн нөөцөлжээ. Бистрицагийн Гогийн хөгжимчид гурван морин тэргээр ирсэн бөгөөд гурав дахь дээр нь хөгжөөн баяслыг урьдчилан зарлан тунхагласаар сүрлэг ахмад хийл сүндэрлэн харагдана. Белчуг жирийн ард олонд хөгжим захиалахаа ч мартаагүй бөгөөд уушны газар Бричаг өөрийнхөө нөхөд Холбея, Гэван нарын хамт баяр эхлэхийг хүлээн хундага өргөн суулаа.

	Белчуг лам Херделягийнхнийг хүрэлцэн ирэхэд ихэд баярлан

	— Ээ дээ, бурхан та нарыг авчирсан нь юутай сайн! гэж гараараа зүрхээ даран санаа алдаад, — Хэчнээн их догдолно вэ... Ээ дээ, бүх юм сайн сайхан болоосой гэв.

	Тэрээр Херделя хатагтай, Гиги хоёрыг сүмийн гоёл чимэглэлийг даруухан шалгаад дараа нь сургууль дээр очиж, ноёдод зориулан хийх найр наадмын бэлтгэл зүй ёсоор болсон эсэхийг шалга гэж гуйлаа. Хоолны зүйлийг хэдийгээр «Рахова», «Гривица» хэмээх шар айргийн газар бэлтгэсэн ч гэсэн эмэгтэй хүний нүд гэдэг энэ хорвоогийн хамгийн шилдэг сэргээн босгогчийн нүднээс илүү хурц бөлгөө. Харин Херделя Белчугтай үлдэж зочдыг хүлээн авахад нь туслах болов.

	Хамба лам арван цагт дөрвөн морь хөллөсөн битүү сүйх тэрэгтэй ирсэн бөгөөд Белчуг ламын тушаалаар Сомеш голын гүүрэн дээр хүлээж байсан Припасын морьтой хэсэг залуус сүйх тэргийг тойрон хүрээлсэн аж. Сүйх тэрэгний араас мяндаг өндөртэй хамба ламын дагуулууд бүхий зургаан сүйх тэрэг явна.

	Хоёр залуу лам хамба ламыг сүйхнээс буухад нь туслахаар яаран ухасхийв. Хамбыг сүйхний гишгүүр дээр гишгэтэл сүйх тэрэг хазайн арай л онхолдсонгүй. Тэр бээр хөгшин, үлэмж тарган боловч цайлган царайтай, хүүхдийнх шиг тунгалаг, цэнхэр нүдтэй урт үс, шаргал живэр, цав цагаан хууз сахалтай аж. Хацар нь ягааран, хүндээр амьсгаадна.

	— Тун халуун байна гэж тэр өгүүлээд орчин тойрны хүмүүс инээмсэглэхийг оролдон, толгой нүцгэн байгаа хүмүүсийг адислахаар хуруугаа өргөлөө.

	Гялалзсан халзан зулай, өргөн магнайд нь хөлсний дусал бөнжгөнөнө. Найтаах шинж мэдэгдмэгц толгойгоо яаран далдлав. Тэр бээр ханиад хүрэхээс үлэмжхэн айдаг тул салхинд цохиулах, даарахаас болгоомжилдог байжээ.

	Белчуг тохойгоороо ёврон хурсан олны дундуур зам гарган «Зам тавигтун» гэж шивнэсээр арай ядан хамба ламд хүрэв. Тэнд очмогц догдлолоо багасгахын тулд хормойгоо засаад толины өмнө сургуулилсан ерөөлийн хэдэн үгийг хэлэхдээ олон удаа будилсан нь энэхүү ёслолын мөчийг улам бүр жавхлантай болгох шиг боллоо.

	— Сайн... сайн гэж хамба лам залхуутай гөвтнөөд, — Тун сайхан байна... Таны хичээл зүтгэл намайг их баярлуулж байна... Гэгээнтэн... бурхны ламтан... Тийм ... Тийм... Ажил эхлэхээс өмнө би жаахан амармаар байна... Ядаж арван минут ч гэсэн... Замдаа бүр ядарчихлаа... Өнгөрсөн шөнө Армадийд маш муу унтлаа гэв.

	Энэ үгийг сонсоод хамба ламд хаан хүнийх шиг тансаг ор зассан Армадийн сүмийн эзэн ламын царай зэвхийрсэн авч сонсоогүй дүр үзүүлэв.

	Хамба лам Белчугтай хамт гэрт нь очиж, ус уугаад зөөлөн сэнтий дээр ядарсан нүдээ анин, хааяа ямар ч чимээ аниргүйгээр уруулаа хөдөлгөн арван таван минут хөдөлгөөнгүй суув. Белчуг түүний дэргэд хүндэтгэлтэй дуугүй зогслоо. Гадаа байсан хүмүүс энэ үед сүмийн зүг явлаа.

	Хамба лам тэргүүтэй тавин хоёр лам мөргөл үйлдэв. Хоргой өмсгөл сүмийн дотор талд сүүмгэр туяа цацруулна. Гүгэлийн үнэр адар хүртэл ханхлан бишрэлд автсан хүмүүс дээр бууж ирнэ. Бүхнийг уяраасан тааламжит гүн нууц зүрх, сэтгэлийг догдлуулна.

	Сүмийн босгыг алхан орсон хормоос эхлэн ид шидэд автагдсан мэт хамбын байдал тэс өөр болов. Түүний нүд томрон, бишрүүлэм ялдамхан байдалд умбан, царайд нь найрсаг, тааламжтай инээмсэглэл тодрон мөнгөн цагаан сахлыг нь үл мэдэг чичрүүлэх ажээ. Хамбын ядарсан дуу зөөлөн, нэгэн аясаар жигдхэн сонстож, хүмүүсийн зүрхний гүнд нэвтрэн өөр ертөнцөд аваачна. Духан дээр нь бөнжийх хөлсний дусал хүртэл очир эрдэнэ титэм шиг харагдах ажээ.

	Хамба тахиралдсан шатны гишгүүрээр зугуухан өгсөж дуучид хүртэл сонсом чанга амьсгаадсаар эцэст нь давчуу индэр дээр гарав. Тэр бээр сүмийн эргэн тойрныг тайван ширтэн асар том бамбар асаж байгаа мэт хэдэн арван цагаан лаа асаасан тавиур дүүжилсэн, од бүхий хөнхгөр адарт зурсан бурхдын хөргийг алталсан гонхны зүг сүсэглэн ширтэн, чимээ аниргүй шахцалдан зогсож байгаа хурсан олны дээгүүр могой шиг тахиралдаж мушгиралдан суунаглаж байгаа гүгэлийн цайвар утаа, хар хувцастай ноёд, цав цагаан цамцтай тариачид, эрээн банзал бүхий эмэгтэйчүүдийг... илэн таалах мэт харлаа. Дараа нь амьдралын он жилүүдэд дарагдан ядарч, хамгийн их баяр баясгалангаа амсаж буй ядарсан өвгөн шиг яаралгүй зөөлнөөр, элдэв гоёл чимэггүйгээр гар хуруугаа хөдөлгөн бурхны тухай, хүний тухай румыны тухай, сургууль, бишрэл, Белчугийн тухай, юм бүхний тухай эгэл жирийн үгээр ярьж адисаллаа дуусгав. Бүхнийг илаарьшуулан сэргээгч шидэт рашаан мэтээр хүн бүхний сэтгэл зүрхэнд нэвтрэн орох түүний үгийг анир чимээгүйд шунаглан сонсоцгооно.

	Хамба ламыг хэтэрхий тарган, дэндүү ямбатай юм гэж тооцож, эхлээд огтхон ч таалахгүй байснаа хэдийгээр гэгээн хамбын гарыг үнсвээс насан туршдаа аз жаргалтай явдаг гэлцдэг боловч хурсан олонтой үймэлдэн хутгалдаж гарыг нь үнсээгүй, эдүгээ Гиги, Филипою хатагтай хоёрын дунд сууж байгаа Херделя хатагтай уяран зөөлөрч зүс царай нь үлэмжхэн өөрчлөгдсөн энэ өвгөнийг амьд бурхан үзсэн мэтээр таалж эхлэв. Уншлага дуусмагц сайх авгай Филипою хатагтайд хандаж,

	— Би хутагтуудыг яг л ийм байх гэж боддог! Олны өмнө хүний сайн муу талтайгаа байдаг атлаа бурхны өмнө ариун онгон байх юм аа гэж наманчлан шивнэлээ.

	Хатагтай Филипою уншлагын турш эдүгээ хүртэл нэг ч хүн хадамлая гэж гуйгаагүй байгаа охин Эльвирагийнхаа тухай гуниглан бодож юу шивнэснийг сонсоогүй авч сандран эргэж хараад,

	— Тийм тийм гэв.

	Хурал хурж дөнгөж дуусмагц хамба лам сүйх тэргээ нэн даруй авчрахыг шаардан тэр оройдоо гэртээ заавал харьж, орон дээрээ унтаж, замынхаа алжаалыг гаргахыг хүсжээ. Белчуг хурдхан хоол амсаж, Припасын сүмийн харьяа нутгийн ирээдүйн сайн сайхны төлөө аяга дарс уухыг ятган арай чарай зөвшөөрүүлэв. Хамба ламтай хамт үндэсний болон шашны ёслолд оролцсонгүй гэж хэлүүлэхээс болгоомжилсон өндөр тушаалтнууд явцгаалаа.

	Эздийг байхад биеэ барин эвгүйрхэж байсан зочдын сэтгэл амран санаа алдацгаав. Хэдхэн минутын дараа ноёд хүлээн авалтад орсон бөгөөд мятаршгүй Гоги тэднийг «Румын нойрноос сэрэгтүн!» гэсэн дууг хөгжимдөн угтлаа. Сурагчдын ширээг гаргаж хоосолсон сургуулийн танхимд ногоон мөчрөөр чимсэн ширээ зассан ажгуу. Грофшору «Белчуг гэгээний үйл ажиллагаанд» зориулсан анхны хундага өргөхдөө төгсгөлд нь «румыны энэ хязгаар нутгийн үүрэг нь Дунайн хөвөөн дэх парламентад ирээдүйд румын депутатаа илгээх явдал мөн» гэж онцлон тэмдэглэхээ умартсангүй. Эндээс эхлэн хундага өргөлт тасралтгүй: хоёр цаг үргэлжилсэн учир бүжиглэхийг хүсэж байсан эрэгтэй, эмэгтэй залуучууд эсэргүүцэн гүнгэнэлдэж эхлэв. Баяр, талархал хүлээн авсан Белчуг бүгдэд талархаж, аз жаргал хүч чадлыг нь хоёр дахин нэмсэн мэт үйлчлэгч нарт цуцалтгүй заавар тушаал өгнө.

	Гиги хавч шиг улайсан Зэгрянутай тулгасаар хагас аяга дарс уусан агаад залуу багш бүх бүжгийг зөвхөн түүнтэй бүжиглэхээр тохиролцож амжаад нүдээ цагаанаар нь эргэлдүүлэн сэтгэлд нь урган гарсан бодол санаагаа үгээр илчлэн хэлж чадалгүй амьдралынхаа хэтийн төлөвлөгөөг хүүрнэхдээ царайлаг, ухаантай, боловсролтой... «хонгор авхай минь, яг л тань шиг» эхнэртэй болох санаатай байгаа тухайгаа заавал дурсана.

	— Бүжиг! Бүжиг! гэж хашхирах тэсвэргүй харчуулын тоо улам нэмэгдэж, ичимтгий бүсгүйчүүдийн талархсан харцаар шагнагдах агаад энэ зун ойр хавьд нь сонирхолтой цэнгээн зугаалга ганц ч удаа болоогүй учир дийлэнх нь лам нарын охидоос бүрдсэн ичимхий охид бүжигт хорхойтжээ.

	Эцэст нь Зэгряну Гогитай нууцаар хэлэлцэж, гар барилцаад арван крон атгуулав. Үүний үр дүнд «сомешанчууд» хэмээх хөгжөөнт хурдан аялгуу цуурайтахад залуучууд нижигнэтэл алга ташин угтлаа.

	Нүд ирмэх зуур хэдэн тариачид ширээг гаргасан учир сургуулийн танхимын тал нь бүжгийн талбай болон хувирав. Аз жаргалд умбасан Зэгряну Гиги руу ухасхийхэд бүжигт наадмыг нээх хүндэтгэл олсон бүсгүй царай баярласандаа улайхад Армадийн найз хүүхнүүд нь сэтгэл түгшин сууцгаана. Херделя хатагтай Гигигийн дэвүүр, бүжгийн тэмдэглэлийг барин хананы дэргэд Филипою, Грофшору хатагтай нартай амьдралын бэрхшээлийн тухай хууч хөөрөн зохих байраа эзлэн сууна. Хатагтай ярилцах зуураа үзэсгэлэнт дагина шиг уян налархай инээмсэглэн бүжиж, Зэгрянугаас үй түмэн найрсаг үг сонсон түүнтэй шулганан, хүсэн гуйсан ширтэлтээс нь харцаа бууруулж байгаа Гигигээс нүд салгалгүй ширтэх ажээ.

	Хичээлийн танхимын нөгөө хэсэгт ноёд, хундага өргөн найрласаар байлаа. Вэраригийн лам, Филипою эмч, дунд сургуулийн багш Майеряну нар удалгүй согтоцгоов. Эцэст нь Спэтаругийн эсэргүүцлийг үл хайхран албан хаагч Кицу хундага өргөж, товчхон үг хэлэхдээ эх орондоо үнэнч шударга ард түмнийг цэнэглэн мандахад засгийн газрын эвлэрэнгүй үзэл тус болж байгааг ярианы далимд дурдлаа. Модчин Мадарас «Румын мандтугай!» гэсэн цогтой халуун уриа хэлсний шанд эрэлхэг Спэтару түүнийг үнсэв. Херделя, лам нарын дунд олон жил учран золгоогүй багынхаа найз нартай хундага тулган гучин хоёр жил ажилласныхаа дараа гавьяат амралтаа эдлэх шаардлагатай болж, сайдаас өөрөөс нь талархал авснаа тэдэнд ярьжээ. Мөн үүний зэрэгцээ бүгдэд Белчугийг «хосгүй сайн лам, шударга журамт хүн» гэж магтана. Белчуг ч бас бүх зочдынхоо чихэнд сонстохоор Херделяг «үнэлж баршгүй нөхөр, нийтийн хүндэтгэлийг хүлээх румын» гэж шагшран өргөмжилнө.

	Нар жаргахын өмнө ламтан Херделяд хандаж, тариачид дээр хамт очихыг санал болгоод,

	— Захария, ард түмэнд санаа тавих нь бидний үүрэг гэв.

	— Үнэн, Ион, үнэн... Тун сайн... Жаахан хүлээ би эмгэнээ дуудаад орхиё! гэж Херделя нүдээ ирмэн хариуллаа.

	Херделя хатагтай, Гигиг ганцаарыг нь орхиж чадахгүй байв. Чингэтэл Гигигүйгээр хамаг бүжиг наадам утга учраа алдан хөгжөөн баясгалгүй болох тул тосгоны багшийн хувьд явах үүрэгтэй гэж Зэгряну сэтгэжээ. Гиги ч гэсэн явах дуртай байсан бөгөөд Зэгряну дахин дүнсийж түүний нүдний тухай шаргуу ярьж, хэдэн удаа «Гиги, би танд... » гэж эхлээд «хайртай» гэдэг үгийг хэлж зүрхлэхгүй зогссон аж. Тэднээс гадна ард олны наргианыг үзэхийг хүсэгчид нэмэгдэн хоромхон зуур хөгжөөнт хэсэг бий болж, Тодосигийн гэрийн зүг явцгаалаа.

	Хашаа хүнээр пиг дүүрсэн аж... Тосгоны ахлагч Флория Танку тэргүүтэй хөгшчүүл хашааны нээлттэй хаалганы дэргэд зогсон залуучуудын бүжиглэхийг ширтэн сүм, ургац, хүнд албан татварын тухай ярилцана. Уйтгар гунигт автагдсан Тома Булбук байн байн санаа алдан иргэний төлөөлөгчтэй шүүх хурлаар хэргээ шүүлгэхээр Бистрицагийн шоронд сууж байгаа Жеоржег ухаан санаандаа байнга бодох учир ганц нэг үг дуугарна. Гланеташу өвгөн тэднээс онцгойхон суугаад яриаг чих тавин сонсох агаад урьдаасаа улам доройтон, Ионыг нас барсны дараа үс нь бүр цайж, зөөлөн харцанд нь уй гашуу шингэжээ.

	Манаач Козма Чокэнаш, Белчугийн даалгавраар шинэ сүмийн нээлтийн хөтөлбөрт орсон ёсоор гурван хөнөг архийг түгээж байв. Тэр өөрийнхөө үүргийг хэмжээгүй шударгаар биелүүлж, илүү хувь хүртэхийг оролдсон зарим залуучуудыг зэмлэн зүхэж, Мачедон Черчеташутай ялимгүй зодоон хүртэл хийсэн аж.

	— Хүн бүхэн хоёр зуун тавин грамм архи авах хэрэгтэй. Ийм тушаалтай юм! Ханаж цаддаггүй нэг нь уушны газраас худалдаж аваарай! гэж нэг гартаа юүлүүр, нөгөө гартаа Аврумийн бэлэвсэн гэргийгээс зээлж авсан нимгэн төмөр хэмжүүр барьсан ухаалаг Чакэнаш үе үе пингээс хашхирна.

	Эртний хошин шогийг чангаар ханиаж, найтаан хүүрнэж байгаа Симион Бутуноюг тойрон саравчны дэргэд харчуул бөөгнөрчээ. Шал согтуу Мачедон Черчеташу хойш урагшаа холхин, цэрэг ёсоор түүнд мэндчилж байгаа хүүхдүүдийн баяр баясгаланг улам дэврүүлэн германаар тушаал өгч, гараа савчин байна. 

	Хөгжимчид «Эргэлдүүр» бүжгийн аяыг жавхаатайяа тоглоно. Харчуул хавархаг дэвслэн, бүсгүйчүүл хөөрцөглөн эргэлдэж тэдний нүүрэнд хангалуун инээмсэглэл тодрох аж. Саравчны дэргэдэх хушганы хөгшин модны шингэн сүүдэр улам уртсан бараг бүх хашааг хучжээ.

	Бүлэг ноёдыг ойртон очиход хүндэтгэлийн тэмдэг болгож бүжиг тэр доороо зогсов. Бүх эрчүүл малгайгаа авч тосгоны ахлагч, хөгшчүүлийн хамт Белчуг, Херделя хоёрыг тойрон хүрээлж, тосгоныг хийгээд нэн ялангуяа ламыг үлэмж хүндлэх завшаан болсон сүмийн ёслолын нээлтийн тухай ярилцацгаана. Николае Тэтаруг Штефан Хотнагийн охинтой гэр бүл болсны дараа тосгоныхоо залуучуудын толгойлогч болсон Илие Ону, Зэгрянуд ойртон очиж, өөрөө шар тосны баяраар гэрлэхээр зэхэж байгаа Припас тосгоны хамгийн хөөрхөн хүүхэн, Трифон Тэтаругийн охин Мариятай бүжиглээч гэв. Гигигээс салахгүй дагах Зэгряну мэгдэн сандарч, татгалзлаа. Чингэтэл Илие, багшийн охиныг бүжигт урихад Херделя хатагтай зэвүүцэн уурсаж, Гиги ичингүйрэн инээмсэглэлээ. Тосгоны ахлагч, ноёдод эгэл жирийн ардууд хэрхэн сайхан цэнгэдгийг харуулахаар ламын зөвшөөрснөөр бүжгээ үргэлжлүүлэхийг тушаав.

	Тома Булбук хүүгийнхээ тухай зөвлөхөөр удалгүй Херделяг хажуу тийш нь аваачиж чадлаа. Жижигхэн сэргэлэн хүнхэр нүдтэй, улам ч их хатангир болсон уйлагнасан дуутай Томагийн гэргий, тэр хоёр дээр даруй очиж, гараа базлан зөвхөн муу зүгийн сахиус савдаг л хүүг нь тийм зовлонд унагааж чадна гэж тангараглана. Херделя, Грофшору шиг сайн өмгөөлөгч хаанаас ч олж чадахгүй, түүнд бүрэн дүүрэн итгэж болно гэж өгүүлэн Томаг зоригжуулав.

	— Жеоржег гэртээ ирэхэд бэр маань хүүхдээ тэврэн угтах бололтой. Хөл хүндтэй гэж ярилцах юм... Эмэгтэй хүний төөрөг ийм байх юм байна шүү дээ гэж Тома сэргэн өгүүллээ.

	Гэвч тосгоноор Флорикаг Ионоос хүүхэдтэй болсон хэмээсэн цуу таржээ. Хэн тийм цуурхал тараасныг хэн ч мэдэхгүй авч олон хүн итгэнэ. Флорикаг нүд хорсон үзэж чадахаа байсан, эдүгээ Трифон Тэтаругийнд буцаж ирээд Их гудамжинд гуйлга гуйж байгаа Савистагаас үг сонсох гэж ховонд дуртай авгай нар оролдоно. Гэвч зэрэмдэг хүүхэн юу ч хэлэхгүй, байнга ууртай, дүнсгэр байх тул хүмүүс түүний үхэх цаг нь ойртжээ гэлцэнэ.

	Бүжиг яг дуустал Козма Чокэнашийг аргалах гэж ямар ч ашиггүй оролдоод хорхойгоо дарахын тулд уушны газар луу явсан Василе Бачу шуугиантай хүрч ирлээ. Белчугийг хармагц царайгаа барайлган шууд дайрч,

	— Гэгээнтэн, та миний газрыг үнэхээр авах гэж байна уу? гэж асуув.

	Лам баяртай байгаа сэтгэгдлээ бусниулахгүйн тулд түүнийг анзаарахгүй байхыг оролдлоо. Гэвч Василе түүнийг орхисонгүй харин улам даврав. Чингэхэд Белчуг хилэгнэж хүн бүхэнд сонстохуйц чанга дуугаар,

	— Хүүш Василе, чи тосгоны ичгүүр болж, замаа алдаж ханаагүй байна уу?.. Улам их архидахын тулд чамд улам их газар хэрэгтэй байгаа биз?.. Чамайг архины мухлагт үрэн таран хийг гэж чамд газар өгвөл нүгэл болох бус уу? Газар гэдэг чинь архичин, залхуу нарт зориулагдаагүй юм, Василе!. Үгүй, үгүй шүү! Газар ажил, хөдөлмөрийг хүлээхээс биш, залхуу хойргыг хүлээхгүй!.. Ион, чиний хүргэн, бурхан түүнийг уучилж, сэтгэлийг нь амраах. болтугай тийм ээ, газар авах гавьяатай, тэр чинь газрыг хайрлаж, хүч хайрлалгүй ажиллаж байсан юм. Тэр чамайг сайн мэддэг байсан учир толгойгоо авхуулсан ч чамд газрыг чинь буцааж өгөхийг хүсээгүй... Чи хүн шиг ажиллахыг хүсээд архиа хаячхаад над дээр ирвэл хоёулаа ярилцъя! Одоохондоо чамд байгаа чинь ихдээд байна!.. Ийм байна! За одоо олиггүй савдаг чи миний нүдэнд бүү харагд! гэлээ.

	Ламын тайван хэлсэн зэмлэлийг тосгоныхон бүгд дэмжив. Василе Бачу хүртэл эрүүл болсон мэт наманчилж

	— Хэрэв тийм бол ганц ч дусал архи амьд байх хугацаандаа уухгүй гэж шинэ сүмд тангараг тавина гэж бувтнав.

	Белчуг түүний амлалтыг сонсоод сэтгэл хангалуун болсон авч түүнтэй яриагаа үргэлжлүүлэхийг хүссэнгүй, сүмийн нээлтийн ёслолд ирсэн, хуучин сүмийг аль болох түргэн зөөж, христос шашинтны бусад тосгод шиг өөрийн сүмтэй болохыг хүсэж байгаа Сэскуцын тариачдын зүг эргэлээ.

	Орой болж байгаа хийгээд нэн ялангуяа нөхөр нь тариачидтай хундага тулгаж эхэлсэн тул Херделя хатагтай ноёдын үргэлжлэн найрлаж байгаа сургууль руу дахин очих шаардлагагүй гэж үзээд гэрийн зүг, Армадий руугаа явахаар шийдэв. Одоо л Херделятай тухлан сууж, ёстой найрлахыг хүсэж байсан ламын хүчин чармайлт ч, Гигигүйгээр бүжигт наадам ямар ч баяр хөөргүй болно гэж баталж байгаа Зэгрянугийн гуйлт ч талаар болж Херделя хатагтай шийдвэрээ өөрчилсөнгүй, Белчуг арга буюу өөрийнхөө хамгийн сайн сүйх тэргийг өгөхдөө хатагтай Херделяг дахиад ядаж ганцхан цаг ч байхгүйд харамсаж байгаагаа илэрхийллээ. Хатагтай Херделя ламтанд уурлаагүйгээ харуулахын тулд Армадий орох бүрдээ гэрээрээ орж байхыг урихад гэгээнтэн тун баяртайгаар урилгыг хүлээн авав.

	— Эрхэм Захария минь, дахиад хамт ажиллахгүй маань юутай харамсалтай бил ээ? гэж Белчуг уяран өгүүллээ.

	— Яалаа гэж дээ, Ион минь!.. Бас манай хүн болох Зэгряну нөхөр маань байгаа биш бил үү?

	— Үгүй ээ!.. Зэгряну!.. Бид хоёр нэг их таардаггүй юм гэж Белчуг царай барайлган хэлэв.

	— Сайн хүү шүү, үнэхээр сайн гэж Херделя өчөөд Зэгрянуг итгэмтгий байдлаар инээмсэглэн харж хэлэв.

	— Хэрэв сайн эхнэр, үнэнхүү румын бүсгүй, яг Гиги шиг эхнэр олох аз заяавал магадгүй. Зөвхөн тэгвэл л бидний дунд байх сэтгэлийнхээ дуудлагыг ойлгож магадгүй! гэж ламтан нухацтай өгүүлэв.

	Гиги ичсэндээ болоод арай л ухаан алдчихсангүй. Харин Зэгряну ер бусын зоригтой болж,

	— Хэрэв авхай хүсвэл би, би... гэж яаран эхэлтэл,

	— Байз, байз, ийм чухал зүйлийг гудамжинд улаан зам дээр ярьдаггүй юм гэж Херделя хатагтай ер бусын зөөлнөөр яриаг нь таслаад, — Манайхаар очоорой... бид чамайг чин сэтгэлээсээ баяртай хүлээж авна гэлээ.

	Зэгряну сэтгэлийн догдлолыг дарах гэж оролдсон ч гэсэн Гигигийн гарыг шүүрэн авч удаанаар үнсэв.

	Сүйх тэрэг ягуухан хөдлөхөд Зэгряну тэднийг явган үдлээ. Тэд тосгоны захад байшингийнхаа дэргэд түр саатав. Байшингийнхаа хаяанд уйтгарлан сууж байсан Зенобия тэдэнд ойртон ирж, эхэр татан уйлсаар Ионы тухай ярьж, дараа нь Жеоржег болон Томагийн бүх удмыг хараан зүхлээ.

	— Хөөрхий муу Ион! Ямар эрт өнгөрөв дөө... Тийм л тавилантай байж дээ! гэж хатагтай Херделя хэлэв.

	Тэдэнд уйтгарын үүл цацаж амжаад Зенобия гэрийнхээ зүг буцлаа. Байнга хоосон, цоожтой байдаг байшингаа, зэрлэг ургамалд баригдсан хашаагаа бүгдээрээ харцгаав.

	— Байшин та нарыг хүлээж байна, эзэгнэгтүн! гэж Херделя залуу багшийг итгэл найдвар шингэсэн харцаар ширтэн өгүүллээ.

	Замын цаад талд модон загалмай дээрээс гөлмөн төмрөөр хийсэн Христос ширтэх бөгөөд шингэж байгаа нарны туяа түүний царайг алтлан өнгөлж, намрын найрсаг оройн зөөлөн салхины үлээлтэд бие нь үл мэдэг хангинах нь тэднийг тайтгаруулах мэт.

	Зэгряну замын дунд үлдэж, морины хатираагаар алслан холдож байгаа сүйх тэрэгний хойноос хайрын нүдээр ширтмүй. Тэрэгний урьд талын суудал дээр сууж буй Гиги түүнийг хорвоогийн бүх эрчүүлийн дотроос хамгийн сайхан нь гэж тооцно.

	Чөтгөрийн хясаа хүрээд хөгшчүүл эргэж харцгаалаа. Припасын хэдхэн байшин үзэгдэх төдий харагдана. Шинэ сүмийн цамхаг ялан дийлсэн тэргүүн шиг гялалзан сүндэрлэх аж. Зэгряну загалмайн өмнө, толгой нүцгэн зам дээр зогссоор байх бөгөөд ийн зогсож байх нь аугаа их тангараг өргөж байх мэт.

	Дараа нь зам мурийж тахиралдан дахиад л оройн сэрүүнд саарал тууз мэт эгцрэн сунана. Зүүн талд Үхлийн булаг ард үлдэж харин баруун талд Вэрарийн ой хүртэл үргэлжилсэн тандсан толгой үлдэв. Чингээд Ноёны төгөл сүйх тэрэгний хяхтнах чимээг өөрийнхөө нөмөрт шингээн хүнгэнэсэн нүргээнийг цуурай болгоно... 

	Тосгон тээр хойно ямар ч өөрчлөлт гараагүй хэв хэвээрээ байгаа мэт үлдэв. Хэдэн хүн ертөнцийн мөнх бусыг үзүүлж өөр улсууд тэдний байрыг эзэлжээ. Цаг хугацаа амьдралын чичиргээний хажуугаар тоомжиргүй алхлан бүх ул мөрийг арчина. Их бага зовлон, эрмэлзэл, тэмүүлэл бүхэн намуухан сэвшээ салхи асар хүчит хар шуурганд автан арилах адил зүдэргээтэй, үл ойлгогдох нууцад замхран одох ажээ.

	Эцэг эх охин гурав таг дуугүй явлаа. Бүх сэтгэл зүрхийг чимдэг итгэл найдварт үлдээсэн тэдний бодол л урагш цуцалтгүй довтолно. Морьдын туурайд давтагдан гишгэгдсэн замаар тэрэгний дугуй цаг хугацааны гүйдэл шиг нэгэн хэмээр чанга цохилон өнхөрнө. 

	Зам Жидовицаар Сомеш гол дээгүүр тавигдсан модон гүүрээр өнгөрч, доромжлогдсон олны хязгааргүй их замд нийлэн замхарна... 

	 

	1913 оны гуравдугаар сар — 1920 оны долоодугаар сар

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Цаасны хэмжээ 84x108/32.

	Улсын хэвлэлийн газар. 

	Улаанбаатар, Элдэв-Очирын гудамж, 7. 

	 

	Д. Сүхбаатарын нэрэмжит хэвлэлийн комбинатад хэвлэв. 

	Сүхбаатарын талбай, 6.

	
Заметки

		[←1]
	 Бос, алхаад, чимээгүй (германаар)




	[←2]
	 К а т е х и з и с — Христос шашны зарчмыг асуулт хариултын хэлбэрээр тайлбарласан сургаал




	[←3]
	 Тэр сэтгэл булаам юм, үнэн биз? (францаар)

